
BULLA PAPAE HONORII III
SUPER REGULAM FRATRUM MINORUM

Honorius episcopus servus servorum Dei. Dilectis filiis fratri Francisco, et aliis fratribus de 
Ordine Fratrum Minorum, salutem et apostolicam benedictionem.

Solet annuere Sedes Apostolica piis votis, et honestis petentium desideriis favorem benevolum 
impertiri. Eapropter, dilecti in Domino filii, vestris piis precibus inclinati, Ordinis vestri Regulam, 
a bonae memoriae Innocentio Papa praedecessore nostro approbatam, annotatam praesentibus, 
auctoritate vobis apostolica confirmamus et praesentis scripti patrocinio communimus. Quae 
talis est:

Caput I
IN NOMINE DOMINI!

INCIPIT VITA MINORUM FRATRUM

1Regula et Vita Minorum Fratrum haec est, scilicet Domini nostri Jesu Christi sanctum 
Evangelium observare vivendo in obedientia, sine proprio et in castitate. 

2Frater Franciscus promittit obedientiam et reverentiam domino papae Honorio ac successoribus 
eius canonice intrantibus et Ecclesiae Romanae. 3Et alii fratres teneantur fratri Francisco et eius 
successoribus obedire.

Caput II
DE HIS QUI VOLUNT VITAM ISTAM ACCIPERE,

ET QUALITER RECIPI DEBEANT

1Si qui voluerint hanc vitam accipere et venerint ad fratres nostros, mittant eos ad suos 
ministros provinciales, quibus solummodo et non aliis recipiendi fratres licentia concedatur. 
2Ministri vero diligenter examinent eos de fide catholica et ecclesiasticis sacramentis. 

3Et si haec omnia credant et velint ea fideliter confiteri et usque in finem firmiter observare 
4et uxores non habent vel, si habent, et iam monasterium intraverint uxores vel licentiam eis 
dederint auctoritate dioecesani episcopi, voto continentiae iam emisso, et illius sint aetatis 
uxores, quod non possit de eis oriri suspicio, 5dicant illis verbum sancti Evangelii, quod vadant 
et vendant omnia sua et ea studeant pauperibus erogare. 6Quod si facere non potuerint, sufficit 
eis bona voluntas. 

7Et caveant fratres et eorum ministri, ne solliciti sint de rebus suis temporalibus, ut libere 
faciant de rebus suis, quidquid Dominus inspiraverit eis. 8Si tamen consilium requiratur, 
licentiam habeant ministri mittendi eos ad aliquos Deum timentes, quorum consilio bona sua 
pauperibus erogentur. 9Postea concedant eis pannos probationis, videlicet duas tunicas sine 
caputio et cingulum et braccas et caparonem usque ad cingulum, 10nisi eisdem ministris aliud 
secundum Deum aliquando videatur. 11Finito vero anno probationis, recipiantur ad obedientiam 
promittentes vitam istam semper et regulam observare. 

12Et nullo modo licebit eis de ista religione exire iuxta mandatum domini papae, 13quia 
secundum sanctum Evangelium nemo mittens manum ad aratrum et aspiciens retro aptus est 
regno Dei. 

14Et illi qui iam promiserunt obedientiam habeant unam tunicam cum caputio et aliam sine 
caputio qui voluerint habere. 15Et qui necessitate coguntur possint portare calciamenta. 16Et 
fratres omnes vestimentis vilibus induantur et possint ea repeciare de saccis et aliis peciis cum 
benedictione Dei. 17Quos moneo et exhortor, ne despiciant neque iudicent homines, quos vident 

mollibus vestimentis et coloratis indutos, uti cibis et potibus delicatis, sed magis unusquisque 
iudicet et despiciat semetipsum.

Caput III
DE DIVINO OFFICIO ET IEIUNIO,

ET QUOMODO FRATRES DEBEANT IRE PER MUNDUM

1Clerici faciant divinum officium secundum ordinem sanctae Romanae Ecclesiae excepto 
psalterio, 2ex quo habere poterunt breviaria. 

3Laici vero dicant viginti quattuor Pater noster pro matutino, pro laude quinque, pro prima, 
tertia, sexta, nona, pro qualibet istarum septem, pro vesperis autem duodecim, pro completorio 
septem; 4et orent pro defunctis. 

5Et ieiunent a festo Omnium Sanctorum usque ad Nativitatem Domini. 6Sanctam vero 
quadragesimam, quae incipit ab Epiphania usque ad continuos quadraginta dies, quam Dominus 
suo sancto ieiunio consecravit, qui voluntarie eam ieiunant benedicti sint a Domino, et qui nolunt 
non sint astricti. 7Sed aliam usque ad Resurrectionem Domini ieiunent. 

8Aliis autem temporibus non teneantur nisi sexta feria ieiunare. 9Tempore vero manifestae 
necessitatis non teneantur fratres ieiunio corporali. 

10Consulo vero, moneo et exhortor fratres meos in Domino Jesu Christo, ut, quando vadunt 
per mundum, non litigent neque contendant verbis, nec alios iudicent; 11sed sint mites, pacifici et 
modesti, mansueti et humiles, honeste loquentes omnibus, sicut decet. 12Et non debeant equitare, 
nisi manifesta necessitate vel infirmitate cogantur. 

13In quamcumque domum intraverint, primum dicant: Pax huic domui. 14Et secundum sanctum 
Evangelium de omnibus cibis, qui apponuntur eis, liceat manducare.

Caput IV
QUOD FRATRES NON RECIPIANT PECUNIAM

1Praecipio firmiter fratribus universis, ut nullo modo denarios vel pecuniam recipiant per se 
vel per interpositam personam. 2Tamen pro necessitatibus infirmorum et aliis fratribus induendis 
per amicos spirituales ministri tantum et custodes sollicitam curam gerant secundum loca et 
tempora et frigidas regiones, sicut necessitati viderint expedire; 3eo semper salvo, ut, sicut 
dictum est, denarios vel pecuniam non recipiant.

Caput V
DE MODO LABORANDI

1Fratres illi, quibus gratiam dedit Dominus laborandi, laborent fideliter et devote, 2ita quod, 
excluso otio animae inimico, sanctae orationis et devotionis spiritum non exstinguant, cui debent 
cetera temporalia deservire. 3De mercede vero laboris pro se et suis fratribus corporis necessaria 
recipiant praeter denarios vel pecuniam 4et hoc humiliter, sicut decet servos Dei et paupertatis 
sanctissimae sectatores.

Caput VI
QUOD NIHIL APPROPRIENT SIBI FRATRES,

ET DE ELEEMOSYNA PETENDA ET DE FRATRIBUS INFIRMIS

1Fratres nihil sibi approprient nec domum nec locum nec aliquam rem. 2Et tanquam peregrini 
et advenae in hoc saeculo in paupertate et humilitate Domino famulantes vadant pro eleemosyna 
confidenter, 3nec oportet eos verecundari, quia Dominus pro nobis se fecit pauperem in hoc 

mundo. 4Haec est illa celsitudo altissimae paupertatis, quae vos, carissimos fratres meos, heredes 
et reges regni caelorum instituit, pauperes rebus fecit, virtutibus sublimavit. 5Haec sit portio 
vestra, quae perducit in terram viventium. 6Cui, dilectissimi fratres, totaliter inhaerentes nihil 
aliud pro nomine Domini nostri Jesu Christi in perpetuum sub caelo habere velitis. 

7Et, ubicumque sunt et se invenerint fratres, ostendant se domesticos invicem inter se. 8Et 
secure manifestet unus alteri necessitatem suam, quia, si mater nutrit et diligit filium suum 
carnalem, quanto diligentius debet quis diligere et nutrire fratrem suum spiritualem? 

9Et, si quis eorum in infirmitate ceciderit, alii fratres debent ei servire, sicut vellent sibi serviri.

Caput VII
DE POENITENTIA FRATRIBUS PECCANTIBUS IMPONENDA

1Si qui fratrum, instigante inimico, mortaliter peccaverint, pro illis peccatis, de quibus 
ordinatum fuerit inter fratres, ut recurratur ad solos ministros provinciales, teneantur praedicti 
fratres ad eos recurrere quam citius poterint, sine mora. 2Ipsi vero ministri, si presbyteri sunt, 
cum misericordia iniungant illis poenitentiam; si vero presbyteri non sunt, iniungi faciant per 
alios sacerdotes ordinis, sicut eis secundum Deum melius videbitur expedire. 3Et cavere debent, 
ne irascantur et conturbentur propter peccatum alicuius, quia ira et conturbatio in se et in aliis 
impediunt caritatem.

Caput VIII
DE ELECTIONE GENERALIS MINISTRI 

HUIUS FRATERNITATIS ET DE CAPITULO PENTECOSTES

1Universi fratres unum de fratribus istius religionis teneantur semper habere generalem 
ministrum et servum totius fraternitatis et ei teneantur firmiter obedire. 2Quo decedente, 
electio successoris fiat a ministris provincialibus et custodibus in capitulo Pentecostes, in quo 
provinciales ministri teneantur semper insimul convenire, ubicumque a generali ministro fuerit 
constitutum; 3et hoc semel in tribus annis vel ad alium terminum maiorem vel minorem, sicut a 
praedicto ministro fuerit ordinatum. 

4Et si aliquo tempore appareret universitati ministrorum provincialium et custodum, 
praedictum ministrum non esse sufficientem ad servitium et communem utilitatem fratrum, 
teneantur praedicti fratres, quibus electio data est, in nomine Domini alium sibi eligere in 
custodem. 5Post capitulum vero Pentecostes ministri et custodes possint singuli, si voluerint et 
eis expedire videbitur, eodem anno in suis custodiis semel fratres suos ad capitulum convocare.

Caput IX
DE PRAEDICATORIBUS

1Fratres non praedicent in episcopatu alicuius episcopi, cum ab eo illis fuerit contradictum. 2Et 
nullus fratrum populo penitus audeat praedicare, nisi a ministro generali huius fraternitatis fuerit 
examinatus et approbatus, et ab eo officium sibi praedicationis concessum. 

3Moneo quoque et exhortor eosdem fratres, ut in praedicatione, quam faciunt, sint examinata 
et casta eorum eloquia, ad utilitatem et aedificationem populi, 4annuntiando eis vitia et virtutes, 
poenam et gloriam cum brevitate sermonis; quia verbum abbreviatum fecit Dominus super 

terram.

Caput X
DE ADMONITIONE 

ET CORRECTIONE FRATRUM

1Fratres, qui sunt ministri et servi aliorum fratrum, visitent et moneant fratres suos et humiliter 
et caritative corrigant eos, non praecipientes eis aliquid, quod sit contra animam suam et regulam 
nostram. 2Fratres vero, qui sunt subditi, recordentur, quod propter Deum abnegaverunt proprias 
voluntates. 3Unde firmiter praecipio eis, ut obediant suis ministris in omnibus quae promiserunt 
Domino observare et non sunt contraria animae et regulae nostrae. 4Et ubicumque sunt fratres, qui 
scirent et cognoscerent, se non posse regulam spiritualiter observare, ad suos ministros debeant 
et possint recurrere. 5Ministri vero caritative et benigne eos recipiant et tantam familiaritatem 
habeant circa ipsos, ut dicere possint eis et facere sicut domini servis suis; 6nam ita debet esse, 
quod ministri sint servi omnium fratrum. 

7Moneo vero et exhortor in Domino Jesu Christo, ut caveant fratres ab omni superbia, vana 
gloria, invidia, avaritia, cura et sollicitudine huius saeculi, detractione et murmuratione, et non 
curent nescientes litteras litteras discere; 8sed attendant, quod super omnia desiderare debent 
habere Spiritum Domini et sanctam eius operationem, 9orare semper ad eum puro corde et habere 
humilitatem, patientiam in persecutione et infirmitate 10et diligere eos qui nos persequuntur et 
reprehendunt et arguunt, quia dicit Dominus: Diligite inimicos vestros et orate pro persequentibus 
et calumniantibus vos. 11Beati qui persecutionem patiuntur propter iustitiam, quoniam ipsorum 
est regnum caelorum. 12Qui autem perseveraverit usque in finem hic salvus erit.

Caput XI
QUOD FRATRES NON INGREDIANTUR

MONASTERIA MONACHARUM

1Praecipio firmiter fratribus universis, ne habeant suspecta consortia vel consilia mulierum, 
2et ne ingrediantur monasteria monacharum praeter illos, quibus a sede apostolica concessa est 
licentia specialis; 3nec fiant compatres virorum vel mulierum nec hac occasione inter fratres vel 
de fratribus scandalum oriatur.

Caput XII
DE EUNTIBUS INTER SARACENOS ET ALIOS INFIDELES

1Quicumque fratrum divina inspiratione voluerint ire inter saracenos et alios infideles petant 
inde licentiam a suis ministris provincialibus. 2Ministri vero nullis eundi licentiam tribuant, nisi 
eis quos viderint esse idoneos ad mittendum. 

3Ad haec per obedientiam iniungo ministris, ut petant a domino papa unum de sanctae Romanae 
Ecclesiae cardinalibus, qui sit gubernator, protector et corrector istius fraternitatis, 4ut semper 
subditi et subiecti pedibus eiusdem sanctae Ecclesiae stabiles in fide catholica paupertatem 
et humilitatem et sanctum evangelium Domini nostri Jesu Christi, quod firmiter promisimus, 
observemus.

Nulli ergo omnino liceat hanc paginam nostrae confirmationis infringere, vel ei ausu 
temerario contraire. Si quis autem hoc attentare praesumpserit, indignationem omnipotentis 
Dei, et beatorum Petri et Pauli, apostolorum eius, se noverit incursurum.

Datum Laterani, tertio kalendas decembris, Pontificatus nostri anno octavo.

TESTAMENTUM
SACTI FRANCISCI

1Dominus ita dedit mihi fratri Francisco incipere faciendi poenitentiam: quia, cum essem in 
peccatis, nimis mihi videbatur amarum videre leprosos. 2Et ipse Dominus conduxit me inter 
illos et feci misericordiam cum illis. 3Et recedente me ab ipsis, id quod videbatur mihi amarum, 
conversum fuit mihi in dulcedinem animi et corporis; et postea parum steti et exivi de saeculo. 

4Et Dominus dedit mihi talem fidem in ecclesiis, ut ita simpliciter orarem et dicerem: 
5Adoramus te, Domine Jesu Christe et ad omnes ecclesias tuas, quae sunt in toto mundo, et 
benedicimus tibi, quia per sanctam crucem tuam redemisti mundum. 

6Postea Dominus dedit mihi et dat tantam fidem in sacerdotibus, qui vivunt secundum formam 
sanctae ecclesiae Romanae propter ordinem ipsorum, quod si facerent mihi persecutionem, volo 
recurrere ad ipsos. 7Et si haberem tantam sapientiam, quantam Salomon habuit, et invenirem 
pauperculos sacerdotes huius saeculi, in parochiis, quibus morantur, nolo praedicare ultra 
voluntatem ipsorum. 8Et ipsos et omnes alios volo timere, amare et honorare sicut meos 
dominos. 9Et nolo in ipsis considerare peccatum, quia Filium Dei discerno in ipsis, et domini 
mei sunt. 10Et propter hoc facio, quia nihil video corporaliter in hoc saeculo de ipso altissimo 
Filio Dei, nisi sanctissimum corpus et sanctissimum sanguinem suum, quod ipsi recipiunt et 
ipsi soli aliis ministrant. 11Et haec sanctissima mysteria super omnia volo honorari, venerari et 
in locis pretiosis collocari. 12Sanctissima nomina et verba eius scripta, ubicumque invenero in 
locis illicitis, volo colligere et rogo, quod colligantur et in loco honesto collocentur. 13Et omnes 
theologos et qui ministrant sanctissima verba divina, debemus honorare et venerari, sicut qui 
ministrant nobis spiritum et vitam.

14Et postquam Dominus dedit mihi de fratribus, nemo ostendebat mihi, quid deberem facere, 
sed ipse Altissimus revelavit mihi, quod deberem vivere secundum formam sancti Evangelii. 
15Et ego paucis verbis et simpliciter feci scribi et dominus papa confirmavit mihi. 16Et illi qui 
veniebant ad recipiendam vitam, omnia quae habere poterant, dabant pauperibus; et erant 
contenti tunica una, intus et foris repeciata, cum cingulo et braccis. 17Et nolebamus plus habere. 
18Officium dicebamus clerici secundum alios clericos, laici dicebant: Pater noster; et satis 
libenter manebamus in ecclesiis. 19Et eramus idiotae et subditi omnibus. 

20Et ego manibus meis laborabam, et volo laborare; et omnes alii fratres firmiter volo, quod 
laborent de laboritio, quod pertinet ad honestatem. 21Qui nesciunt, discant, non propter cupiditatem 
recipiendi pretium laboris, sed propter exemplum et ad repellendam otiositatem. 22Et quando non 
daretur nobis pretium laboris, recurramus ad mensam Domini, petendo eleemosynam ostiatim. 
23Salutationem mihi Dominus revelavit, ut diceremus: Dominus det tibi pacem. 

24Caveant sibi fratres, ut ecclesias, habitacula paupercula et omnia, quae pro ipsis construuntur, 
penitus non recipiant, nisi essent, sicut decet sanctam paupertatem, quam in regula promisimus, 
semper ibi hospitantes sicut advenae et peregrini. 

25Praecipio firmiter per obedientiam fratribus universis, quod ubicumque sunt, non audeant 
petere aliquam litteram in curia Romana per se neque per interpositam personam, neque pro 
ecclesia neque pro alio loco neque sub specie praedicationis neque pro persecutione suorum 
corporum; 26sed ubicumque non fuerint recepti, fugiant in aliam terram ad faciendam poenitentiam 
cum benedictione Dei.

27Et firmiter volo obedire ministro generali huius fraternitatis et alio guardiano, quem sibi 
placuerit mihi dare. 28Et ita volo esse captus in manibus suis, ut non possim ire vel facere ultra 
obedientiam et voluntatem suam, quia dominus meus est. 

29Et quamvis sim simplex et infirmus, tamen semper volo habere clericum, qui mihi faciat 
officium, sicut in regula continetur. 30Et omnes alii fratres teneantur ita obedire guardianis suis et 
facere officium secundum regulam. 31Et qui inventi essent, quod non facerent officium secundum 

regulam, et vellent alio modo variare, aut non essent catholici, omnes fratres, ubicumque sunt, per 
obedientiam teneantur, quod ubicumque invenerint aliquem ipsorum, proximiori custodi illius 
loci, ubi ipsum invenerint, debeant repraesentare. 32Et custos firmiter teneatur per obedientiam 
ipsum fortiter custodire, sicuti hominem in vinculis die noctuque, ita quod non possit eripi de 
manibus suis, donec propria sua persona ipsum repraesentet in manibus sui ministri. 33Et minister 
firmiter teneatur per obedientiam mittendi ipsum per tales fratres, quod die noctuque custodiant 
ipsum sicuti hominem in vinculis, donec repraesentent ipsum coram domino Ostiensi, qui est 
dominus, protector et corrector totius fraternitatis. 

34Et non dicant fratres: Haec est alia regula; quia haec est recordatio, admonitio, exhortatio et 
meum testamentum, quod ego frater Franciscus parvulus facio vobis fratribus meis benedictis 
propter hoc, ut regulam, quam Domino promisimus, melius catholice observemus.

35Et generalis minister et omnes alii ministri et custodes per obedientiam teneantur, in istis 
verbis non addere vel minuere. 36Et semper hoc scriptum habeant secum iuxta regulam. 37Et 
in omnibus capitulis, quae faciunt, quando legunt regulam, legant et ista verba. 38Et omnibus 
fratribus meis clericis et laicis praecipio firmiter per obedientiam, ut non mittant glossas in regula 
neque in istis verbis dicendo: Ita volunt intelligi. 39Sed sicut dedit mihi Dominus simpliciter et 
pure dicere et scribere regulam et ista verba, ita simpliciter et sine glossa intelligatis et cum 
sancta operatione observetis usque in finem.

40Et quicumque haec observaverit, in caelo repleatur benedictione altissimi Patris et in terra 
repleatur benedictione dilecti Filii sui cum sanctissimo Spiritu Paraclito et omnibus virtutibus 
caelorum et omnibus sanctis. 41Et ego frater Franciscus parvulus, vester servus, quantumcumque 
possum, confirmo vobis intus et foris istam sanctissimam benedictionem.

EXHORTATIO SANCTI FRANCISCI

O dilectissimi fratres et in aeternum benedicti filii, audite me, audite vocem Patris vestri: 
Magna promisimus, maiora promissa sunt nobis. Servemus haec, suspiremus ad illa. Voluptas 
brevis, poena perpetua. Modica passio, gloria infinita. Multorum vocatio, paucorum electio; 
omnium erit retributio. Amen.

TESTAMENTUM SENIS FACTUM

1Scribe qualiter benedico cunctis fratribus meis, qui sunt in religione et qui venturi erunt 
usque ad finem saeculi. 2Quoniam propter debilitatem et dolorem infìrmitatis loqui non 
valeo, breviter in istis tribus verbis patefacio fratribus meis voluntatem meam, videlicet: 3ut 
in signum memoriae meae benedictionis et mei testamenti semper diligant se ad invicem, 
4semper diligant et observent dominam nostram sanctam paupertatem, 5et ut semper praelatis 
et omnibus clericis sanctae matris Ecclesiae fideles et subiecti exsistant.

Congregatio pro Religiosis
et Institutis Saecularibus

Prot. M. 64-1/84

DECRETUM

Capitulum generale Ordinis Fratrum Minorum, quod Assisii anno 1985 celebratum est, 
Constitutiones secundum placita Concilii Vaticani II renovatas et Iuri Canonico vigenti 
accommodatas definitivae recognitioni subiecit promulgavitque. Minister Generalis, cum suo 
Definitorio, eas Apostolicae Sedi approbandas subiecit.

Ordinis Fratrum Minorum sodales, vestigia Christi pauperis et crucifixi sectantes, eius 
Evangelium – radicaliter in Ecclesia – vivere sibi proponunt secundum formam, qua ipse Pater 
Seraphicus et Familiae franciscalis Fundator vixit suisque filiis proposuit, et quam Honorius 
Papa III confirmavit. Hac ratione ipsi vivere student secundum Evangelium in spiritu orationis 
et in fraterna communitate. Omnibus quoque hominibus, quos ductu ipsius Seraphici Patris suos 
agnoscunt fratres, in spiritu franciscalis minoritatis ut testes et nuntii paenitentiae, reconciliationis, 
iustitiae et pacis libenti animo servire intendunt. Quo autem tam egregium sed arduum propositum 
expeditius persequatur, praeter Regulam a Seraphico Patre conditam et ab Apostolica Sede 
approbatam, Constitutionibus renovatis omnibus Ordinis sodalibus validum auxilium praebetur.

Congregatio pro Religiosis et Institutis saecularibus, praevio examine textus per suos 
Consultores, attento voto favorabili Congressus diei 30 Septembris huius anni, vi praesentis 
decreti Constitutiones Ordinis Fratrum Minorum approbat et confirmat, cum immutationibus 
ab eodem Congressu propositis, iuxta exemplar lingua Latina exaratum, quod in suo tabulario 
asservatur.

Fratres Minores secundum exemplum S. Francisci, qui Christum et Ecclesiam impenso amore 
prosecutus est, renovato vigore annitantur, ut nostrae quoque aetatis hominibus eius Christi 
pauperis et crucifixi sequelam, altissimam contemplationem, Evangelii veritatis zelum et erga 
Ecclesiam fidelitatem testificentur. Item Seraphicum Patrem in caritate et cura erga homines, 
praesertim pauperes, in suo apostolatu franciscali constanter imitari cordi habeant.

Ceterum omnia de iure servanda serventur. Contrariis quibuslibet non obstantibus.

Datum Romae, die 8 Decembris 1986,
in sollemnitate Immaculatae Conceptionis
Beatae Mariae Virginis.

Jeronimus Card. Hamer, o.p.
Praefectus

† Vincentius Fagiolo
Archiepiscopus a Secretis
Curia Generalis
Ordinis Fratrum Minorum

Prot. 070101

DECRETUM

Legislatio generalis Ordinis, quin verbum faciamus de Regula bullata quatenus eiusdem 
fundamentum, nunc iam duas collectiones iuridicas distinctas prae se fert (cf. CIC 587), 
nempe: CONSTITUTIONES GENERALES, quae una cum Regula codicem fundamentalem 
legislationis constituunt, et STATUTA GENERALIA, quae ceteras normas colligunt, uti ipsarum 
Constitutionum generalium complementum.

Capitulum Generale, Assisii anno 1985 reparatae salutis celebratum, post longam assiduamque 
praeparationem novarum Constitutionum generalium textum elaboravit atque suffragio ornavit, 
ut rite Apostolicae Sedi pro approbatione exhiberetur.

Congregatio pro Religiosis et Institutis saecularibus, decreto   diei 8 mensis Decembris anni 
1986, easdem Constitutiones approbavit et confirmavit, aliquibus tamen cum immutationibus 
textus a Congressu huius Dicasteri propositis.

Nos itaque, expletis quae iussu ipsius Congregationis explenda erant, facultatibus utentes 
nobis ex officio competentibus et habito voto Definitorii Generalis in congressu celebrato die 22 
mensis Iulii anni 1987, praesentis Decreti vigore,

CONSTITUTIONES GENERALES
promulgamus et promulgatas declaramus

Edicimus vero ac iubemus ut praescripta universa, quae in his Constitutionibus continentur, 
vim obligandi sortiantur a die 17 mensis Septembris anni 1987.

Beatissima Virgo, ancilla et mater Domini, nobis auxilium praestet ut continuo vitae verae 
fratrum minorum nascamur, ipsa «mater misericordiae, quae novam militiam pauperum parturivit 
in suo diversorio» (cf. Leg. S. Clarae, 8) Portiunculae, capitis atque Ordinis nostri matris.

Datum Romae, ex Aedibus Curiae Generalis Ordinis, 
die 2 mensis Augusti anni 1987.

Fr. Ioannes Vaughn ofm
Minister generalis

Fr. Ludovicus Brennan ofm
a Secretis Ordinis

Congregazione
per gli Istituti di vita consacrata
e le Società di vita apostolica

Vaticano, 31 ottobre 2003

Prot. 61-1/2003

DECRETO

Reverendo Padre,

è pervenuta la Sua del 9 ottobre u.s. (Prot. n. 093694) con la quale ha sottoposto all’approvazione 
di questo Dicastero la richiesta di modifica degli artt. nn. 1 §2; 168; 169 §1; 170 §2; 171 §1-2; 
173; 174; 175 §2 delle Costituzioni Generali del Suo Ordine, secondo il testo allegato.

Non avendo rinvenuto nella suddetta petizione alcuna irregolarità e incompatibilità con il diritto 
universale della Chiesa, questa Congregazione per gli Istituti di vita consacrata e le Società di 
vita apostolica, approva e conferma le modifiche dei suddetti articoli delle Costituzioni Generali.

Con l’occasione, mi è gradito salutarLa cordialmente nel Signore.

Eduardo Card. Martínez Somalo
Prefetto

P. Jesús Torres, c.m.f.
Sottosegretario

Congregazione
per gli Istituti di vita consacrata
e le Società di vita apostolica

Vaticano, 22 maggio 2004

Prot. M 64-1/97

DECRETO

Reverendo Padre,

è pervenuta la Sua del 25 u.s. (Prot. n. 094326) con la quale ha sottoposto all’approvazione di 
questo Dicastero la richiesta di modifica dell’art. 5 §2 delle Costituzioni Generali del Suo Ordine 
secondo il testo latino allegato.

Non avendo rinvenuto nella suddetta petizione alcuna irregolarità e incompatibilità con il diritto 
universale della Chiesa, questa Congregazione per gli Istituti di vita consacrata e le Società di 
vita apostolica approva e conferma la modifica del suddetto articolo delle Costituzioni Generali.

Nel contempo si prende atto delle traduzioni in italiano, spagnolo e inglese del testo della 
nuova Formula di professione di cui al citato art. 5 §2.

Con l’occasione, mi è gradito salutarLa cordialmente nel Signore.

† Franc Rodé, c.m.
Prefetto

† Piergiorgio Silvano Nesti, c.p.
Segretario

Curia Generalis
Ordinis Fratrum Minorum

Prot. 094742 

DECRETUM

Capitulum generale O.F.M., quod Assisii anno 2003 celebratum est, aliquas immutationes 
Constitutionibus generalibus attulit, videlicet Articulis: 1 §2; 168; 169 §1; 170 §2; 171 §§1-2; 
173; 174; 175 §2.

Congregatio pro Institutis vitae consecratae et Societatibus vitae apostolicae, Litteris diei 31 
Octobris an. 2003, dictas approbavit immutationes (Prot. n. 61-1/2003) et, ad petitionem Ministri 
generalis, de consensu sui Definitorii, novis Litteris diei 22 Maii anni 2004, approbavit etiam 
Art. 5 §2 (Prot. n. M 64-1/97), in quo invenitur Formula professionis in lingua latina, ad verbum 
translata ex lingua italica, a Congregatione pro Cultu Divino et Disciplina Sacramentorum 
approbata inde a die 29 Martii anni 2000 (Prot. n. 1010/99/L).

Nos, itaque, obtento voto Definitorii generalis in Congressu diei 5 mensis Iulii anni 2004, 
facultatibus nobis ex officio competentibus, praesentis Decreti vigore, 

promulgamus et 
promulgatos declaramus 

sequentes emendatos Articulos Constitutionum generalium, id est: 1 §2; 5 §2; 168; 169 §1; 170 
§2; 171 §§1-2; 173; 174; 175 §2 et iubemus ut praescripta eorumdem articulorum vim obligandi 
sortiantur a die 8 Decembris anni 2004. 

 
Ioseph Rodríguez Carballo

Minister generalis 

Alexander Overend Rigillo
a Secretis Ordinis 

Romae, die 15 Iulii 2004,
in Festo S. Bonaventurae

Congregazione
per gli Istituti di vita consacrata
e le Società di vita apostolica

Prot. M. 64 -1/2003 

DECRETO

BEATISSIMO PADRE

il Ministro Generale dell’Ordine
dei Frati Minori, a nome del Capitolo Generale,

chiede a Vostra Santità
1’approvazione delle modifiche dell’ art. 168
delle Costituzioni Generali del suo Istituto.

La Congregazione per gli Istituti di vita consacrata e le Società di vita apostolica, esaminate le 
modifiche proposte, con il presente Rescritto le approva e le conferma, secondo il testo redatto in 
lingua latina, presentato con lo scritto dell’8 dicembre 2009, di cui è conservata copia nel proprio 
Archivio. 

Nonostante qualsiasi disposizione in contrario.
Città del Vaticano, 14 dicembre 2009.

Franc Cardo Rodé, CM
Prefetto 

P. Sebastiano Paciolla, O. Cist. 
Sottosegretario 

Curia Generalis
Ordinis Fratrum Minorum

Prot. 100621 

DECRETUM

Capitulum generale Ordinis Fratrum Minorum Assisii anno 2009 celebratum immutavit textum 
Articuli 168 Constitutionum Generalium.

Congregatio pro Institutis vitae consecratae et Societatibus vitae apostolicae, litteris diei 14 
decembris 2009 dictam adprobavit immutationem (Prot. N. M. 64-1/2003).

Nos itaque obtento voto Definitorii generalis in Congressu diei 11 novembris 2009, facultatibus 
nobis ex officio competentibus, praesentis Decreti vigore,

PROMULGAMUS ET
PROMULGATUM DECLARAMUS

textum emendatum Articuli 168 Constitutionum Generalium et iubemus ut praescripta eiusdem 
Articuli vim obligandi sortiantur a die 19 martii 2010.

Ioseph Rodríguez Carballo
Minister generalis 

Aidan Mcgrath 
a Secretis Ordinis 

Romae, die 2 februarii 2010,
in Praesentationis Domini



22

 ABBREVIATIONES

1. Sacra Scriptura

Col Epistula ad Colossenses
1Cor Epistulae I ad Corinthios
2Cor Epistulae II ad Corinthios
Eph                  Epistula ad Ephesios 
Heb        Epistula ad Hebraeos 
Iac                         Epistula Iacobi
Io Evangelium secundum Ioannem 
Lc Evangelium secundum Lucam 
Mc Evangelium secundum Marcum
Mt  Evangelium secundum Matthaeum
1 Pe  Epistula I Petri
Philp Epistula ad Philippenses
Ps Liber  Psalmorum 
Rom Epistula ad Romanos 
Tb Liber Thobis
1Thess  Epistula I ad Thessalonicenses
2Tim Epistula II ad Timotheum

2. Documenta Ecclesiae

AG Ad Gentes
AA Apostolicam Actuositatem
CIC Codex Iuris Canonici 
DH  Dignitatis Humanae 
EN Evangelii Nuntiandi 
ES  Ecclesiae Sanctae
GS Gaudium et Spes
LG Lumen Gentium
Litt. SCR    Litterae Sacrae Congregationis pro Religiosis «De S. Regula eiusque interpretatione  necnon 

de pau- pertate franciscana» (2.II.1970)
Litt. CIVCSVA  Litt. Congr. pro Inst. vitae consecr. et Soc. vitae apost. (31.X.2003)
Litt. CIVCSVA Litt. Congr. pro Inst. vitae consecr. et Soc. vitae apost. (22.V.2004)
ORSPR Ordo romano-seraphicus professionis religiosae
OT  Optatam Totius
PC Perfectae Caritatis
PO Presbyterorum Ordinis 
SC Sacrosanctum Concilium 
RH Redemptor Hominis
UR Unitatis Redintegratio

3. Opuscula S. Francisci et Fontes Franciscani

Adm Admonitiones
AF X Analecta Franciscana, vol. X 
Ant. Laudes Antiphona  ad Laudes
Ant. Magn  Antiphona ad Magnificat

BF Bullarium Franciscanum
1Cel Vita Prima S. Francisci Thomae de Celano
2Cel Vita Secunda S. Francisci Thomae de Celano
Csol Canticum fratris Solis 
EpC I  Epistula ad Custodes 
I EpCl Epistula ad Clericos 
EpF II  Epistula ad Fideles 
II EpM Epistula ad Ministrum
EpO Epistula toti Ordini missa 
FViv Forma Vivendi  S. Clarae data Leg Per Legenda Perugina
Off Ryth Officium Rythmicum
Rb Regula Bullata
REr Regula pro Eremitoriis  data
Rnb Regula non Bullata
RCl Regula S. Clarae
SBMV Salutatio Beatae Mariae Virginis
SVir Salutatio Virtutum
Test Testamentum

Textus Opusculorum S. Francisci secundum editionem criticam  C. ESSER (Grottaferrata 1978)

4. Documenta Ordinis

Bah               «The Gospel  challenges  Us»,  Nuntium Consilii plenarii,  Salvador de Bahía1983.
CG 1979 Acta Capituli generalis ordinarii, Assisii 1979. 
CCGG Constitutiones Generales, Romae 1973.
CPO 81            «Document sur la formation», Consilii plenarii, Romae 1981.
CPO 01            Consilium plenarium Ordinis Fratrum Minorum, Guadalajara 2001, Romae 2001.
Mad «La vocation de l’Ordre aujourd’hui», Declaratio

Capituli generalis, Madrid 1973.
Med F          «De institutione in Ordine Fratrum Minorum», Documentum Capituli generalis 

extraordinarii, Medellín 1971.
Med M          «Vocatio  missionaria  franciscana in mundo ho- dierno», Documentum  Capituli  generalis 

extraor- dinarii, Medellín 1971.
OPR Ordo romano-seraphicus  professionis  religiosae pro Primo Ordine et pro Tertio Ordine 

Regulari, 2001.

CAPUT I

«Domini nostri Iesu Christi 
sanctum Evangelium observare»

(Rb 1,1)

TITULUS I
De Ordinis fundamentis

Articulus 1

§1 Ordo Fratrum Minorum, a S. Francisco Assisiensi fundatus, est fraternitas1 in qua fratres Iesum 
Christum sub actione Spiritus Sancti pressius sequentes, Deo summe dilecto per professionem 
totaliter dedicantur, vivendo Evangelium in Ecclesia secundum formam a S. Francisco observatam 
et propositam.2

§2 Fratres, S. Francisci sectatores, tenentur vitam radicitus evangelicam ducere, videlicet: in 
spiritu orationis et devotionis, et in fraterna communione vivere; testimonium paenitentiae et 
minoritatis praebere; in caritate erga omnes homines in universum mundum Evangelii nuntium 
ferre; reconciliationem, pacem et iustitiam operibus praedicare;3 et reverentiam erga creationem 
ostendere.

Articulus 2

§1 Regula Fratrum Minorum, a Papa Honorio III confirmata,4 fundamentum vitae et legislationis 
Ordinis est, et omnia quae in ea continentur, ad mentem S. Francisci praesertim in eius scriptis 
expressam, secundum sensum Ecclesiae et sanas Ordinis traditiones, in contextu vitali intelligenda 
et observanda sunt.5

§2 Ut magis magisque cognoscant et fideliter servent «Fundatoris spiritum propriaque proposita»,6 
una cum Regula fratres vitam et scripta S. Francisci eiusque sectatorum inquirere, intelligere et 
venerari satagant.

Articulus 3

§1 Ordo Fratrum Minorum, constat fratribus tam clericis quam laicis.7 Omnes fratres per 
professionem iuribus et obligationibus religiosis omnino aequales sunt, salvis iis quae ex Ordine 
sacro proveniunt.

§2 Ordo Fratrum Minorum ab Ecclesia inter clericalia Instituta adnumeratur.

Articulus 4

§1 Fratres minores, Populo Dei inserti, nova signa temporum attendentes8 et condicionibus mundi 
sese evolventis respondentes, semper cum Ecclesia sentiant eiusque incepta et proposita sua faciant 
et pro viribus foveant.9

1  Cf. Rb 8,1; 12,3; Rnb 5,4; 18,2; 19,2; Test 27.33.
2  Cf. Test 14,15; CIC 573.662.
3  Cf. Rnb 17,3.
4  Cf. Test 15.
5  Cf. GS 4.31.
6  Cf. PC 2b.
7  Cf. Rb 3,1-3; Rnb 3,3-10; 15,1; 17,5; 20,1; Test 18.38.
8  Cf. GS 4.
9  Cf. CIC 208.209.210.

§2 Omnes et singuli fratres, oboedientiam et reverentiam exhibeant domino Papae, cui specialiter 
propria Regula et voto oboedientiae ligantur;10 in rebus autem pastoralibus auctoritati Episcoporum 
subdantur;11 insuper semper Episcopos et Sacerdotes iuxta placita et exempla S. Francisci, debito 
honore et reverentia prosequantur.12

TITULUS II
De Professione

Articulus 5

§1 Fratres, consecrationem baptismalem plenius explentes et divinae vocationi respondentes, 
Deo summe dilecto totaliter mancipantur,13 per professionem oboedientiae, paupertatis et castitatis, 
secundum S. Francisci spiritum vivendam, foedus cum Deo contrahunt et eorum vita veluti 
sacrificium Deo, in caritate oblatum, pro tota existentia fit.14

§2 Professio in Ordine nostro, in manibus legitimi Ministri, sic exprimitur:

Ad laudem et gloriam Sanctissimae Trinitatis.
Ego fr. N.N.,
cum Dominus hanc gratiam mihi dedit
Evangelium et vestigia Domini Nostri Jesu Christi
pressius sequendi,
coram fratribus adstantibus,
in manibus tuis, Frater N.N.,
firma fide et voluntate:
voveo Deo Patri sancto et omnipotenti
vivere per totum tempus vitae meae
(vel per... ann...)
in oboedientia, sine proprio et in castitate,
simulque profiteor
vitam et Regulam Fratrum Minorum
a Papa Honorio confirmatam,
et profiteor hanc ipsam fideliter servare
secundum Constitutiones Ordinis Fratrum Minorum.
Me igitur toto corde huic faternitati committo,
ut, efficaci Spiritus Sancti operatione,
Mariae Immaculatae ducente exemplo,
Patre nostro Sancto Francisco 
una cum omnibus Sanctis intercedente,
et vobismetipsis fraternaliter adiuvantibus,
perfectam caritatem indesinenter appetam
in Dei et Eccclesiae hominumque servitio. 

10  Cf. Rb 1,2; CIC 590.
11  Cf. CIC 678,1.
12  Cf. Test 6.10.
13  Cf. LG 44.
14  Cf. CIC 607,1.

Articulus 6

§1 Professione religiosa fratres tria consilia evangelica voto publico observare promittunt, Deo 
per Ecclesiae ministerium consecrantur et Ordini Fratrum Minorum incorporantur, cum iuribus et 
officiis iure universali et proprio definitis.15

§2 Fratres vero debent non solum consilia evangelica fideliter atque integre servare, sed etiam 
secundum Regulam S. Francisci, has Constitutiones generales et alia iuris proprii praescripta vitam 
componere atque ita ad perfectionem sui status contendere.16

Articulus 7

§1 Oboedientiae voto fratres, sequentes Iesum Christum «qui posuit voluntatem suam in voluntate 
Patris»,17 abnegant semetipsos,18 proprias voluntates legitimis suis Ministris et Guardianis subiiciunt 
«in omnibus quae promiserunt Domino observare»,19 ita ut maturitatem suae personae et filiorum 
Dei libertatem plenius consequantur.20

§2 Ministro generali, S. Francisci legitimo successori, fratres omnes in bonum Ecclesiae et 
Ordinis eminentem oboedientiam ac reverentiam debent, ut signum unitatis et communionis totius 
fraternitatis.21

§3 Fratres «per caritatem spiritus voluntarie serviant et oboediant invicem»,22 insimul exquirentes 
signa voluntatis Domini Dei.

Articulus 8

§1 Paupertatis voto fratres minores, sequentes Iesum Christum «qui pro nobis se fecit pauperem 
in hoc mundo»,23 renuntiant iuri bonis materialibus utendi et disponendi sine Ministrorum et 
Guardianorum licentia; post vero professionem sollemnem emissam etiam iuri proprietatis; et sicut 
servi humiles Patris caelestis providentiae sese committunt.24

§2 Fratres recordantes altissimam paupertatem oriri a Christo et paupercula Matre eius,et memores 
verborum Evangelii: «Vade, vende quae habes et da pauperibus»,25 studeant cum pauperibus sortem 
communiter habere.

§3 Vitae pauperi fratrum minorum haud sufficit in usu rerum se Ministris et Guardianis ex toto 
subiicere, sed oportet ut re et spiritu sint pauperes, operosam ac sobriam vitam ducant;26 et exemplo 
Christi gaudeant «quando conversantur inter viles et despectas personas, inter pauperes et debiles 
et infirmos et leprosos, et iuxta viam mendicantes»,27 et haec omnia clare manifestent modo tum 
individuali tum communi necnon formis etiam novis.

15  Cf. CIC 607,1; 654.
16  Cf. CIC 598,2.
17  EpF II 10.
18  Cf. Mt 16,24.
19  Rb 10,3.
20  Cf. PC 14.
21  Cf. Rb 1,3.
22  Rnb 5,14.
23  Rb 6,3.
24  Cf. CIC 600.
25  Lc 18,22.
26  Cf. EpF II 47; CIC 600.
27  Rnb 9,2.

Articulus 9

§1 Castitatis voto fratres, «propter Regnum coelorum»,28 vitam coelibem in puritate animi29 et 
corporis ducunt, ut indiviso corde quae Domini sunt cogitent,30 et in vita evangelica ac fraterna 
«toto nisu, toto affectu, totis visceribus, totis desideriis et voluntatibus Dominum Deum» diligant.31 

§2 Omnes fratres habeant castitatem ut donum Dei, quod signum est mundi futuri et fons uberioris 
fecunditatis; ad hoc donum servandum adhibeantur omnia subsidia, naturalia et supernaturalia, ab 
Ecclesia et Ordine commendata.32

§3 Ministri, Guardiani et fratres omnes memores sint castitatem securius servari cum caritas in 
vita communi viget; ideo invigilent ut in fraternitate dilectio fraterna foveatur.33

§4 Ad votum castitatis vivendum, fratres custodiant puritatem cordis, et curent ut humiliter et 
devote aspiciant omnes creaturas, conscii eas esse ad gloriam Dei creatas.34

TITULUS III
De legibus Ordinis

Articulus 10

Interpretatio authentica Regulae S. Francisci Sanctae Sedi reservatur. Capitulo generali vero ius 
competit Regulam ipsam accommodandi novis temporibus et interpretationes faciendi, quae tamen 
eiusdem S. Sedis approbatione indigent.

Articulus 11

Ea Regulae elementa, quae in iure canonico vigenti recipiuntur, vel in Constitutionibus generalibus, 
approbante S. Sede, authentice declarantur, ita intelligenda et observanda sunt, prout ibi recipiuntur 
vel declarantur.

Articulus 12

§1 Constitutiones generales normas fundamentales praebent ad omnium fratrum vitam ubique 
secundum Regulam ordinandam.35 

§2 Leges in his Constitutionibus generalibus contentas omnes fratres summa cura servare 
studeant. Sine earum fideli observantia communio fraterna atque perfectio evangelica modo Ordini 
proprio vix attingi possunt. 

§3 Fratres Ecclesiarum orientalis ritus, qui signum praeclarum universalitatis charismatis 
franciscani constituunt, has Constitutiones et ius particulare pariter observare studeant.

Articulus 13

Constitutiones generales condere, mutare, derogare, complere et abrogare competit Capitulo 
generali, firmo praescripto can. 587 §2.

Articulus 14

§1 Statuta generalia, quatenus normae complementares Constitutionum generalium ab omnibus 
observanda sunt.

28  Mt 19,21.
29  Cf. Adm 16,2; CIC 599.
30  1Cor 7,34.
31  Rnb 23,8.
32  Cf. CIC 599.
33  Cf. PC 12.
34  Cf. Rnb 23,1.
35  Cf. CIC 578; 587,1.

§2 Capitulo generali competit Statuta generalia condere, mutare, derogare, complere et abrogare.36 

Articulus 15

§1 Constitutionum generalium intepretatio declarativa Capitulo generali competit; interpretatio 
vero authentica Sanctae Sedi reservatur.

§2 Constitutionum generalium interpretatio per modum actus administrativi a Consilio plenario 
Ordinis vel a Definitorio generali facta, vim habet tantum pro casibus quibus lata est.

§3 Interpretatio authentica Statutorum generalium Capitulo generali competit; extra Capitulum 
Consilio plenario Ordinis et Definitorio generali, et vim habet tantum pro casibus quibus lata est 
usque ad proximum Capitulum generale Ordinis, nisi ab eodem approbetur.

Articulus 16

§1 Provinciae et aliae Ordinis entitates, quocumque nomine veniunt, sua Statuta particularia, 
iuxta exigentias locorum et temporum exarata, et normis harum Constitutionum et Statutorum 
generalium non contraria, habere debent.37 

§2 Statuta peculiaria et ordines tum pro toto Ordine cum pro quadam ipsius entitate a competenti 
auctoritate conficiantur.38 

Articulus 17 

§1 Ab iis quae pertinent ad substantiam vitae religiosae et, nisi aliud expresse caveatur, a legibus 
constitutivis Constitutionum generalium, nullus Minister dispensare potest. A legibus vero in 
Statutis generalibus et particularibus contentis, Minister generalis, de consensu sui Definitorii, iusta 
et rationabili causa, dispensare potest.

§2 Ex iusta et rationabili causa et, in casibus particularibus, etiam habitualiter, a legibus 
disciplinaribus ab Ordine latis, nisi quae expresse excipiantur, dispensare possunt:

1. Minister generalis singulos fratres in universo Ordine;
2. Minister provincialis suos fratres ubicumque commorantes et hospites in sua Provincia 

versantes, nisi dispensatio Ministro generali reservata sit;
3. Guardianus proprios fratres ubicumque commorantes et alienos in suo districtu versantes, nisi 

dispensatio Ministris reservata sit. 
§3 Dispensatio tamen habitualis in commodum fratrum totius Provinciae competit Ministro 

generali, et in commodum fratrum totius Domus Ministro provinciali.

Articulus 18

§1 Dispensationes vel aliae cuiuslibet generis concessiones a Ministris in scriptis datae, sive 
singulis fratribus sive fraternitatibus resoluto iure concedentis non extinguuntur, nisi ex additis 
clausulis aliud appareat.39

§2 Gratia a Ministro generali vel provinciali denegata, nequit valide, etiam facta denegationis 
mentione, a respectivo Vicario impetrari, non consentiente Ministro.40

36  Cf. CIC 587,4.
37  Cf. CIC 587,4.
38  Cf. CIC 94.95.
39  Cf. CIC 37.46.81.
40  Cf. CIC 65,1.

CAPUT II

De spiritu orationis et devotionis
(Cf. Rb 5,2)

TITULUS I
De vita orationis

Articulus 19

§1 Fratres, suae professioni fideles, sequuntur in oratione Christum qui summas gratias agit Patri, 
quique «est vivens ad interpellandum pro nobis».41

§2 S. Francisci vestigia sectantes qui «totus non tam orans quam oratio factus»42, fratres, omni 
impedimento remoto et omni cura et sollicitudine postposita, serviant, ament, honorent et adorent 
Dominum Deum mundo corde et pura mente, «quoniam oportet semper orare et non deficere»,43 
nam «Pater tales quaerit adoratores».44

Articulus 20 

§1 Fratres, memores se ad imaginem dilecti Filii Dei creatos esse,45 laudent Patrem et Filium et 
Spiritum Sanctum cum universis creaturis eius,46 omnia bona Domino Deo altissimo reddant et de 
omnibus Ei gratias referant.47

§2 Exaltent et celebrent cum gaudio quotidie renovato amorem quem Pater, «qui nos creavit, 
redemit et sua sola misericordia salvabit», pro mundo et pro nobis habet.48 

Articulus 21 

§1 Secundum exemplum et doctrinam S. Francisci, fratres «omnem reverentiam et omnem 
honorem»49 erga Sanctissimi Corporis et Sanguinis Domini sacramentum habeant, quia in Eo totum 
bonum spirituale Ecclesiae continetur,50 et amorem et sollicitudinem diligentem tanti Mysterii in 
seipsis aptis mediis foveant.51 

§2 Omnes fratres qui in eodem loco commorantur vel inveniuntur, quotidie pro viribus pure cum 
reverentia Sanctissimam Eucharistiam in communi celebrent, ita ut vere sit centrum et fons totius 
fraternae communionis.52

§3 Sequentes exemplum S. Francisci, qui usque ad mortem voluit «haec sanctissima mysteria 
super omnia honorari, venerari et in locis pretiosis collocari»,53 fratres in qualibet Domo habeant 
saltem oratorium ubi Sanctissima Eucharistia asservetur, ut foveatur fraterna communio et devotio 
erga tantum mysterium.

41  Heb 7,25.
42  2Cel 95.
43  Lc 18,1.
44  Io 4,23; Rnb 22,26.29-30.
45  Cf. Adm 5,1.
46  Cf. CSol 3.
47  Cf. Rnb 17,7.
48  Cf. Rnb 17,7.
49  EpO 12.
50  Cf. PO 5.
51  Cf. Test 11.
52  Cf. EpO 12.30-33; CIC 663,2; 902.
53  Test 11; CIC 608.

Articulus 22 

§1 Cum fratrum vita et regula sit Sancti Evangelii observantia,54 fratres lectioni et meditationi S. 
Evangelii ceterarumque Scripturarum incumbant,55 ut in Verbi Dei intelligentia progredientes sui 
status perfectionem plenius attingant.

§2 Tamquam S. Francisci sectatores, fratres maximam venerationem erga «sanctissima nomina et 
verba Domini manifestent et ea cum reverentia asservent»56 et sacras Dei Verbi celebrationes tum in 
communi tum cum populo Dei peragant.

Articulus 23 

§1 Fratres Liturgiam Horarum iuxta mandatum Regulae celebrent,57 ut totus cursus diei ac noctis 
per laudem Dei consecretur.58

§2 Ubicumque fratres conversantur vel quocumque conveniunt, Liturgia Horarum eorum 
communis oratio sit et ordinarie communiter peragatur, salva fratrum libertate Officium “Pater 
Noster” recitandi iuxta Regulam.59 

§3 Communis Liturgiae Horarum celebratio non ad determinatum locum, sed ad fraternitatem 
pertinet. Ecclesia tamen vel oratorium praeferatur, tum quia locus sacer est, tum quia ibi facilius 
populus Dei in fratrum oratione participare potest.

Articulus 24

Solliciti de spiritu orationis et devotionis, omnes fratres quotidie orationi mentali, sive singillatim 
sive communiter, vacent.60

Articulus 25

Statutorum est determinare tempus ceterasque circumstantias celebrationum et orationis in 
communi, sive agatur de Eucharistia et de Liturgia Horarum, sive de Verbo Dei et oratione mentali.

Articulus 26

§1 Fratres magni faciant exercitia pietatis, traditione Ordinis commendata, erga mysteria vitae 
Christi, quae unionem cum Eo fovent.

§2 Fratres peculiarem devotionem habeant erga Virginem Mariam sub Mysterio Immaculatae 
Conceptionis, quae «Virgo Ecclesia facta est»,61 secundum marialis cultus formas franciscanas 
exprimat foveatque et exemplum sequatur Patronae Ordinis quae «ancillam Domini»62 sese 
nominavit.

§3 Fratres insuper devotionem erga Seraphicum Patrem Franciscum habeant eiusque vitam et 
doctrinam semper sequantur cum ipse sit «forma minorum».

§4 Omnia pia exercitia solide nitantur Sacra Scriptura, doctrina theologica et ad normas liturgicas 
Ecclesiae accommodentur.63

54  Cf. Rb 1,1.
55  Cf. PC 6; CIC 663,3.
56  Test 12.
57  Cf. Rb 3,1-3; CIC 1174.
58  Cf. SC 84.
59  Cf. Rb 3,3; cf. RCl 3,3.
60  Cf. CIC 663,3.
61  SBMV 1; cf. CIC 663,4.
62  Lc 1,38.
63  Lc 1,38.

Articulus 27

§1 Fratres, in suo proposito inter simplices personas conversandi fideles permanentes, sanas 
pietatis popularis formas foveant, quibus vitam christianam tam fidelium quam propriam nutriant.

§2 Studeant fratres orare cum populo, eius realitatem vitae sumentes, necnon eiusdem spem et 
fidem in simplicitate participantes.

Articulus 28

§1 Fratres, memores quod sanctae orationis et devotionis spiritui debent cetera temporalia 
deservire, curent ne huiusmodi spiritus propter nimiam actuositatem detrimentum patiatur.64

§2 Ad servanda in cordibus suis bona quae Dominus eis ostendit,65 habeant fratres necessariam 
discretionem in usu mediorum communicationis.66

Articulus 29

Dimensio contemplativa nostrae vocationis franciscanae foveatur etiam novis formis, quae 
mundi hodierni sensibilitati respondeant, ita ut augeantur voluntas et proposita sive orationis 
communitariae, sive orationis individualis.67

Articulus 30

§1 Ad spiritum orationis et devotionis confirmandum, fratres statuto tempore recollectionem et 
quotannis exercitia spiritualia fideliter peragant.68

§2 Duratio recollectionis et exercitiorum spiritualium aliaeque novae formae ac circumstantiae 
ad spiritum orationis colendum, in Statutis determinentur.

Articulus 31 

§1 Omnibus et singulis fratribus cordi esse debet ut eremitoria, recessus seu solitudinis loca, 
inveniantur, velut testimonium vitae contemplativae in Ordine nostro vigentis.

§2 Fratribus, qui ad vitam istam ad brevius vel longius tempus vocati sunt, rationabiliter petentibus, 
Ministri oboedientiam cum benedictione Domini concedant.

§3 Vita fratrum in his locis regi poterit simplici illa Regula, particularibus condicionibus 
accommodata, quam ipse Seraphicus Pater pro eremis composuit, vel normis iuxta Statuta exaratis.

TITULUS II
De vita paenitentiae

Articulus 32

§1 Fratres minores, quibus dedit Dominus benigne «incipere faciendi paenitentiam»,69 ad verba 
semper attendentes Iesu Christi «paenitemini et credite Evangelio»,70 sine intermissione spiritum 
conversionis renovent.

§2 Fratres recordentur se de saeculo exeuntes71 spiritum carnis abnegavisse, qua contrarium 
omni bono;72 studeant ergo per conversionem cordis continuam fructos dignos paenitentiae facere, 

64  Cf. Rb 5.
65  SBMV 1; cf. CIC 663,4.

66  Cf. CIC 666.
67  Cf. CG 1979, QV 173.
68  Cf. CIC 663,5.
69  Test 1.
70  Mc 1,15.
71  Cf. Test 4.
72  Cf. Rnb 22,9; Adm 12,2.

memores verborum S. Francisci «super omnia desiderare debent habere spiritum Domini et sanctam 
eius operationem».73 

§3 Sicut S. Franciscus vitam paenitentiae incepit serviendo leprosis et in illis Iesum 
Christum agnovit, ita fratres curent servire in paenitentia minimis hominum, in ipsis Dei Filium 
recognoscentes.74

Articulus 33

§1 Pater, dives in misericordia, reconciliavit nos sibi per Christum, et dedit hominibus ministerium 
reconciliationis: fratres ergo Domino Deo, sibimetipsis, fraternitati, hominibusque reconcilientur; 
et ministerium hoc verbis et operibus exerceant pro Christo legatione fungentes.75

§2 Fratres sub correctione misericordiae Domini firmiter remanentes, «quotidianam sui 
inquisitionem diligentissime faciant»76 ad Regulam quam susceperunt sincerius servandam,77 
frequenter ad reconciliationis sacramentum accedant78 et continue incipiant servire Domino Deo.79

§3 Memores paenitentiam seu conversionem aspectum socialem habere, studeant fratres 
sacramentum reconciliationis inter ipsos et cum populo Dei in communi celebrare, ad normam iuris 
universalis.

Articulus 34

§1 In spiritu conversionis, fratres passiones huius temporis80 libenter suscipiant et patientiam in 
tribulatione habeant, ut Passionibus Christi communicantes perfecta laetitia impleantur.81

§2 Ieiunium et alia paenitentiae opera, secundum loca et tempora, ad normam Statutorum in 
communi habeantur ut signum participationis Ordinis in mysterio Passionis Iesu Christi et ad eius 
membris fame, paupertate, dolore et aerumnis affectis subveniendum.

§3 Fratres tempus a festo Omnium Sanctorum usque ad Nativitatem Domini, tempus 
Quadragesimae, necnon quamlibet Feriam VI uti tempora paenitentiae habeant.82

Articulus 35

§1 Cum aliquis frater infirmatur, infirmitatem sustineat in patientia et in pace, atque gratias agat 
Creatori, sciens se baiulare quotidie sanctam crucem Domini nostri Iesu Christi.83

§2 Fratres qui in infirmitate vel senio versantur, celebratione communitaria Sacramento Unctionis 
infirmorum et Mysterio Corporis Christi subleventur.84

Articulus 36

§1 Fratres, appropinquante sorore nostra morte corporali, sacra communione per modum Viatici 
reficiantur, in quantum possibile, celebratione communitaria.85

§2 Omnes autem fratres, exemplo S. Francisci, meminerint mortem esse transitum de vita mortali 
in gloriam Domini et ultimam oblationem vitae quae professio perficitur.86

73  Rb 10,8.
74  Rb 10,8.
75  Cf. 2Cor 5,18-20.
76  1Cel 42.
77  Cf. 1Cel 34.
78  Cf. CIC 664.
79  Cf. CIC 664.
80  Cf. Rom 8,18.
81  Cf. 1Pt 4,13.
82  Cf. Rb 3,5-6; CIC 1250.
83  Cf. Rb 10,9; Rnb 10,3; CSol 10-11; Adm 5,8.
84  Cf. CIC 1001; 1004.
85  Cf. CIC 921,1.
86  Cf. CSol 12-13.

Articulus 37

Fratres orent pro fratribus defunctis,87 pro parentibus suis et pro Ordinis benefactoribus, ad 
normam Statutorum.

87  Cf. Rb 3,4.

CAPUT III

«Omnes vos fratres estis»
(Mt 23,8; Rnb 22,33)

TITULUS I
De fraterna communione

Articulus 38

Fratres, filii Patris coelestis et fratres Iesu Christi in Spiritu Sancto,88 sequentes formam 
evangelicam a Domino S. Francisco revelatam,89 vitam fraternam in communi ducunt,90 se invicem 
diligunt et nutriunt plus quam mater diligit et nutrit filium suum carnalem.91

Articulus 39

Caritate Dei in cordibus eorum per Spiritum Sanctum diffusa,92 fratres omnes consuetudinem 
spiritus familiaris93 et mutuae amicitiae maxime inter se habeant, urbanitatem et animi iucunditatem 
omnesque alias virtutes colant ita ut, alter alteri spei, pacis et laetitiae continuum praebentes 
incitamentum,94 ad plenam maturitatem humanam, christianam et religiosam in vera fraternitate 
coadunati perveniant.

Articulus 40

Cum unusquisque frater sit donum a Deo fraternitati datum,95 fratres, etsi charactere, cultura, 
moribus, talentis, facultatibus et qualitatibus diversis praediti, invicem in sua propria realitate se 
recipiant uti sunt et quatenus aequales, ita ut tota fraternitas locum privilegiatum congrediendi cum 
Deo evadat.96

Articulus 41

Omnes Ordinis sodales nomine et re fratres sunt et minores, quamvis distincta officia, munera et 
ministeria in Ordine exerceant.

Articulus 42

§1 Ad unitatem fraternam magis promovendam, fratres mutua caritate se praeveniant, prompto 
animo sibi invicem reciproca servitia praestent, bona incepta foveant ac de felici exitu laboris 
aliorum gaudeant.

§2 Vita fraternae communionis exigit a fratribus unanimem Regulae et Constitutionum 
observantiam, similem vivendi rationem, actuum vitae fraternitatis participationem, praesertim 
orationis communis, evangelizationis et onerum domesticorum, et item omnium emolumentorum, 
quocumque titulo perceptorum, in fraternitatis utilitatem collationem.97

88  Cf. EpF II 49-53.
89  Cf. Test 14.
90  Cf. CIC 607,2.
91  Cf. Rb 6,8.
92  Cf. Rom 5,5.
93  Cf. Rb 10,5.
94  Cf. Rnb 7,16.
95  Cf. Test 14.
96  Cf. Mad 12.
97  Cf. CIC 668,3.

Articulus 43

Caveant fratres ab omni actione qua unio fraterna laedi possit. Si vero «fuerit aliquis frater volens 
carnaliter et non spiritualiter ambulare, fratres cum quibus est moneant eum, instruant et corripiant 
humiliter et diligenter».98

Articulus 44

Fratribus debilibus, infirmis et senioribus, omnes fratres debent «servire sicut vellent sibi serviri».99 
Ideoque omnes fratres, praesertim Ministri et Guardiani, sollicitam erga eos curam gerant, illos 
visitent eorumque necessitatibus personalibus, sive spiritualibus sive materialibus, convenienter 
subveniant, eisque grati animi sensum exhibeant.100

Articulus 45

§1 Ministri et Guardiani, cum fratribus sibi commissis arcte uniti, studeant aedificare fraternitatem 
«sicuti familiam in Christo unitam»,101 in qua Deus ante omnia quaeratur et diligatur. Eis exemplo 
sint in virtutibus colendis et in observantia legum et traditionum Ordinis.102

§2 Ad promovendam oboedientiam responsabilem et activam, Ministri et Guardiani opinionem 
fratrum vel singillatim vel insimul congregatorum audiant, immo exquirant et foveant, firma tamen 
ipsorum auctoritate decernendi et praecipiendi quae agenda sunt.103

§3 Fratres Ministris et Guardianis, quibus maius onus impositum est, adiutorium libenter praestent, 
opiniones suas patefaciant, et in spiritu fidei plenoque corde eorum decisiones in praxim deducant.

Articulus 46

Guardianus una cum fratribus in Capitulo locali vitam domesticam rite ordinet ad fraternitatem 
veram, realem et intimam promovendam.

Articulus 47

Ad vitam familiarem fraternitatis protegendam, in omnibus Domibus servetur clausura, secundum 
determinationem Statutorum, ita tamen ut aliqua pars Domus semper solis fratribus reservata 
maneat.104

Articulus 48 

§1 Habitus communis Fratrum minorum, iuxta Regulam et Ordinis traditionem, constat tunica 
cum caputio subnigri seu fulvi (vulgo: marron) coloris, et corda alba.105 Fratres eum deferant in 
signum vitae franciscanae.106

§2 In vestimentorum et calceamentorum usu fratres ad paupertatem et humilitatem attendant, et 
ab omnibus quae vanitatem sapiunt se abstineant.107

98  Rnb 5,5.
99  Rb 6,9.
100  Cf. CIC 619.
101  ES II,25.
102  Cf. CIC 619.
103  Cf. PC 14; CIC 618.
104  Cf. CIC 667,1.
105  Cf. Rb 2,14-15; Test 16.
106  Cf. CIC 669,1; 1Cel 22.
107  Cf. Rb 2,14-15; CIC 282,1; 284.

Articulus 49

Ministri et Guardiani et fratres omnes curent diligenter ut maioris momenti res gestae Ordinis tam 
fratribus quam aliis notae fiant.

Articulus 50

Fratres ubicumque se invenerint, spiritualiter et diligenter se revideant et auxilium sibi invicem 
praestent.108 Ad hoc mandatum S. Francisci facilius et perfectius implendum, in Statutis generalibus 
et particularibus praevideantur normae adaequatae de relationibus inter varias Ordinis entitates.

Articulus 51

Fratres hospitalitatem apte comiterque erga omnes exerceant, maxime vero erga fratres et sorores 
totius Familiae franciscanae.

Articulus 52

Ut vita fraterna, in Christo Iesu, fermentum fiat communionis inter omnes homines, fratres 
benigne omnes recipiant et benevole agant cum amicis et adversariis,109 sive ipsi ad nos veniant, 
sive nos ad eos eamus.110

Articulus 53

Fratres, in testimonium paupertatis et caritatis tenentur subvenire ex bonis, in usum fraternitatis 
destinatis, necessitatibus Ecclesiae, auxilium iis qui in vera necessitate versantur praestare et 
pauperes participes reddere bonorum,111 ad normam Statutorum particularium.

Articulus 54

§1 Ministri et Guardiani, atque alii fratres, iuxta Statuta particularia, familiaritatis officia erga 
parentes, consanguineos et benefactores fratrum rite adimpleant, eosque in precibus fraternitatis 
includant.

§2 Pro parentibus fratrum in necessitate constitutis, ratione habita indigentiae et secundum 
iudicium Ministri et Guardiani, subsidium decernatur.

TITULUS II
De relationibus cum Familia franciscana universa

Articulus 55

§1 Fratres libenter meminerint charisma a Deo S. Francisco collatum cunctos suos multiplices 
fructus exhibere atque manifestare tam apud Fratres minores quam apud alios Familiae franciscanae 
sodales.

§2 Totis viribus nitantur fratres alere ac promovere huius charismatis franciscani plenam 
evolutionem apud omnes qui spiritu S. Francisci imbuuntur, et opportunitatem conveniendi arripere 
ut inceptis communibus adiutorium praestent.

§3 Assistentes spirituales cuiuscumque entitatis vel gradus Familiae franciscanae sedulo 
seligantur, ad normam iuris universalis et proprii.

108  Cf. Rnb 7,15.
109  Cf. Rnb 7,14.
110  Cf. Mad 15,17.
111  Cf. CIC 640.

Articulus 56

§1 Fratres idem charisma et mutuas necessitudines omnino agnoscentes, monialibus II et III 
Ordinis S. Francisci semper curam diligentem et sollicitudinem praebeant.112

§2 Primi Ordinis est unitatem spiritualem cum monialibus II et III Ordinis servare atque tueri 
et earum foederationes promovere, earum tamen vitae autonomia, praesertim regiminis, in tuto 
semper posita.

Articulus 57

§1 Ministri in monasteria monialium Ordini nostro ad normam CIC 614 consociata, auctoritatem 
illam exercent quae in earum iure proprio decernitur.

§2 Ministri provinciales, officium visitandi monasteria monialium ad normam earum iuris 
habentes, opportunis temporibus per se vel per suos delegatos hoc opus impleant.113

Articulus 58

Quo perfectius et efficacius vita contemplativa eorundem monasteriorum in Ecclesia et in mundo 
floreat, assistentes spirituales adiuvent moniales ut sese efforment in spiritu orationis, testimonio 
vivo germanae paupertatis et zelo missionario.

Articulus 59

Fratribus et sororibus III Ordinis regularis, necnon Institutorum saecularium et Societatum vitae 
apostolicae S. Francisci, prouti necessitas suggerat et possibilitas suppetat, Ministri et Guardiani 
subsidia spiritualia praebere et collaborationem in evangelizationis operibus promovere conentur.

Articulus 60

§1 Primo Ordini commissa est cura Ordinis Franciscani Saecularis, qui in saeculo spiritum S. 
Francisci prae se fert et particeps fit vitae, testimonii et missionis charismatis franciscani, ad cuius 
plenitudinem operam propriam affert necessariam et complementarem.114

§2 Fratres minores ita Ordinem Franciscanum Saecularem aestiment, speciali cura eum adiuvent 
et reciprocam vitalitatem atque mutuam assistentiam foveant, ut genuino spiritu franciscano magis 
imbuatur, et in mundo, praesertim inter iuvenes, promoveatur.115

Articulus 61

§1 Minister generalis et Minister provincialis, simul cum potestate Fraternitates erigendi et 
visitandi, altum moderamen in Ordinem Franciscanum Saecularem exercent modo a Regula Ordinis 
Franciscani Saecularis eiusque iure proprio determinato.116

§2 Libenter fratres assistentiam spiritualem et pastoralem praestent uti praescribitur in Regula et 
in iure proprio Ordinis Franciscani Saecularis.

Articulus 62

Assistentes spirituales curent ut omnes fratres et sorores Ordinis Franciscani Saecularis, vestigia S. 
Francisci fideliter sectantes, nuntium evangelicum et peculiarem notam franciscanae spiritualitatis, 
de fraternitate, testimonio et ministerio in mundo dilatent.

112  Cf. FViv 2.
113  Cf. CIC 628,1.
114  Cf. CIC 303; 677,2.
115  Cf. CIC 677,2.
116  Cf. CIC 303; 312,2.

Articulus 63

Ministri provinciales sodalitates associationum christifidelium quomodocumque ad Ordinem 
pertinentium in territorio suae Provinciae erigendi facultate gaudent, cum potestate illam aliis 
fratribus delegandi, servatis de iure servandis.117

117  Cf. CIC 312,2.

CAPUT IV

«Peregrini et advenae in hoc mundo»
(1Pt 2,11; Rb 6,2)

TITULUS I
Pacifici et humiles

(Cf. Rb 3,11)

Articulus 64

Fratres, ut sectatores Iesu Christi, «qui humiliavit semetipsum factus oboediens usque ad 
mortem»,118 et propriae vocationi minoriticae fideles, «cum gaudio et laetitia»119 vadant per mundum 
tamquam servi et subditi omnibus, pacifici et humiles corde.120

Articulus 65

Fratres, conscii quod «quantum est homo coram Deo, tantum est et non plus»,121 recognoscant 
Deum sicuti summum et unicum bonum, semper illi placere studeant in omnibus, et libenti animo 
ferant se reputari tamquam viles, simplices et despecti.122

Articulus 66

§1 Ut exinanitionem Salvatoris pressius sequantur et clarius demonstrent,123 fratres vitam et 
condicionem parvulorum in societate ducant, semper inter eos tamquam minores commorantes; 
qua conditione sociali operam conferant in adventum Regni Dei.124

§2 Sua vivendi ratione, fratres qua fraternitas et qua singulis ita se gerant ut nemo arceatur ab 
ipsis, praesertim qui socialiter et spiritualiter ordinarie sunt derelicti.

Articulus 67

Fratres, constanter semetipsos abnegantes125 et in continua conversione ad Deum, imaginem 
propheticam prae se ferant exemplo propriae vitae,126 ad confundendos «falsos valores» nostrae 
aetatis.

Articulus 68

§1 Fratres vivant in hoc mundo ut promotores iustitiae atque praecones et artifices pacis127 
vincentes malum bonum facientes.128

§2 Ore pacem nuntient, in corde vero eam profundius fratres teneant ita ut nemo ad iram et ad 
scandalum provocetur, sed omnes per eos ad pacem, mansuetudinem et benignitatem revocentur.129

118  Philp 2,8.
119  Adm 20,2.
120  Cf. Rnb 16,6; EpF II,47; SVir 16-18.
121  Adm 19,2.
122  Cf. Adm 19,1.
123  Cf. Adm 19,1.
124  Cf. Mad 22; Bah 28.29.
125  Cf. Rb 2,17; Rnb 1,3; 17,14.
126  Cf. Bah 31.
127  Cf. Mad 16; Bah 38; Med F 56b; Med M 25.26.
128  Cf. Rom 12,21.
129  Cf. Rb 3,11; Rnb 14,2-4; Test 23; Mad 31.

Articulus 69

§1 In iuribus oppressorum vindicandis, fratres actioni violenti renuntiantes, ad media recurrant 
quae ceteroquin etiam debilioribus praesto sunt.130

§2 Conscii etiam periculorum atrocium humanum genus minantium, fratres, omnem speciem 
bellicae actionis et cursum ad arma apparanda, tamquam gravissimam plagam mundo et maximam 
laesionem pauperum, firmiter denuntient,131 nec laboribus neque aerumnis parcentes ad Regnum 
Dei pacis extruendum.132

Articulus 70

Omni timore liberi ob paupertatem quam elegerunt et gaudenter viventes spe in Promissione 
posita,133 necnon promoventes mutuam acceptationem atque benevolentiam inter homines, fratres 
sint instrumenta reconciliationis cruce Iesu Christi peractae.

Articulus 71

Vestigia S. Francisci prementes, fratres erga naturam, hodie undique comminatam, sensum 
reverentiae ostendant,134 ita ut eam ex integro fraternam reddant et omnibus hominibus proficientem 
in Dei Creatoris gloriam.135

TITULUS II
Nihil sibi approprient
(Cf. Mt 16,24; Rb 6,1)

Articulus 72

§1 Peregrini et advenae in hoc saeculo, fratres, proprietate personali abdicata, nec domum nec 
locum nec aliam rem sibi approprient, iuxta Regulam;136 ideoque se ipsos et ea omnia quibus ad 
vitam et laborem utuntur, in paupertate et humilitate servitio Ecclesiae et mundi impendant. 

§2 Aedificia quae pro fratribus construuntur et omnia quae fratres sibi comparant vel quibus 
utuntur, secundum locorum et temporum condiciones paupertati consonent.137

§3 Bona quae ad usum fratrum concredita sunt, iuxta legitimam dispositionem Statutorum 
particularium, in utilitatem pauperum condividantur.

Articulus 73

Proprietas aedificiorum et bonorum quae pro vita et operibus fratrum necessaria sunt, sub dominio 
illorum quibus fratres serviunt, vel benefactorum vel Ecclesiae vel S. Sedis realiter maneat.

Articulus 74

§1 Candidatus ad Ordinem qui bona temporalia possidet, de iis ante professionem temporariam ita 
disponat ut, eorum proprietate sibi retenta, administrationem, usum et usufructum, pro tempore quo 
in votis temporariis permanserit valido documento cedat quibus sibi placuerit, non tamen Ordini.138

130  Cf. Med M 27.
131  Cf. Bah 38.
132  Cf. Med M 25-27; Bah 32-36.
133  Cf. Mad 24.
134  Cf. CSol; SVir 18.
135  Cf. Mad 25.
136  Cf. Mad 25.
137  Cf. Test 24.
138  Cf. CIC 668,1.

§2 Ad has dispositiones iusta de causa mutandas et ad quemlibet actum ponendum circa bona 
temporalia, licentia Ministri provincialis ad normas Statutorum particularium requiritur.139

Articulus 75

§1 Vi voti paupertatis secundum Regulam, sollemniter professurus debet, ante professionem, 
abdicationem proprietatis omnium bonorum quae actu habet vel per hereditatem necessariam 
habiturus est, in scriptis a die emissionis professionis valituram facere,140 cui maluerit, potissimum 
tamen in favorem pauperum; nec ei licet quocumque modo aliquid sibi reservare.141

§2 Nemo fratrum audeat professurum quovis praetextu inducere, ut sibi ipsi vel Ordini aliquid 
relinquat.142

§3 Statuta particularia provideant ea quae necessaria sunt ut ante professionem sollemnem 
abdicatio bonorum etiam iure civili valida a die professionis effectum consequatur.143

TITULUS III
«Laborent fideliter et devote»

(Rb 5,1)

Articulus 76

§1 Sicuti veri pauperes spiritu et exemplo S. Francisci ducti, fratres laborem et servitium uti 
donum Dei habeant,144 quare se ostendant ut minores a nemine timendos, quia quaerunt servire et 
non dominari.145

§2 Agnoscentes laborem ordinarium et praecipuum modum esse ad necessaria providendi, omnes 
et singuli fratres serviant et «laborent fideliter et devote»,146 fugientes otium «animae inimicum».147

Articulus 77

§1 Studeant fratres habitudinem laboris habere148 et suam autem artem exercere possunt, «si non 
fuerit contra salutem animae et honeste poterint operari».149

§2 Nulli labori, etiam per longum tempus exculto, fratres uti proprio inhaereant; semper prompti 
sint ad loca et opera incepta derelinquenda et ad novos necessarios labores aggrediendos.

Articulus 78

§1 Fratres libertate iis a Regula concessa quoad eligendos labores, secundum tempora, regiones 
et necessitates illos praeferant,150 in quibus testimonium vitae franciscanae eluceat, et particulari 
modo quaerant aspectum solidarietatis atque servitii erga pauperes.151

§2 Sustentatio vitae nec finis primarius nec unica norma ad eligendos labores esse debet;152 immo 
fratres etiam sine pretio laboris parati sint suum praestare servitium.

139  Cf. CIC 668,2.
140  Cf. CIC 668,4.5.
141  Cf. Rb 1,1; 2,5; Rnb 1,1-3; 2,4.
142  Cf. Rb 2,7-8; Rnb 2,2-3; 5-6.
143  Cf. CIC 668,4.
144  Cf. Rb 5,1.
145  Cf. Mt 20,28; Mad 19.
146  Rb 5,1.
147  Rb 5,2; cf. Test 21.
148  Cf. Med F 54b-c.
149  Rnb 7,3; cf. Test 20.
150  Cf. CIC 671.
151  Cf. Rnb 9,2; Med F 54e; Mad 28.
152  Cf. Rnb 22,25; Test 21; Mad 29.

Articulus 79

§1 In seligendo quocumque labore vel servitio, ratio habeatur sive vitae fraternae, localis et 
provincialis, a qua nemo fratrum se eximat, sive uniuscuiusque facultatum, et quidem tali modo ut 
labor assumatur et corresponsabiliter perficiatur in fraternitate, secundum Statutorum particularium 
dispositiones.153

§2 De mercede laboris fratres necessaria recipiant, et hoc humiliter.154 Tamen, quidquid propria 
acquirunt industria vel ratione Ordinis, aut quidquid eis ratione pensionis, subventionis vel 
assicurationis quoquo modo obvenit, fraternitati acquiritur.155

Articulus 80

§1 In nostris fraternitatibus labores domestici peragantur ab ipsis omnibusque fratribus in quantum 
fieri potest.156

§2 Quando alii pro fraternitate laborant, cum iustitia observari debent normae legum civilium.

Articulus 81

Quando fructus laboris et alia media non sufficiunt pro sustentatione fraternitatis, fratres ad 
mensam Domini recurrant157 et «vadant pro eleemosyna confidenter»,158 iuxta normas Statutorum.159

Articulus 82

§1 Omnes fratres pecunia utantur modo pauperibus congruenti solidarique erga fraternitatem 
responsabilitate, «sicut decet servos Dei et paupertatis sanctissimae sectatores».160

§2 In usu pecuniae, fratres a Ministris et Guardianis omnino dependeant, non solum quoad 
licentias impetrandas sed etiam quoad fidelem rationem de acceptis et expensis reddendam.

§3 Fratres, praesertim Ministri et Guardiani quamlibet coacervationem studiose vitent, necessitates 
pauperum prae oculis habentes.161

153  Cf. Med F 54c.
154  Cf. Rb 5,34.
155  Cf. CIC 668,3.
156  Cf. CPO 81 21.
157  Cf. Rnb 7,8; Test 22.
158  Rb 6,2.
159  Cf. CIC 1265.
160  Rb 5,4.
161  Cf. Litt. SCR, 2.II.1970.

CAPUT V

In hoc misit vos Deus 
in universo mundo

(Cf. EpO 9)

TITULUS I
Fratres vocati sunt ad evangelizandum

Articulus 83

§1 Sicut Filius a Patre missus est, omnes fratres, Spiritu Sancto ducente, mittuntur ut Evangelium 
in universo mundo proclament omni creaturae, et testimonio dato voci eius faciant scire omnes 
quoniam non est omnipotens praeter Deum.162

§2 Fratres omnes participent munus evangelizationis totius Ecclesiae et, ad exemplum S. Francisci 
qui de «toto suo corpore fecerat linguam»,163 prompti sint inspirationem Domini accipere164 et, 
ubique vocati et missi fuerint, verbo et opere aedificent omnes gentes cum puritate totius eorum 
vitae.165

Articulus 84

Fratres, ubicumque sunt et quidquid operantur, sese dedicent muneri evangelizationis: tum 
in fraterna communione per vitam contemplativam ac paenitentem atque per varios labores pro 
fraternitate peractos; tum in societate humana per actuositates intellectuales et materiales, per 
exercitium muneris pastoralis in paroeciis aliisque ecclesiasticis institutionibus; ac tandem per 
testimonium simplicis franciscanae praesentiae adventum Regni Dei annuntiando.166

Articulus 85

In evangelizatione adimplenda, annuntient fratres Iesum Christum et hunc crucifixum167 et, nihil 
aliud desiderantes nisi eius vestigia sequi, afferant omnibus sibi obvenientibus Domini pacem et 
bonum168 atque spem certam mundi melioris.169

Articulus 86

Fratres, cum monere volunt populum de paenitentia,170 faciant prius et ipsi fructus dignos 
paenitentiae,171 scientes quod nemo evangelizare potest quin prius evangelizari consentiat.172

Articulus 87

§1 Tota Fraternitas, id est Ordo, Provincia et Domus, necnon omnis frater, non sibi soli vivant 
sed aliis proficere debent,173 quaerentes cum omnibus hominibus eamdem communionem fraternam 
quam inter ipsos colunt.174

162  Cf. EpO 9.
163  1Cel 97.
164  Cf. Rb 12,1.
165  Cf. EpO 9.
166  Cf. Med M 13; Bah 17.
167  Cf. 1Cor 2,12.
168  Cf. Test 23.
169  Cf. Mad 31.
170  Cf. EpC I 6.
171  Cf. EpF II 25.
172  Cf. EN 24; Bah 15.28-29.
173  Cf. Off Ryth, ant. Laudes in AF X 383.
174  Cf. EN 15; Med M 2; Mad 15.31.33; Bah 22-23.

§2 Cum ista communio fraterna, oratione et poenitentia nisa, sit primum et praeclarum Evangelio 
testimonium175 atque novae hominum familiae signum propheticum, talis fiat conversatio fratrum 
inter gentes ut quicumque viderit vel audierit eos Patrem qui in coelis est glorificet et collaudet.

§3 Ut Ecclesia semper magis appareat ut sacramentum salutis nostri temporis, fratres constituant 
fraternitates in ambitu pauperum et in coetibus saecularizatis et eas considerent media privilegiata 
evangelizationis.

Articulus 88

Inter omnes sodales Familiae Franciscanae fratres unionem et collaborationem promoveant ut 
efficacius Evangelium nuntiari possit.176

TITULUS II
De evangelizationis modis

Articulus 89

§1 Testimonium vitae vel silens Regni Dei proclamatio initium quoddam et primus modus 
evangelizationis est177 et ab omnibus fratribus, tam clericis quam laicis,178 praedicatoribus, oratoribus, 
vel «laboratoribus», iuvenibus ac senioribus, sanis ac infirmis179 ostendi potest et debet, ita ut dum 
vitam minoriticam ducunt in fraternitate confitentur se esse christianos.

§2 Testimonium verbi vel explicita proclamatio180 alter modus evangelizationis est et ab eis fit qui 
verbo et officio annuntiant nomen et doctrinam, vitam et Promissum, Regnum et mysterium Iesu 
Nazareni Filii Dei. 

A.  Vivant subditi omnibus inter gentes et confiteantur se esse christianos (cf. Rnb 16,6).

Articulus 90

Permagni faciant fratres fidem catholicam quae donum Dei est, et seposita quavis acceptatione 
hominum fidem suam humiliter, fortiter et laeto animo coram omnibus profiteantur.181

Articulus 91

Privilegia pro seipsis vel fraternitatibus suis minime fratres quaerant vel accipiant,182 nisi illud 
minoritatis. Secundum S. Francisci dictum, fratres in Ecclesia Dei fructum afferunt si, ut Minores, 
in statu propriae vocationis permaneant.183

Articulus 92

§1 Inter christifideles viventes, fratres sese considerent debitores beneficiorum Dei et totis viribus 
nitantur ut omnes unitate et caritate perseverent in vera fide et paenitentia.184

§2 Cum crescit inter populos desiderium fidem suam vivendi et celebrandi modis accommodatis 
ingenio proprio,185 libenter auxilium praestent ad hoc opus inculturationis fovendum.186

175  Cf. Io 13,35; CIC 673; EN 69; Med M 10.
176  Cf. Med M p.II, c.III 4-6.
177  Cf. EN 21; Rnb 16,6.
178  Cf. Rnb 17,5.
179  Cf. Rnb 23,7.
180  Cf. EN 22; Rnb 16,7.
181  Cf. Rnb 16,6.
182  Cf. Test 25-26.
183  Cf. 2Cel 148; cf. Leg Per 115.
184  Cf. Rnb 23,7.
185  Cf. Med M 14.
186   Cf. CPO 81 9.

Articulus 93

§1 Studeant alios in caritate non ficta reverenter auscultare, et ab hominibus, inter quos vivunt 
praestantiori modo a pauperibus, qui nostri magistri sunt187 libenter discant, et prompti sint ad 
dialogum cum omnibus ineundum.188

§2 Semina Verbi et secretam Dei praesentiam percipiant, tum in mundo hodierno tum in pluribus 
etiam elementis aliarum religionum et culturarum,189 quarum studio magna cum reverentia sese 
dedicent.

Articulus 94

Maximi momenti est et magnopere a fratribus promovenda, evangelizatio culturarum qua valores 
vere humani in omnibus sectoribus vitae crescunt et abusus dignitati humanae nocentes extirpantur.190

Articulus 95

§1 Spiritus oecumenicus ubique foveatur et, si condiciones permittant, viae et media ad 
collaborationem cum omnibus aliis christianis quaerantur191 servato can. 755.

§2 Praesentia benigna et reverentiali inter credentes aliarum religionum, fratres laborent cum eis 
ad populum quem dedit sibi Deus aedificandum.192

§3 Ut sectatores S. Francisci et primorum Ordinis missionariorum, valde solliciti sint fratres ire 
humiliter et devote vivere inter gentes islamicae religionis193 pro quibus item non est omnipotens 
praeter Deum.194

Articulus 96 

§1 Omnino conscii de momento et gravitate problematum socialium fratres sedulo discant et 
doceant doctrinam Ecclesiae de ordine sociali, familia et persona humana. Investigent critice etiam 
alia elementa culturalia utpote apta ad dialogum pro christiano responso ineundum.195

§2 Cum magna pars hominum adhuc egestate, iniustitia ac oppressione teneatur, fratres cum 
omnibus hominibus bonae voluntatis ad societatem iustitiae liberationis et pacis in Christo resurgente 
instaurandam sese dedicent196 et, causis cuiusvis situationis perpensis, participent incepta caritatis, 
iustitiae et solidarietatis internationalis.197

§3 In sinu quoque Ecclesiae et Ordinis laborent fratres humiliter et fortiter ut iura et dignitas 
humana omnium colantur et observentur.198

Articulus 97

§1 Exemplo S. Francisci a Domino inter leprosos ducti, omnes et singuli fratres in favorem 
«emarginatorum», pauperum et oppressorum, afflictorum et infirmorum optionem agant199 et 
gaudentes quando conversantur inter eos,200 faciant cum illis misericordiam.201

187  Cf. Bah 11; cf. Vinc. a Paulo, Entretiens, Coste X 332.
188  Cf. Med M 24.
189  Cf. AG 9; LG 16.
190  Cf. EN 20.
191  Cf. AA 27; AG 15; Med M p.II, c.II 2E; Med F 50.61.
192  Cf. Med M 21.24, p.II, c.II,2F.
193  Cf. Rb 12,1; Rnb 16,3.
194  Cf. EpO 9.
195  Cf. EN 31.
196  Cf. Med M 25.26.27; Mad 34; Bah 32-37.
197  Cf. AA 8.14; UR 12.
198  Cf. RH 17; Mad 35; CPO 81 3.9.15.
199  Cf. Bah 24-31.
200  Cf. RnB 9,2.
201  Cf. Test 1-2; Lc 10,25-27.

§2 In communione fraterna cum omnibus terrae minoribus et eventus hodiernos de conditione 
pauperum intuentes202 adlaborent fratres ut ipsi pauperes plenius conscii fiant de propria dignitate 
humana eamdemque custodiant et augeant.203

Articulus 98

§1 Fratres, quando inveniunt maiores, potentes et divites, ne despiciant nec iudicent,204 sed 
humiliter moneant etiam eos de paenitentia, et de omnibus bonis Domino Deo in pauperibus semper 
praesenti reddendis.205

§2 Exemplo S. Francisci, vadant fratres minores ad homines vitam et libertatem minantes, ut 
offerant illis bonum nuntium reconciliationis, conversionis et spem novae vitae.206

Articulus 99

Fides in cordibus hominum nascitur non controversiis sed ope Spiritus Sancti qui dona sua 
concedit singulis prout vult.207 Cum homines nolunt testimonium eorum acceptare, sperent fratres in 
oratione et patientia, et cum «non fuerint recepti, fugiant in aliam terram ad faciendam paenitentiam 
cum benedictione Dei».208

B. «Cum viderint placere Domino, annuntient verbum Dei» (Rnb 16,7).

Articulus 100

Fratres quibus Dominus gratiam praedicandi dederit, ita proclament Bonum Nuntium salutis ut, 
docentes omnes timere et amare Creatorem coeli et terrae et facere paenitentiam, integre et fideliter 
proponant mysterium Christi.209

Articulus 101

§1 Fratres in ordinibus sacris facultate praedicandi ubique gaudent, servatis de iure servandis. 
Fratres laici a suo Ministro approbati eadem facultate gaudent nostratibus praedicandi ubique, excepta 
homilia liturgica, et etiam christifidelibus laicis iuxta Conferentiae Episcoporum praescripta.210

§2 Ministri verbi et omnes theologi maxima cum sollicitudine formentur, ut spiritum et vitam 
aliis ministrare possint.211

§3 Ministri Ordinis candidatos ad ministerium verbi examinent secundum praescripta iuris 
universalis vel proprii, et si idonei sint, eos approbent.212

§4 Ad praedicandum fratribus in eorum ecclesiis vel oratoriis licentia Ministri vel Guardiani 
requiritur.213

Articulus 102

§1 Praedicatio verbi ad utilitatem et aedificationem populi ordinata,214 originem ducat e Sacra 
Scriptura in traditione Ecclesiae et in contextu vitali necessitatum et condicionum populorum 
recepta.

202  Cf. Bah 31a.
203  Cf. Med M 12.23; Mad 35.
204  Cf. Rb 2,17.
205  Cf. Rnb 17,17; Adm 18,2.
206  Cf. Rnb 7,14.
207  Cf. 1Cor 12,7 ss.; Lc 12,12.
208  Test 26.
209  Cf. Rnb 16,7; CIC 760.
210  Cf. CIC 757.758.759.764.
211  Cf. Test 13.
212  Cf. Rb 9,2.
213  Cf. CIC 765.
214  Cf. Rb 9,3.

§2 Ut praedicatio vere prophetica fiat, signa temporum diligenter investigentur et luce Evangelii 
percipiantur.215

Articulus 103

§1 Spiritu Sancto loquente in cordibus audientium, fratres praedicent verbis castis et puris in 
brevitate sermonis de virtutibus et vitiis temporis hodierni.216

§2 Opere praedicationis implendo, meminerint fratres auditores libentius testes auscultare quam 
magistros, et magistros quidem tantum auscultare si et testes sunt:217 sibimetipsis ergo imprimis 
praedicent.

Articulus 104

In annuntiatione Evangelii laborent fratres cum patientia et humilitate et magnam reverentiam pro 
conscientiis omnium demonstrent; seposita quavis specie proselitismi nolint aliud de auditoribus 
nisi quantum Dominus dederit eis.218

Articulus 105

§1 Fratres quibus officium praedicationis commissum fuerit zelo indefatigabili imbuti, opportune 
et importune, sollicite et continue incumbant praedicationi Verbi Dei in Ecclesiis particularibus, non 
tamen invito Episcopo dioecesano.219 

§2 Ut ex antiqua Ordinis traditione fratres adiuvent Ecclesias particulares, Sacram Scripturam et 
fidem catholicam disseminando per media apta, personis et temporibus accommodata.

Articulus 106

Fratres praecipue solliciti sint operam dare institutioni catecheticae.

Articulus 107

Verbi ministri per praedicationem popularem valde aestimatam ab initio Ordinis attento animo 
considerent illos qui simplices et illitterati sunt, et veritatem Evangelii modo adaequato eis proponant.

Articulus 108

Fratres ultro adiuvent et promoveant sanctificationem omnis personae; sacerdotes vero, praesertim 
mediante reconciliationis sacramenti ministerio.

Articulus 109 

§1 Fratres adhibeant instrumenta communicationis socialis pro evangelizatione et promotione 
humana et se praeparent modo adaequato et consono nostro charismati et statui. Ne obliviscantur 
tamen spiritum minoritatis maiorem efficaciam pro Verbi Dei diffusione habere.

§2 Fratres ad edenda scripta tractantia quaestiones de religione et moribus licentia quoque proprii 
Ministri egent.220

Articulus 110

Fratres periti, praesertim in scientiis theologicis, quorum opera muneri evangelizationis 
magnopere prodest, fruuntur in Ordine nostro iusta libertate investigationes suas gerendi et, servatis 

215  Cf. GS 4.
216  Cf. Rb 9,3-4.
217  Cf. EN 41.
218  Cf. EpM 6-7.
219  Cf. Rb 9,1; Med M 15-16; p.II c.IV 1a.
220  Cf. CIC 832.

de iure servandis, exitus earum divulgandi «veritatem facientes in caritate»,221 servato debito erga 
Ecclesiae magisterium obsequio.

TITULUS III
De munere evangelizationis ordinando

Articulus 111

Omnia opera quae promovent munus evangelizationis a populo Dei implendum et quae cum 
nostro statu fraternitatis et minoritatis componuntur, ab Ordine nostro assumi possunt.

Articulus 112 

§1 Capitulorum sive generalium sive provincialium est examinare utrum actuositas Ordinis quoad 
selectionem, concretas formas agendi et vim testimonii respondeat exigentiis temporis praesentis 
et actionis evangelizationis franciscanae, atque idoneas vias ac rationes ad apostolatum fovendum 
statuere.

§2 Actuositates a fratribus suscipiendae consultatione in Capitulis localibus definiantur, intuitu 
necessitatum realium hominum, Ecclesiae, Ordinis et singulorum fratrum, salva tamen Ministrorum 
et Guardianorum facultate decernendi et praecipiendi quaenam seligantur opera et quibusnam 
committantur fratribus.

Articulus 113

De acceptatione, moderatione, distributione et renuntiatione ministeriorum vel laborum 
evangelizationis, provideatur in Statutis generalibus vel particularibus.

Articulus 114

§1 Conferentiarum Ministrorum provincialium est coordinare labores quos Provinciae fraterna 
cooperatione implendos suscipiant, salva illarum autonomia, atque formas congruas ad eandam 
cooperationem fovendam invenire. 

§2 Ministri libenter atque utiliter Conferentiis Superiorum maiorum cooperentur, ad mutuum 
adiutorium praestandum et arctam relationem cum Episcopalibus Conferentiis et etiam cum singulis 
Episcopis instaurandam, necnon ad meliorem operum et actionum coordinationem efficiendam; 
simulque fratres participare sinantur illa incepta quae formationi religiosorum inserviunt.222

Articulus 115

§1 Fratres qui in Ecclesiis particularibus operam praestant, prompti sint Episcopos eorumque 
collaboratores adiuvare in exsequendis propositis pastoralibus praesertim notis nostro franciscali 
charismati consonis.

§2 Ut Fraternitas nostra prophetica sit in munere evangelizationis implendo, fratres cordi 
habeant novis formis charisma franciscanum vivere iuxta Ecclesiae mentem et in unione cum vita 
fraternitatis.223

TITULUS IV
De missionali evangelizatione

221  Eph 4,15; GS 62; CIC 218.
222  Cf. CIC 708.
223  Cf. CPO 81 11; CIC 677,1.

Articulus 116 

§1 Tota Fraternitas nostra missionaria est et missionem Ecclesiae participat, iuxta exemplum 
S. Francisci eiusque voluntatem in Regula expressam.224 Unusquisque ergo frater, propriae 
responsabilitatis conscius, partem suam in opere missionali assumat. 

§2 Fratres Ordinem cuiusvis gentis indoli aptandum et inde ab initio in universo mundo 
instituendum cordi habeant, ac curent ut Ordo in Ecclesias particulares inseratur.225

Articulus 117 

§1 In Ordine nostro missionarii nuncupantur ii fratres qui secundum Regulam divina inspiratione 
ad actionem evangelizandi missionalem explendam sese dedicare volunt et a Ministro competenti 
mittuntur.226

§2 Finis missionalis evangelizationis est Domini nostri Iesu Christi Evangelium ferre in populis 
vel coetibus in quibus numquam laetum Nuntium auditum fuit, atque adiuvare illos qui Evangelium 
acceptaverunt in construenda particulari Ecclesia.

§3 Missionalis evangelizatio necessaria manet in omnibus Ecclesiis particularibus donec eae 
plene aedificatae sint vel reaedificatae in pristino vigore, viribus et necessariis mediis adhibitis.

Articulus 118 

§1 «Quicumque fratrum divina inspiratione voluerint ire inter infideles, petant licentiam inde a 
suis Ministris provincialibus»,227 ad quos spectat iudicare de eorum idoneitate et de opportunitate 
eos mittendi.228

§2 Singuli fratres responsabilitatis missionalis conscientiam inter christifideles foveant.229

Articulus 119

§1 Auctoritas evangelizationem missionalem in Ordine regendi eique invigilandi est penes 
Ministrum generalem cum suo Definitorio. 

§2 Minister generalis fratrum missionariorum et operis missionalis Ordinis peculiarem 
sollicitudinem habeat; eandem sollicitudinem habeant Ministri provinciales in suis Provinciis.230

§3 Ministri generalis est in Ordine promovere, moderari et coordinare incepta et opera quae ad 
actionem missionalem spectant, secundum orientationes Capituli generalis et normas Statutorum 
generalium.

Articulus 120

§1 Ministro generali competit, de consensu sui Definitorii, nova incepta missionalia pro Ordine 
acceptare, sive a Sancta Sede sive ab Ordinario loci oblata, et debitas conventiones inire.231

§2 Pro aliis de competentia ad mandata et incepta missionalia accipienda et ad fratres in actione 
missionali mittendos, necnon de officiis ad actuositatem missionalem Ordinis quovis gradu et modo 
promovendam, provideatur in Statutis generalibus vel particularibus.

Articulus 121

§1 Ministri provinciales curent ut missionarii debitam formationem acquirant, quo efficacius 
futuri muneris exigentiis satisfacere valeant. 

224  Cf. Rb 12,1-2; Med M 2.
225  Cf. AG 18.40; Med M p.II c.II 2; c.IV 1a.
226  Cf. Rb 12,1-2; Rnb 16; CIC 784.
227  Rb 12,1.
228  Cf. Rb 12,2; Rnb 16,4.
229  Cf. Med M p.II, c.I 7.
230  Cf. Med M p.II, c.I 1.
231  Cf. CIC 790,1.

§2 Datis temporum decursu et profundis in societate mutationibus, missionarii sese renovare 
debent ut exigentiis ministerii semper respondeant. Ministrorum est providere ut per programmata 
adaequata formationis continuae haec renovatio impertiatur omnibus missionariis.232

TITULUS V
De Terra Sancta

Articulus 122

Fratres magno cordi habeant Terram vita terrena Filii Dei et eius pauperculae Matris sanctificatam 
atque a S. Francisco veneratam ibique peculiariter testes sint Evangelii Iesu Christi et eius Regni 
pacis.

Articulus 123 

§1 Custodiendae Terrae Sanctae munus Ordini nostro a Sancta Sede demandatum, in hoc consistit: 
loca sancta custodire, cultum divinum in eis promovere, peregrinorum pietatem fovere, munus 
evangelizationis ibi adimplere, pastoralem actuositatem exercere secundum Ordinis spiritualitatem 
atque opera apostolica erigere et ministrare.

§2 Custodia Terrae Sanctae est entitas internationalis quae gubernatur a Custode, seu Guardiano 
Montis Sion, qui a Definitorio generali eligitur ad sexennium et eam regit potestate ordinaria ad 
normam Constitutionum generalium et Statutorum.

Articulus 124

Internationalitas Terrae Sanctae una simul cum opere inculturationis omni cura foveatur et 
unaquaeque Provincia unum alterumve fratrem in ea semper habere studeat.

Articulus 125

Omnes Ordinis Provinciae Commissariorum actuositatem pro Terra Sancta foveant ad normam 
Statutorum generalium.

232  Cf. Med M p.II, c.I 4Bb.c.

CAPUT VI

«Desiderare debent habere 
Spiritum Domini

et sanctam eius operationem»
(Rb 10,8)

TITULUS I
De principiis institutionis

Articulus 126

Institutio franciscana hunc in finem tendit ut fratres omnes et candidati, Spiritu Sancto inspirante,233 
in mundo sui temporis continue Christum sequi queant secundum S. Francisci formam vitae et 
Regulam.

Articulus 127

§1 Institutio fratrum simul esse debet humana, christiana et franciscana.234

§2 Cum institutio fratres ducere debeat ad plenam maturitatem humanam, sodales ita excolantur 
ut suas dotes physicas, psychicas, morales et intellectuales harmonice evolvere valeant,235 et ad 
vitam socialem active participandam conformentur.

§3 Ut fratres sese de die in diem convertant et exigentias baptismatis adimpleant, institutio indolem 
imprimis christianam habeat, praesertim consuetudinem cum Deo, hominibus et aliis creaturis, nec 
non sensum communionis ecclesialis, oecumenismi ac servitii apostolici foveat.236

§4 Institutionis imprimis est exponere atque experiri, tum modum franciscanum vivendi 
Evangelium necnon vitae fraternae et minoritatis, paupertatis laborisque habitudinem addiscendi, 
tum evangelizationis et missionis visionem in Ordine nostro.237

Articulus 128

Institutio franciscana sit integra, ideoque rationem habeat non solum totius hominis sed etiam 
singulorum vocationis eius aspectuum, praesertim dynamicae relationis inter dimensionem eius 
personalem et socialem.238

Articulus 129 

§1 In institutione, prosequendum est magna cum reverentia mysterium Dei unicuique personae 
inhaerens cum particularibus suis donis; in quantum spectat ad fraternitatem comitatu personali et 
dialogo excolendam.239

§2 Ad aptae institutionis stabilitatem, sensus responsabilitatis excitetur atque excolatur, ut quivis 
«libertate sapienter uti ac sponte naviterque» in fraternitate agere discat,240 et sanus sensus criticus 
erga rerum eventus foveatur.241

233  Cf. Rnb 2,1.
234  Cf. Med F 4-18.
235  Cf. CIC 795.
236  Cf. Med F 43-45.52-53.55-58.59-61.
237  Cf. Med F 29-32.46-54; CPO 81 8.9.12-14; Bah 41; Rnb 1.

240  OT 11b; cf. Med F 16-22.

Articulus 130

Verus et authenticus sit ambitus institutionis atque necessaria indole familiari in fraternitate 
praeditus;242 ratio insuper habeatur realitatis concretae cuiusque culturae necnon temporis quo actu 
quis vivit.243

Articulus 131

§1 Institutio aperta sit novis formis vitae et servitii visione franciscana mundi et hominis 
inspiratis.244

§2 Ubi rerum et loci adiuncta id suadent, institutio aperta sit ad rationem communem promovendam 
cum aliis membris Familiae franciscanae.245

Articulus 132

Ut fratres vivere valeant exigentias communionis fraternae ac servitii hominum et solidarietatis 
cum pauperibus, gradualis acquisitio personalis dominii cum suiipsius abnegatione exemplo Christi 
fovenda est.246 Ideoque disciplina aestimanda est totius institutionis necessaria pars.247

Articulus 133

Institutio in Ordine sit organica, gradualis et cohaerens. Ad eam assequendam in Statutis 
generalibus et particularibus determinentur congrua media, officia et munera.

Articulus 134

Auctoritas institutionem in Ordine regendi eique invigilandi est penes Ministrum generalem cum 
suo Definitorio.

TITULUS II
De continua formatione

Articulus 135

Formatio continua fratrum est itinerarium totius vitae tam personalis quam communitariae, in 
quo dotes propriae, testificatio evangelica et optio vocationalis permanenter evolvuntur, ad instar 
exempli S. Francisci qui nos continuo invitat ut semper denuo «incipiamus bene facere».248

Articulus 136

Formatio continua in spiritualitate franciscana fundetur, semper rationem habeat integrae 
dimensionis fratris minoris, eiusque progressum personalem, spiritualem, doctrinalem, 
professionalem et ministerialem fovere valeat.249

Articulus 137

§1 Uniuscuiusque fratris, tamquam responsabilis ultimi et decisivi, est suae formationis continuae 
curam gerere et prosequi.250

242  Cf. Med F 21.
243  Cf. CPO 81 3.15.69.
244  Cf. CPO 81 7.10-11.
245  Cf. CPO 81 81.
246  Cf. Philp 2,7.
247  Cf. OT 11b.
248  Cf. 1Cel 103; CPO 81 45-46.
249  Cf. Med F 42; CPO 81 48; CIC 661.
250  Cf. CPO 81 48.

§2 Cum ipsa fraternitas centrum primarium continuae formationis sit, unicuique fratri et 
imprimis Guardiano officium incumbit curandi ut ordinaria vita fraternitatis formativam actionem 
promoveat.251

§3 Omnium Ministrorum et Guardianorum, adiuvantibus Capitulis cuiusvis generis, est animare, 
ordinare formationem continuam, atque subsidia necessaria, ad normam Statutorum, providere.252

TITULUS III
De formatoribus

Articulus 138

Formationis responsabilitas omnibus fratribus competit, primarie autem pro toto Ordine Ministro 
generali, pro Provinciis vel aliis entitatibus Ordinis Ministris respectivis.

Articulus 139

§1 Ad formationem adaequatam ineundam Fraternitas provincialis conscia sit se communitatem 
formativam esse in quantum exemplum vitae omnium fratrum Provinciae maximi momenti est ad 
valores franciscanos apud omnes fovendos.

§2 Ratione officii, formatores in Provincia sunt, tam pro formatione continua quam pro cura 
pastorali vocationum atque pro formatione initiali, fratres expresse designati ad normam Statutorum. 
Seligantur ad hoc grave et responsabile munus fratres idonei et in vita franciscana egregie maturi.

Articulus 140

§1 Fraternitas Domus formationis magni momenti est pro formatione initiali. Ideoque constet 
fratribus qui, conscii propriae responsabilitatis formativae, operam dent validam formandis ad 
vitam franciscanam.253

§2 Formationis initialis responsabilitas spectat ad omnes fratres Domibus formationis inscriptos, 
sensu autem stricto ad magistrum seu rectorem et, si adest, ad coetum formatorum, unoquoque pro 
sua parte cooperante, ad normam Statutorum.

§3 In Domo formationis magister seu rector una cum fratribus Domus, magis autem cum coetu 
formatorum, si adest, universam formationem moderetur atque actiones formativas coordinet, 
ratione habita totius fraternitatis, cuius recta ordinatio Guardiano competit.

Articulus 141

§1 In omni gradu formationis initialis, formator unumquemque formandum in eius itinere 
comitetur.254

§2 Arctissima spiritus et actionis consortione solliciti sint formatores ut inducant alumnos ad 
activam propriae formationis participationem.255

Articulus 142

Ordo et Provinciae, iuxta Statuta respectiva, conficiant programmata ut praeparentur formatores 
et professores, provideant eorum formationi continuae et praestent eis media necessaria ad munus 
commissum adimplendum.256

251  Cf. CPO 81 49.
252  Cf. Rnb 18,1; CPO 81 51; CIC 661.

Articulus 143

Qui formationi addicti sunt in Ordine, in Provinciis et in Conferentiis Ministrorum provincialium, 
consilia inter se habeant ad suas proprias experientias perpendendas, mutuam collaborationem 
fovendam necnon ope criteriorum communium unitatem orientationis promovendam.257

TITULUS IV
De cura pastorali vocationum

Articulus 144

Fratres omnes, praesertim qui in cura pastorali vocationum sunt, populum Dei conscium reddant 
officii sui quoad vocationem omnium et adiuvent eos qui ad nos veniunt, ut proprium propositum 
in Regno Dei inserant.258

Articulus 145

§1 Fratres, etiam conscii virtutis attractivae S. Francisci, solliciti sint formam eius vitae et valores 
tamquam elementum essentiale nostrae vocationis omnibus hominibus patefacere, et tali sedulitate, 
authenticitate et gaudio vivant ut illi hanc vitam eligere et convivere possint.259

§2 Responsabilitas promovendi et sustinendi novellas vocationes pertinet ad omnes fraternitates 
et singulos fratres.260

§3 Cura pastoralis vocationum exercenda est in communione cum aliis promotoribus vocationum 
in Ecclesiis particularibus, praesertim cum aliis promotoribus Familiae franciscanae.261

Articulus 146 

§1 Diligenti cura germina vocationis foveantur sive in familiis propriis sive in nostris seminariis, 
sive in aliis institutis ubi degunt qui spem Familiam franciscanam ingrediendi afferunt.262

§2 Finis praedictae curae sit in adspirantibus maturitatem humanam et christianam praesertim 
colere ac promovere.263

Articulus 147

Animatio et coordinatio curae pastoralis vocationum in Statutis determinentur.

TITULUS V
De formatione initiali

Articulus 148

§1 Formatio initialis incipit a die quo candidatus ad Postulatum in Ordine nostro admittitur, et 
perdurat usque ad diem sui definitivi propositi quod per professionem sollemnem sancitur.

§2 Formatio initialis in Ordine tres gradus comprehendit, nempe: Postulatum, Novitiatum et 
tempus professionis temporariae.

257  Cf. CPO 81 22-23.
258  Cf. Med F 12.

Articulus 149

Postulatus est tempus quo perdurante candidatus vitam nostram accipere petit, cum proposito se 
ad Novitiatum convenienter praeparandi, et Fraternitas provincialis, congrua mutuaque cognitione 
habita, responsum suum perpendit de eius admissione ad Novitiatum.264

Articulus 150

Ad fines Postulatus adimplendos, candidatus a fratribus adiuvatur in suiipsius cognitione, 
in primae formationis christianae, si opus est, complemento, in propriae vocationis intimarum 
causarum scrutatione atque in graduali vitae franciscanae acquisitione et experimentatione.265

Articulus 151

Normae de admissione, tempore, modis et ratione Postulatus in Statutis generalibus et particularibus 
determinentur, servatis de iure servandis.266

Articulus 152

Novitiatus, quo vita in Ordine incipitur, est tempus intensioris formationis, et ordinatur ut novitii 
cognoscant et experiantur formam vitae S. Francisci eiusque spiritu mentem et cor profundius 
informent, atque vocatione sua a Domino melius aestimata, ipsorum propositum et idoneitas 
comprobentur.267

Articulus 153

§1 Ad profundius vitam franciscanam agnoscendam, novitii incumbant in studium Regulae et 
aliorum scriptorum S. Francisci et fontium franciscalium, necnon Constitutionum generalium et 
Statutorum tum generalium tum particularium ac historiae Ordinis et Provinciae.268

§2 Ad profundius vitam franciscanam experiendam, novitii incumbant in exercitia contemplationis, 
paenitentiae, paupertatis, fraternitatis, laboris ac humilis servitii indigentium nostri temporis, sive 
intra sive extra Domum iuxta normas Statutorum.269

Articulus 154

§1 Novitiorum formatio modo integrali fiat ita ut eorum iter formativum graduali et activa 
participatione vitae Ecclesiae particularis et societatis perficiatur.270

§2 Ad novitiorum formationem perficiendam, Ministri, ad normam Statutorum, plura exercitationis 
apostolicae tempora extra communitatem Novitiatus peragenda decernere possunt, servatis de iure 
servandis, dummodo Novitiatus biennium non excedat.271

Articulus 155

De admissione, institutione, dimissione, loco, tempore, regimine, validitate Novitiatus servetur 
ius universale et ius proprium.272

264  Cf. Rb 2,1 ss.; CPO 81 38.

Articulus 156

§1 Expleto tempore Novitiatus, novitius si idoneus iudicetur ad professionem temporariam 
admittatur, qua professione Ordini incorporatur.273

§2 Ministro provinciali, cum voto consultivo sui Definitorii, ad validitatem requisito, competit 
novitium ad primam professionem admittere.274

§3 De tempore et condicionibus professionis temporariae, servetur ius universale et proprium.275

Articulus 157

Tempus professionis temporariae est illud quo perdurante formatio perficitur ad vitam Ordinis 
propriam plenius ducendam et ad eius missionem aptius prosequendam, et fratres se praeparant ad 
professionem sollemnem emittendam.276

Articulus 158

§1 Fratres professionis temporariae formationem specifice franciscanam in suis diversis 
aspectibus, theoretice et practice, continuare debent, et si opportunum iudicetur, in communione 
cum aliis sodalibus Familiae franciscanae.277

§2 Huiusmodi formatio omnibus fratribus impertienda est, ad normam Statutorum generalium et 
particularium in quibus condiciones, tempus et ratio definiri debent.

Articulus 159

§1 Tempore professionis temporariae rite transacto, fratres, qui sponte petant et idonei reperti 
fuerint, ad professionem sollemnnem admittantur atque eo ipso Ordini definitive incorporantur.278

§2 Ministro provinciali, cum voto consultivo sui Definitorii, ad validitatem requisito, competit, 
fratres ad professionem sollemnem admittere.

§3 De tempore et condicionibus professionis sollemnis, servetur ius universale et proprium.279

TITULUS VI
De aliis aspectibus formationis

A. De formatione doctrinali, professionali et technica.

Articulus 160

§1 Fratres omnes recipiant formationem adaequatam in philosophia, theologia, pastorali et in 
scientiis vel in artibus, iuxta suas dotes, ut melius prodesse possint aedificationi Regni Dei.280

§2 De huiusmodi formationis ratione in Statutis peculiaribus agatur.

Articulus 161

Ut missionem suam Ordo pressius prosequi valeat, unaquaeque Provincia diligenter curet, praeter 
sodalium formationem franciscanam, etiam de eorum eruditione in scientiis et artibus, secundum 
exigentias Ecclesiae, Ordinis et Provinciae, et secundum gratiam laborandi unicuique datam.281

Articulus 162

Fratres omnes studiis impense incumbant secundum propriam condicionem ita ut, progressum 
scientiarum et artium aperta mente aestimantes, bene instructi inveniantur ad Evangelium 
nuntiandum atque culturae nostri temporis respondendum.282

B. De formatione ad ministeria

Articulus 163

Fratres ad quodvis ministerium ecclesiasticum vocati, per necessaria curricula et per opportunum 
tirocinium sive spirituale sive pastorale formari debent, servatis de iure servandis.283

Articulus 164

Institutio ad ministeria et ad sacros ordines spiritu franciscano imbuatur, ita ut in fidelitate 
huiusmodi spiritus ministeria exerceantur.284

Articulus 165

Admissio fratrum ad ministeria et ad sacros ordines ad proprium Ministrum provincialem spectat, 
servatis de iure servandis.285

TITULUS VII
De studiis promovendis in Ordine

Articulus 166

§1 Studia franciscana, philosophica necnon theologica in Ordine et in Provinciis peculiari 
sollicitudine promoveantur et excolantur.

§2 Summopere curandum est ut periti spiritualitatis, historiae franciscanae, philosophiae ac 
theologiae docentes formentur, qui ad mentem S. Francisci ceterorumque Magistrorum Ordinis 
ministrent spiritum et vitam.286

Articulus 167

§1 Ordini Fratrum Minorum ius et officium incumbit proprias sedes studiorum habendi, quae 
sunt sub regimine vel generali vel provinciali vel interprovinciali et etiam interfranciscali.287

§2 Ordini Fratrum Minorum ius et officium est habendi proprias sedes studiorum pro candidatis 
ad sacros ordines praeparandis, necnon propria instituta superiora scientiarum religiosarum.

§3 Sedes studiorum in Ordine servare debent normas iure universali et proprio statutas.288

CAPUT VII

«Fratres teneantur frati Francisco
et eius successoribus oboedire»

(Rb 1,3)

De Ordinis constitutione et regimine 
et de administratione bonorumn

PARS I
De Ordinis constitutione 
et de regimine in genere

TITULUS I
De Ordinis constitutione

Articulus 168

Ordo Fratrum Minorum constituitur fratribus qui, Provinciis, Custodiis et Fundationibus a 
Ministro Generali dependentibus incorporati, gubernantur ad normam iuris universalis et proprii ab 
ipso Ministro Generali cum suo Definitorio.

Articulus 169

§1 Provincia, entitas fundamentalis pro Ordinis vita et missione, constituitur fratribus qui, eidem 
incorporati et in Domibus coadunati, a Ministro provinciali cum suo Definitorio ad normam iuris 
universalis et proprii gubernantur.

§2 Provincia autem Sanctorum Locorum nominatur Custodia Terrae Sanctae ratione traditionis, 
cuius specialis indoles in propriis Statutis determinatur.

Articulus 170

§1 Pro erectione, divisione, unione atque suppressione Provinciarum auctoritas competens est 
Minister generalis de consensu sui Definitorii.289

§2 Nova Ordinis Provincia erigi potest cum ad eam constituendam adsint omnia elementa 
necessaria, de iudicio Definitorii generalis, ad vitam et missionem Ordinis iuxta normas harum 
Constitutionum et Statutorum generalium ducendam.

Articulus 171

§1 Plures Domos vel coetus fratrum, sive unius sive plurium Provinciarum, ob peculiaria 
adiuncta, proponentibus respectivis Definitoriis provincialibus, Minister generalis, auditis illis 
quorum interest et praehabito consensu sui Definitorii, erigere potest in Custodiam autonomam vel 
non, cui praeest Custos.

§2 Custodia autonoma, quae ob peculiaria adiuncta nondum in Provincia constituta est, nisi aliud 
expresse caveatur, Provinciae aequiparatur et quae in Constitutionibus de Provinciis et de earum 
regimine dicuntur, Custodiae autonomae eiusque regimini applicantur.

Articulus 172

Ad instituendas alias entitates ob exigentias vitae et actuositatis Ordinis postulatas observentur 
praescripta Statutorum generalium.

289  Cf. CIC 581.585.

TITULUS II
De auctoritatibus Ordinis et de officiis in genere

Articulus 173

Auctoritas suprema Ordinis residet in Capitulo generali, Provinciae vero in Capitulo provinciali, 
Custodiae autonomae in Capitulo custodiali ad normam harum Constitutionum et Statutorum 
generalium.290

Articulus 174

Superiores maiores in Ordine sunt: Minister generalis, Minister provincialis, Custos Terrae 
Sanctae, Custos Custodiae autonomae eorumque Vicarii.291

Articulus 175

§1 Minister generalis ordinariam habet auctoritatem in omnes et singulos fratres, necnon in 
Provincias et Domos, quam ipse solus vel cum Definitorio aut Consilio plenario Ordinis exercet, ad 
normam iuris universalis et proprii.292

§2 Minister provincialis et Custos Custodiae autonomae auctoritate ordinaria Provinciam vel 
Custodiam regunt ipsi soli vel cum suo Definitorio, respective Consilio, ad normam iuris universalis 
et proprii Ordinis.293

§3 Guardianus auctoritate ordinaria Domum regit ipse solus vel cum Capitulo locali, respective 
et in casibus a iure determinatis cum Discretorio, si adsit, ad normam harum Constitutionum et 
Statutorum.

Articulus 176

§1 Quando, vi iuris universalis vel proprii, consensus Consilii requiritur, Minister sive generalis 
sive provincialis contra votum Definitorii generalis vel provincialis respective, et Guardianus contra 
votum Capituli localis vel Discretorii, invalide agunt.

§2 Quod si consilium tantum requiratur ut valide agant, Ministri et Guardiani sententiam sui 
Definitorii, Capituli vel Discretorii localis exquirere tenentur sed non obligantur ad eam accedere si 
res sibi aliter decidenda videatur. Si casus urget, consilium etiam singillatim et per litteras vel per 
alia communicationis socialis instrumenta exquirere possunt.294

Articulus 177

Etiam cum iure non praescribitur consensum vel consilium requiri, Ministri et Guardiani in 
negotiis fraternitatem respicientibus libenter fratres audiant, et quamvis in huiusmodis casibus 
decisio illis competat, a concordi opinione fratrum facile ne discedant.295

Articulus 178

§1 In Ordine officia regiminis sunt: Ministri generalis, Vicarii generalis, Definitorum generalium, 
Visitatoris et Delegati generalis, Ministri provincialis, Vicarii provincialis et Definitorum 
provincialium, Custodis, Vicarii et Discretorum Terrae Sanctae, Guardiani, Vicarii et Discretorum 
Domorum.

§2 Alia officia non sunt regiminis, sed officia lato sensu seu munera.
§3 Omnia officia ad normam iuris universalis et proprii conferuntur.

290  Cf. CIC 631.632.

Articulus 179

Minister provincialis aliique officiales provinciales non possunt eodem tempore esse officiales 
Curiae generalis.

Articulus 180

Nullum officium vel munus quodlibet, extra Ordinem exercendum, sine fraternitatis consultatione 
et sine licentia respectivi Ministri vel Guardiani acceptari potest.

TITULUS III
De collatione, exercitio et amissione officiorum

Articulus 181 

§1 Officia et munera Ordinis conferuntur aut per electionem rite confirmatam aut per postulationem 
ad normam iuris, a Ministro generali de consensu sui Definitorii admissam, aut per nominationem, 
cui apta consultatio praecedere debet.296

§2 Modus electionis triplex in Ordine habetur: per schedulas, per ballotationem, per beneplacitum 
orale.

§3 Ordinaria ratio electionis est Capitulum vel Congressus capitularis; extraordinaria autem 
Congressus definitorii sive generalis sive provincialis iuxta Constitutiones et Statuta.

§4 Fratres in spiritu corresponsabilitatis et servitii fraterni electionem ad officia, de quibus in art. 
178, acceptare debent.297

Articulus 182

Ad officia et munera Ordinis habiles sunt omnes fratres sollemniter professi, dummodo polleant 
requisitis et qualitatibus quae sive iure universali sive iure proprio Ordinis statuuntur.

Articulus 183

§1 Pro conferendo officio Ministri generalis ad validitatem requiritur ut candidatus sit a decem 
saltem annis sollemniter professus; pro aliis officiis generalibus regiminis et Superioribus maioribus, 
ut quinque saltem annis sollemniter professi sint.298

§2 Alia officia conferenda sunt secundum Statuta, firmo iure universali.

Articulus 184

§1 Nisi aliter statuatur, electus a Capitulo vel a Definitorio nullam auctoritatem exercere valet 
priusquam confirmatus fuerit a Praeside electionis, qui tamen rite electum, si idoneus reperiatur, 
nullaque iusta obstet causa, statim confirmet. 

§2 Si ad Praesidem electionis confirmatio pertinet et ipse ad officium eligitur, eius confirmatio 
pertinet ad vocalem seniorem prima professione.

Articulus 185

§1 Ministri et Guardiani suum servitium auctoritatis humiliter praestent, voluntati Dei in munere 
explendo dociles, fratres custodiant uti filios Dei, et voluntariam eorum oboedientiam cum reverentia 
personae humanae promoveant.299

§2 Omnes fratres qui aliquod officium vel munus exercent semper memores sint se secreto 
naturali vel commisso teneri.

296  Cf. CIC 181,1; 182,1; 625,3.

Articulus 186

§1 Ministri professionem fidei, secundum formulam a Sede Apostolica probatam, personaliter 
initio suscepti officii emittere tenentur.300

§2 Professionem fidei Ministri emittant coram respectivo Capitulo vel Capituli Praeside eiusve 
Delegato et si illi nominati sint coram eo qui illos nominavit vel suo Delegato.

Articulus 187

§1 Officia amittuntur lapsu temporis praefiniti, renuntiatione a competenti auctoritate acceptata, 
translatione, amotione necnon privatione, servato iure universali et proprio.301

§2 Amittitur quoque officium acceptatione officii sive intra sive extra Ordinem, cum priore 
incompatibilis.

PARS II
De regimine generali

TITULUS IV
De Capitulo generali

Articulus 188

Capitulum generale verum signum fraternae communionis totius Ordinis esse debet. Ad ipsum 
pertinet patrimonium et vitam Ordinis inquirere eaque tueri, pro Ordinis incremento novas vias et 
media discernere et accommodatam renovationem promovere,leges proprias edicere, supremum 
gubernium Ordinis seu Ministrum generalem, Vicarium generalem et Definitores generales eligere, 
necnon alia maiora negotia tractare.302

Articulus 189

§1 Capitulum generale regitur his Constitutionibus, Statutis generalibus necnon Ordinibus ab 
ipso Capitulo approbatis, salvo iure universali.

§2 Modus convocationis Capituli, ratio procedendi, et alia quae necessaria et opportuna videantur 
Statutis praescribantur.303

§3 Fratres omnes ad Capitulum generale suam opinionem circa quaestiones ad bonum Ordinis 
pertinentes mittere possunt.304

Articulus 190

§1 Capitulum generale ordinarium quolibet sexennio, tempore Pentecostes, celebrari debet, loco 
ubi a Ministro generali, audito Consilio plenario Ordinis, statutum fuerit.

§2 Minister generalis potest, de consensu Definitorii generalis, consultis Praesidibus 
Conferentiarum, Capitulum extraordinarium convocare, in quo fieri possunt etiam electiones ad 
officia eo tempore forte vacantia, quorum provisio ad Capitulum spectat.

Articulus 191

§1 Praeses pro electione Ministri generalis petatur a S. Sede. Si nullus a S. Sede nominatur, 
Praeses electionis ab ipso Capitulo inter ipsos vocales per schedulas eligitur.

300  Cf. CIC 833.
301  Cf. CIC 190; 624,3.
302  Cf. CIC 578; 631,1.
303  Cf. CIC 631,2.
304  Cf. CIC 631,3.

§2 Praeses Capituli in aliis sessionibus est Minister generalis vel, eo deficiente, qui in Ordininibus 
capituli statuitur.

Articulus 192

Ad Capitulum qua legitimi vocales convenire tenentur:
1.  Minister generalis, Vicarius generalis, Definitores generales et Secretarius generalis;
2.  Ministri provinciales et Custos Terrae Sanctae; quibus autem impeditis, eorum Vicarii; iis 

quoque impeditis, alius frater a Definitorio vel respective Discretorio custodiali designatus;
3.  Vocales ad normam Statutorum generalium determinati.305

TITULUS V
De Consilio plenario Ordinis

Articulus 193

Consilium plenarium Ordinis constituunt Minister generalis cum suo Definitorio, Secretarius 
generalis, Consiliarii electi et designati ad normam Statutorum generalium.

Articulus 194

Consilii plenarii Ordinis collegialiter congregati, erit:
1. adiumentum praebere Ministro generali et Definitorio in gubernando et animando Ordine;
2. relationes et communicationes inter Curiam generalem et Conferentias necnon inter ipsas 

fovere;
3. decisiones et decreta Capituli anteacti exsequenda curare; necnon, proponente Definitorio 

generali decisiones et decreta, etiam fortasse contra articulos Statutorum generalium ferre, 
usque ad proximum Capitulum valitura;

4. Constitutiones generales vel Statuta generalia interpretari ad normam art. 15 §§2-3 
Constitutionum generalium;

5. Capitulo generali proximo praeparando opem praestare et de loco Capituli consilium praebere;
6. de rebus oeconomicis Ordinis agere.

Articulus 195

§1 Consilium plenarium Ordinis habet votum consultivum, nisi aliter expresse caveatur.
§2 Ratio procedendi Consilii plenarii in Ordinibus statuitur.

TITULUS VI
De Ministro generali

Articulus 196

Minister generalis ad sexennium in Capitulo generali eligitur; quo expleto ad aliud sexennium 
tantum eligi poterit, nulla interposita vacatione.306

Articulus 197

§1 Minister generalis, de consensu sui Definitorii, potest decreta ferre pro toto Ordine usque ad 
Capitulum generale tamen valitura; quo tempore elapso nullam amplius vim habent, nisi a Capitulo 
confirmata fuerint.

305  Cf. CIC 631,2.
306  Cf. CIC 625,1.

§2 Minister generalis, de consensu sui Definitorii, potest decreta ferre pro singulis Provinciis et 
pro regionibus quarum Ministri Conferentiam efformant, consulto tamen Definitorio respectivae 
Provinciae vel Conferentia Ministrorum provincialium, usque ad revocationem valitura.

Articulus 198

Minister generalis potest, audito voto respectivi Ministri, assumere quoslibet fratres ad 
consulendum necessitatibus vel utilitati totius Ordinis vel alicuius eiusdem entitatis.

Articulus 199

Minister generalis tenetur, ad normam Statutorum peculiarium, per se vel per alios canonice 
visitare Provincias et alias Ordinis entitates dependentes a Provinciis tempore quo Minister 
provincialis capitulariter eligendus est; alias entitates tempore opportuno. Eas insuper fraterne 
visitet ad spiritum franciscanum fovendum et roborandum.

Articulus 200

§1 Absente vel impedito Ministro generali, Vicarius generalis, qui potestate ordinaria vicaria pollet, 
Ordinem regit; sua tamen potestate ne utatur contra mentem et voluntatem Ministri generalis.307

§2 Si contigerit etiam Vicarium generalem abesse vel in officio impediri, Definitor prima 
professione senior, et in paritate professionis senior aetate, nomine et officio Pro-Vicarii eius partes 
supplet.

Articulus 201

§1 Vacante officio Ministri generalis extra Capitulum ante festum Pentecostes anni Capitulo 
generali praecedentis, electio novi Ministri generalis ad sexennium complendum fit a Praesidibus 
et Vice Praesidibus Conferentiarum Ministrorum provincialium, una cum Definitorio generali a 
Vicario generali convocatis, et collegialiter coadunatis, intra duos menses a vacatione computandos.

§2 Si vacatio officii Ministri generalis contingat post festum Pentecostes anni Capitulo generali 
praecedentis, Vicarius generalis Ordinis gubernium assumit usque ad proximum Capitulum.

TITULUS VII
De Definitorio generali

Articulus 202

§1 Definitorium generale, quatenus ens collegiale ad normam iuris, constat Ministro generali, 
Vicario generali et Definitoribus generalibus; quatenus vero consilium Ministri generalis, constat 
de quibus supra excepto Ministro generali.308

§2 Ad sessiones Definitorii generalis vocari possunt, cum agatur de rebus ad ipsos pertinentibus, 
Secretarii et praepositi aliorum officiorum vel commissionum seu consiliorum Curiae generalis ad 
mentem suam exprimendam.

§3 Secretarius generalis munere notarii fungitur in omnibus sessionibus Definitorii generalis.

Articulus 203

§1 Definitorii generalis, quatenus entis collegialis, est ad normam iuris procedere; quatenus vero 
consilium Ministri generalis est ei adiutorium et ad normam iuris universalis et proprii consilium 
vel consensum dare.

§2 Minister generalis, Vicarius generalis et Definitores generales cum Conferentiis Ministrorum 
provincialium et Provinciis frequentes relationes colant, ita ut participes fiant experientiae vitae 
totius Ordinis.

307  Cf. CIC 131.620.
308  Cf. AAS 77(1985)771.

Articulus 204

Minister generalis cum Vicario et Definitoribus generalibus supremum in Ordine Tribunal 
collegiale constituunt, Secretario generali munere actuarii fungente.

Articulus 205

Definitorium regitur Statutis peculiaribus ab ipso Definitorio generali approbatis.

TITULUS VIII
De Vicario generali

Articulus 206

Vicarius generalis ad sexennium in Capitulo generali eligitur; quo expleto ad aliud sexennium 
tantum eligi poterit, nulla interposita vacatione. 

Articulus 207

Praeter ea quae in art. 203-204 praescribuntur, Vicarius generalis Ministro generali adiutorium 
praebet in eius munere, ac potest ab eodem Ministro ad alia negotia tractanda deputari.

Articulus 208

Vacante officio Vicarii generalis extra Capitulum, electio novi Vicarii generalis, ad complendum 
sexennium, a Definitorio generali fieri debet.

TITULUS IX
De Definitoribus generalibus

Articulus 209

Definitores generales, numero in Statutis generalibus determinato, ad sexennium in Capitulo 
generali eliguntur; quo expleto ad aliud sexennium tantum eligi poterunt, nulla interposita vacatione.

Articulus 210

Vacante officio Definitoris generalis extra Capitulum generale, alius a Definitorio generali eligitur 
ad complendum sexennium, consultis Ministris provincialibus Conferentiarum pro quibus Definitor 
officio functus electus fuerat.

TITULUS X
De Secretario generali et de officiis Curiae generalis

Articulus 211

§1 Pro negotiis generalibus Ordinis habeatur Secretarius generalis de cuius electione et munere 
in Statutis generalibus provideatur.

§2 Secretarius generalis est notarius Ordinis.

Articulus 212

Pro recto et efficaci Ordinis gubernio, in Curia generali quaedam habeantur officia in Statutis 
generalibus enumerata, quae normis a Definitorio generali approbatis reguntur.

TITULUS XI
De Visitatoribus et Delegatis generalibus

Articulus 213

Visitator generalis, electus a Ministro generali cum suo Definitorio, canonice visitat Provincias 
aut alias entitates et secundum Regulam monet, confortat atque caritative corrigit fratres309 nomine et 
auctoritate Ministri generalis. In visitatione cura ei erit cognoscere fratrum condiciones, examinare 
incepta, fovere activitates et praesertim spiritum fraternitatis et observantiam nostrae Regulae et 
Constitutionum promovere.310

Articulus 214

Delegati generales a Ministro generali cum suo Definitorio eliguntur ad munera specialia nomine 
et auctoritate Ministri generalis obeunda.

PARS III
De regimine provinciali

TITULUS XII
De Capitulo provinciali, de Congressu capitulari 

et Consilio plenario Provinciae

Articulus 215

§1 Capituli provincialis est de statu actuali vitae et actuositatis fratrum Provinciae investigationem 
peragere, opportuna media pro eiusdem incremento atque emendatione quaerere ac proponere, de 
novis inceptis et de negotiis maioris momenti tractare et communi consilio decidere, et electiones 
facere.

§2 Ad Capitulum provinciale pertinet Statuta particularia Provinciae condere, quae tamen 
indigent approbatione Definitorii generalis; alia Statuta peculiaria Provinciae Capitulum provinciale 
auctoritate propria conficit.

Articulus 216

§1 Capitulum provinciale regitur his Constitutionibus, necnon Statutis generalibus, particularibus 
et Ordinibus.

§2 Statutis particularibus praescribantur quae ad compositionem, convocationem et celebrationem 
Capituli provincialis, necnon ad electiones in Capitulo faciendas pertinent, salvis praescriptis harum 
Constitutionum et Statutorum generalium.

Articulus 217

Intra trimestre post Capitulum, nisi in Statutis aliter cautum fuerit, tempore a Praeside Capituli 
cum Definitorio Provinciae statuto, fit Congressus capitularis pro collatione officiorum quae vacant.

Articulus 218

Ad tractandas res maioris momenti Consilium plenarium institui potest in Provincia, quod normis 
Statutorum generalium et particularium regitur.

309  Cf. Rb 10,1; Rnb 4,2.
310  Cf. CIC 628,1.

TITULUS XIII
De Ministro provinciali

Articulus 219

In Ministrum provincialem eligendus est frater sollemniter professus Provinciae adscriptus. In 
casu particulari, ad normam Statutorum generalium eligi potest frater alienae Provinciae.

Articulus 220

§1 Minister provincialis eligitur ad tempus in Statutis generalibus determinatum.
§2 Quod attinet ad reelectionem et vacationem in officio serventur praescripta Statutorum 

generalium.

Articulus 221

§1 Minister provincialis saepe visitet et spiritualiter moneat et confortet fratres suos et humiliter 
et caritative corrigat eos;311 tempore vero a Statutis generalibus constituto, omnes Domos et fratres 
canonice visitare tenetur.312

§2 In Statutis generalibus, particularibus et peculiaribus pressius determinantur ea omnia quae 
Visitationem canonicam respiciunt.

TITULUS XIV
De Definitorio provinciali

Articulus 222

§1 Definitorium provinciale, quatenus ens collegiale ad normam iuris, constat Ministro Provinciali, 
Vicario provinciali et Definitoribus provincialibus; quatenus vero consilium Ministri provincialis, 
constat de quibus supra excepto Ministro provinciali.313

§2 Secretarius provincialis munere notarii fungitur in omnibus sessionibus Definitorii provincialis.
§3 De electione et numero Definitorum provincialium in Statutis generalibus et particularibus 

provideatur.

Articulus 223

Definitorii provincialis, quatenus entis collegialis, est ad normam iuris procedere; quatenus vero 
consilium Ministri provincialis est ei adiutorium et ad normam iuris universalis et proprii consilium 
vel consensum dare.

Articulus 224

Definitorium provinciale est Tribunal collegiale primae instantiae in causis contentiosis et 
criminalibus Provinciae.314

Articulus 225

Interpretatio authentica Statutorum particularium, extra Capitulum provinciale, competit 
Congressui capitulari et Definitorio provinciali ac praeterea Consilio plenario Provinciae congregato. 
Interpretatio extra Capitulum facta vim non habet ultra proximum Capitulum provinciale nisi ab 
eodem approbetur.

311  Cf. Rb 10,1; Rnb 4,2.
312  Cf. CIC 628,1.
313  Cf. AAS 77(1985)771.
314  Cf. CIC 1427,1; 1717.

Articulus 226

Decisiones et decreta a Definitorio lata neque Minister provincialis neque Visitator generalis 
mutare possunt absque consensu eiusdem Definitorii.

TITULUS XV
De Conferentiis Ministrorum provincialium

Articulus 227

§1 Ministri provinciales et alii in Statutis determinati mutua eorum conventione erigere possunt 
Conferentiam Ministrorum provincialium.

§2 Conferentiae Ministrorum provincialium reguntur Statutis generalibus ac propriis in 
quibus praescribantur omnia quae spectant ad earum naturam, compositionem, convocationem, 
celebrationem, necnon negotia tractanda, conditis de communi consensu eorum qui eas constituunt, 
et a Definitorio generali approbatis.

TITULUS XVI
De Vicario provinciali

Articulus 228

Vicarius provincialis Ministro provinciali in eius munere adiutorium praebet, cum potestate 
ordinaria vicaria vicem gerit Ministri provincialis absentis vel impediti, et officio Ministri 
provincialis vacante extra Capitulum, usque ad novi Ministri provincialis electionem.

Articulus 229

Vicarius provincialis pro eodem temporis spatio eligitur pro quo eligitur Minister provincialis, 
ita tamen ut officium Vicarii semper vacet quando in Capitulo eligendus est Minister provincialis.

TITULUS XVII
De Secretario Provinciae necnon de aliis officiis

Articulus 230

§1 In unaquaque Provincia habeatur Secretarius Provinciae, de cuius electione et munere in 
Statutis generalibus et particularibus provideatur.

§2 Secretarius provincialis item gerit munus notarii Provinciae.

Articulus 231

§1 In unaquaque Provincia habeantur etiam alia officia vel munera, et constituantur commissiones, 
quarum opus in variis sectoribus vitae et actuositatis necessarium vel opportunum videatur.

§2 Officia vel munera et commissiones, de quibus in paragrapho praecedenti, Statutis generalibus 
et particularibus reguntur.

PARS IV
De domorum regimine

TITULUS XVIII
De Domibus

Articulus 232

Domus est fraternitas sub auctoritate Guardiani et cum sede fixa seu habitaculo legitime constituta. 
Omnes fratres determinatae Domui adscripti sint.315

Articulus 233

Domus, a Ministro provinciali, de consensu sui Definitorii, erigitur, praevio Episcopi dioecesani 
consensu in scriptis dato.316

Articulus 234

Domus legitime erecta, a Ministro generali de consilio sui Definitorii supprimi potest, audito 
tamen Definitorio provinciali et consulto Episcopo dioecesano.317

Articulus 235

§1 Quaelibet erectio vel suppressio per decretum fieri debet.
§2 Decretum erectionis a Ministro provinciali latum Ministro generali communicetur.

Articulus 236

Fratres qui adiunctis particularibus coacti sunt soli vivere, ita ut plenitudinem vitae fraternae 
communis habere nequeant, eundem spiritum fraternitatis foveant et ostendant. Curent ergo tam 
Ministri quam ipsi fratres ut hi, statutis temporibus, ad Domos vel fratres viciniores accedant, ut 
mutua caritatis emolumenta et gaudia recipiant.

TITULUS XIX
De Guardianis et Vicariis

Articulus 237

Guardiani officium praecipuum est, secundum ius universale et proprium Ordinis, bonum 
fraternitatis et fratrum fovere, supra vitam et disciplinam religiosam vigilantem curam gerere, 
actuositatem moderari, et fratrum oboedientiam activam ac responsabilem in spiritu verae 
fraternitatis promovere.318

Articulus 238

Nisi aliter in Statutis generalibus et particularibus praescribatur pro singulis Domibus Vicarius in 
adiutorium Guardiani eligitur.

Articulus 239

Guardianus et Vicarius ad tempus et secundum modum in Statutis generalibus stabilitum eliguntur.

315  Cf. CIC 608.665.
316  Cf. CIC 609,1.
317  Cf. CIC 616,1.
318  Cf. CIC 618.

TITULUS XX
De Capitulo et Discretorio locali

Articulus 240

§1 Capitulum locale, cui Guardianus vel eius vices gerens praeest, regimen fraternum Domus 
constituit ad normam Constitutionum generalium, Statutorum et ordinum.319

§2 In Domibus ubi Discretorium non adest, Capitulum locale fungitur consilio Guardiani.320

Articulus 241

Capituli localis est praecipue per dialogum quae incipienda sunt communi ratione perpendere 
ac promovere, concordiam et activam ac responsabilem cooperationem omnium fovere, opera a 
fraternitate vel singulis fratribus peracta examinare ac aestimare, et de negotiis maioris momenti 
tractare.

Articulus 242

§1 In singulis Domibus omnes fratres sollemniter professi Capitulum locale constituunt.
§2 Modus participationis in Capitulo locali fratrum nondum sollemniter professorum in Statutis 

particularibus provideatur.

Articulus 243

§1 Discretorium locale tamquam consilium Guardiani ad normam Statutorum particularium 
institui potest.321

§2 Discretorium locale, si adest, constituunt Vicarius et Discreti.

PARS V
De administratione bonorum

Articulus 244

§1 Ordo, Provincia et Domus, utpote personae iuridicae, bona temporalia acquirere, administrare, 
alienare eisque uti queant ad normam iuris universalis et proprii Ordinis.322

§2 Ministri eorumque repraesentantes legales et omnes fratres de licentia Ministrorum, ponere 
possunt actus iuridicos circa bona temporalia, coram lege civili.

Articulus 245

§1 Bona, quae pro vita et operibus fratrum necessaria sunt et apud fratres inveniuntur, sunt bona 
ecclesiastica et praescriptis iuris universalis et proprii reguntur, aut sunt bona benefactorum iuxta 
eorum voluntatem adhibenda et administranda.323

§2 Fratres, ut in concretis vitae condicionibus vocationi suae fideles remaneant, novas et rerum 
adiunctis consentaneas expropriationis formas semper exquirant.

Articulus 246

§1 Pro toto Ordine, singulis Provinciis, necnon Domibus haberi debet Oeconomus seu administrator 
bonorum, a Ministris, et quantum fieri potest, etiam a Guardiano, distinctus, qui administrationem 
bonorum gerat sub directione et dependentia respectivi Ministri vel Guardiani.324

319  Cf. CIC 95.
320  Cf. CIC 627,1.
321  Cf. CIC 627,1.
322  Cf. CIC 634,1.
323  Cf. CIC 634,1; 635,2; 1257,1.
324  Cf. CIC 636,1.

§2 Habeantur insuper consilia de rebus oeconomicis, ad normam Statutorum generalium et 
particularium constituenda, quae Oeconomum in munere adimplendo adiuvent.325

§3 Ubi pro contractibus, praesertim alienationis, et pro aliis negotiis iuridicis bona temporalia 
respicientibus, iure civili munus repraesentantis legalis exigitur, ipsius nominatio fiat ad normam 
Statutorum.

Articulus 247

§1 De Oeconomorum electione et munere in Statutis generalibus et particularibus provideatur.
§2 Oeconomi et alii, qui legitimo titulo partes habent in administratione bonorum, munus 

suum diligenter impleant, et vigilent ne bona suae curae concredita quocumque modo pereant aut 
detrimentum capiant.326

Articulus 248

§1 Oeconomus generalis, provincialis et Domus, in tractandis rebus oeconomicis, ut valide agant 
ius universale et proprium Ordinis observare tenentur.

§2 Munera et limites administrationis ordinariae Oeconomorum in Statutis generalibus 
determinentur.

§3 Oeconomi invalide ponunt actus qui finem modumque ordinariae administrationis excedunt, 
nisi prius a competenti auctoritate facultatem scripto datam obtinuerint.327

Articulus 249

§1 Limites ordinariae administrationis excedunt expensae, alienationes, debita aliaque negotia 
pro quibus, ad normam iuris universalis vel Statutorum generalium et particularium, requiritur 
licentia vel consensus auctoritatis competentis.328

§2 Actus extraordinariae administrationis intelligitur etiam omnis alienatio rerum immobilium, 
mobilium pretiosarum artis vel historiae causa, et rerum ex voto Ecclesiae donatarum, ad quas 
alienandas semper recurrendum est ad Ministrum provincialem, firmis praescriptis iuris universalis 
et proprii.329

Articulus 250

Respectivi Ministri et Guardiani est sedulo advigilare administrationi omnium bonorum quae ad 
Ordinem, Provincias vel Domos sibi subiectas pertinent; insuper ipsi universum administrationis 
bonorum temporalium negotium ordinandum curent.330

325  Cf. CIC 1280.
326  Cf. CIC 1284.
327  Cf. CIC 1281,1.
328  Cf. CIC 1292,1-2.
329  Cf. CIC 638; 1292,2.
330  Cf. CIC 1276,1.

CAPUT VIII

Ministri moneant et humiliter 
et caritative fratres corrigant

(Cf. Rb 10,1)

TITULUS I
De monitione et correctione fratrum

Articulus 251

§1 Fratres, sicut dicit Dominus, non iudicent, non condemnent, non considerent minima peccata 
aliorum, immo magis sua recogitent in amaritudine animae suae.331

§2 Fratres omnes qui sciunt fratrem peccavisse, non faciant ei verecundiam neque detractionem, 
sed magnam misericordiam habeant circa ipsum et teneant privatum peccatum fratris sui, sed 
spiritualiter, sicut melius possunt, adiuvent illum qui peccavit, moneant eum, instruant et corripiant 
humiliter et diligenter.332

§3 Fratres, secundum verba S. Francisci, ne irascantur et conturbentur propter peccatum alicuius, 
quia ira et conturbatio in se et in aliis impediunt caritatem.333

§4 Fratres, praesertim Ministri, viscera misericordiae habeant et, caritate moti, fratri qui peccavit 
obviam vadant, et nullus fratrum recedat sine misericordia.334

§5 Si quis fratrum peccaverit, recurrat cum fiducia ad suum Ministrum, quaerat suam conversionem 
et pareat mandatis eiusdem sui Ministri.335

Articulus 252

§1 Ministri et Guardiani necnon alii fratres, ad bonum commune et singulorum protegendum, 
prudenti vigilantia et fraternis monitionibus, pro viribus mala praeveniant et collabentes in bono 
confirment.

§2 Si ad bonum singulorum vel fraternitatis servandum Ministri cogantur monere, corrigere vel 
punire, benigne et caritative secundum normas iuris universalis et proprii Ordinis suum praestent 
servitium.336

Articulus 253

§1 In poenis iuris universalis applicandis serventur eiusdem iuris normae.
§2 Violationes externae legum Ordinis, si sint poenales, iuxta earum gravitatem, et habita ratione 

scandali, habitudinis, recidivitatis, incorregibilitatis, puniantur poenis iure proprio praescriptis. Quae 
omnes poenae sunt ferendae sententiae et a Ministro, solo vel cum suo Definitorio imponi possunt.

TITULUS II
De egressu et de dimissione ab Ordine

Articulus 254

Ad separationem temporaneam seu exclaustrationem quod attinet, sive libere petitam sive fratri 
invito impositam a S. Sede, valent normae iuris universalis et Statutorum generalium.337

331  Cf. Lc 6,41; Rnb 11,10.
332  Cf. EpMin 15; Rnb 5,5.8.
333  Cf. Rb 7,3.
334  Cf. EpMin 9; Lc 15,20.
335  Cf. Rb 7,1-3.
336  Cf. Rb 10,1-2.
337  Cf. CIC 686,1.3; 687.

Articulus 255

§1 Frater, qui perdurante professione temporaria, gravi de causa, petit ut Ordinem derelinquat, 
indultum discedendi consequi potest a Ministro generali, de consensu sui Definitorii.338

§2 Cum tempus professionis temporariae expletum fuerit, frater Ordinem libere deserere potest. 
Item Minister provincialis ob iustam causam audito suo Definitorio, eum a subsequenti professione 
emittenda excludere potest.339

Articulus 256

Frater sollemniter professus indultum discedendi ab Ordine ne petat, nisi ob gravissimas causas 
coram Domino perpensas; petitionem suam deferat Ministro generali, qui eam una cum voto suo 
suique Definitorii transmittat Sanctae Sedi, cui huiusmodi indulti concessio reservatur.340

Articulus 257

Indultum fratri notificatum, nisi in actu notificationis ab ipso fratre reiectum fuerit, ipso iure 
secumfert dispensationem a votis necnon ab omnibus obligationibus ex professione ortis.341

Articulus 258

§1 Ipso facto dimissus ab Ordine habendus est frater pro casibus in iure universali statutis.342

§2 In his casibus, si de factis certo constiterit, sufficit ut Minister provincialis cum suo Definitorio 
declarationem facti emittat;343 curet tamen declarationem huiusmodi fratri dimisso notificare et 
collectas probationes in archivo Provinciae conservare. Haec notificatio cum summula documentorum 
Curiae generali transmittenda est.

Articulus 259

Fratres ab Ordine dimitti debent vel possunt pro aliis gravioribus delictis, ad normam iuris 
universalis et Statutorum generalium.344 

Articulus 260

Legitima dimissione ipso facto cessant vota necnon iura et obligationes ex professione promanantia. 
Si tamen frater sit clericus, sacros ordines exercere nequit, donec Episcopum inveniat qui eum 
recipiat vel saltem exercitium sacrorum ordinum permittat.345

Articulus 261

Cum quilibet frater omnia servitia, iuxta dispositiones Ministrorum et Guardianorum gratuito 
praestare debeat, si hic ex Ordine legitime egrediatur vel ab eo legitime dimittitur, nihil ab Ordine 
repetere potest ob quamlibet operam in eo praestitam. Erga hos fratres Ordo aequitatem et evangelicam 
caritatem servet.346

[Curia generale OFM, Roma 2010]

338  Cf. CIC 688,2.
339  Cf. CIC 688,1; 689.
340  Cf. CIC 691,1-2.
341  Cf. CIC 692.
342  Cf. CIC 694,1.
343   Cf. CIC 694,2.
344  Cf. CIC 695-697 ss.
345  Cf. CIC 701.
346  Cf. CIC 702,1.2.

STATUTA  GENERALIA
ORDINIS FRATRUM MINORUM 



74

Statuta Generalia 

Ordinis FrAtrum minOrum

(die 19 martii 2010)

DECRETUM

Prot. N. 100402

Legislatio Ordinis, quin verbum faciamus de Regula bullata, quatenus eiusdem fundamentum, 
actu iam duas collectiones iuridicas distinctas prae se fert (cf. CIC 587), nempe Constitutiones 

generales, quae una cum Regula codicem fundamentalem nostrae legislationis constituunt, et Statuta 
generalia, quae ceteras normas colligunt, uti ipsarum Constitutionum generalium complementum.

Equidem Statuta generalia, a Capitulo generali an. 2009 Assisii celebrato, haud paucis 
emendationibus et addictionibus introductis, rite approbata fuerunt. Necessaria revisione peracta, 
deque consensu Definitorii generalis, facultatibus nobis ex officio competentibus utentes, praesentis 
decreti vigore 

STATUTA GENERALIA
promulgamus et promulgata declaramus

edicimus vero ac iubemus ut praescripta universa, quae in his Statutis continentur, vim legis pro 
toto Ordine sortiantur a die 19 martii 2010.

Maria, Mater misericordiae atque pauperum advocata, quae Portiunculae pro famulo suo atque 
Patre nostro Francisco impetravit “ut ipse spiritum veritatis evangelicae conciperet ac pareret” (S. 
Bonav., Legenda Maior, III, 1), renovatam voluntatem Ordinis fideliter in eodem spiritu perseverandi 
corroboret, nosque adiuvet ut in observatione Sancti Evangelii proficiamus atque mundo, Ecclesiae 
ac Regno ministremus.

Datum Romae, 
ex Aedibus Curiae generalis Ordinis, 
die 8 decembris 2009

Fr. Ioseph rodríguez Carballo, oFm 
Minister generalis

Fr. aIdan mCgrath, oFm 
Secretarius generalis

CurIa generalIs 
ordInIs Fratrum mInorum

 
Prot. 106145

DECRETUM

Capitulum Generale Ordinis Fratrum Minorum Festo Pentecostes anni 2015  Assisii celebratum, 
aliquas immutationes Statutis generalibus attulit, videlicet articulis: 21; 158 § 3; 201 b.

Nos, itaque, necessaria recognitione peracta et obtento voto Definitorii generalis in Congressu diei 
7 mensis decembris anni 2015, vigore facultatum, quibus iure gaudemus, hoc ipso Decreto

PROMULGAMUS ET
PROMULGATOS DECLARAMUS

sequentes emendatos articulos Statutorum generalium, id est: 21; 158 § 3; 201 b. et iubemus ut 
praescripta eorundem articulorum vim legis pro toto Ordine sortiantur a die 19 martii 2016.

Fr. Michael A. Perry, oFm

Minister Generalis
Fr. Aidan McGrath, oFm

a Secretis Ordinis

Romae, die 8 Decembris 2015 
In sollemnitate Immaculatae Conceptionis

Beatae Mariae Virginis

CAPUT I

«Ddomini nostri Iesu Christi
sanctum Evangelium observare»

(Rb 1,1)

Articulus 1

 Ministri et Guardiani curent ut unusquisque frater, exemplar Regulae et Testamenti S. Francisci 
una cum Constitutionibus generalibus et Statutis habeat.

Articulus 2

 §1 Unaquaque hebdomada, in quantum fieri potest, aliqua saltem pars Regulae vel Testamenti 
S. Francisci in fraternitate legatur. In fine lecturae, Guardianus Seraphici Patris exhortationem et 
benedictionem legat347.

 §2 Curent Ministri et Guardiani ut pro continua renovatione spiritus opportunis temporibus 
in fraternitate legantur et explicentur Opuscula S. Francisci, Constitutiones generales et alia 
documenta, quae pro meliore interpretatione et accommodatione Regulae sive a Capitulo generali 
sive a Capitulo provinciali lata sunt.

§3 Quae in paragraphis praecedentibus praescribuntur magis explicite in Statutis particularibus 
definiantur.

Articulus 3

 §1 Ad normam art. 16 et 215 §2 Constitutionum generalium, ad Capitula provincialia et custodialia 
spectat Statuta particularia, locorum et personarum adiunctis et necessitatibus accommodata, 
condere. Haec statuta, postquam a Ministro generali, de consensu sui Definitorii, approbata fuerint, 
a Ministro provinciali vel Custode Custodiae autonomae promulgantur.

§2 Provinciae et Custodiae autonomae eiusdem territorii vel Conferentiae Statuta particularia 
dictis Entitatibus communia conficere poterunt, quae ab unoquoque Capitulo et deinceps a Ministro 
generali cum consensu sui Definitorii approbari debent.

§3 In Provinciis et Custodiis noviter erectis, ad Definitorium Provinciae vel ad Consilium 
Custodiae spectat Normas transitorias ad instar Statutorum de quibus in § 1 huius articuli condere, 
quae a Ministro generali, de consensu sui definitorii approbatae, vim habent usque ad primum 
Capitulum provinciale vel custodiale.

§4 Statuta aliarum Entitatum Ordinis non autonomarum approbentur, cum consensu proprii 
Definitorii, a Ministro generali vel Provinciali a quo Entitas dependet.

Articulus 4

 §1 Si opportunum videatur, Definitorium generale Statuta peculiaria sive pro toto Ordine sive 
pro singulis regionibus emanare potest.

§2 Statuta peculiaria de materia, pro qua normae speciales in Provincia requiruntur, Capitulo 
provinciali conficere competit. Statuta peculiaria alicuius Conferentiae Ministrorum provincialium 
ad eandem Conferentiam, iuxta propria Statuta, approbare pertinet.

Articulus 5

 §1 Quae de dispensatione statuuntur in art. 17, §§2-3 Constitutionum generalium, mutatis 
mutandis, etiam Custodibus atque Praesidibus Foederationis et Fundationis applicantur.

§2 Auctoritas quae a praescriptis Statutorum particularium et peculiarium potestate dispensandi 
gaudet, in eisdem Statutis determinetur.

Articulus 6 

 Si certa de re desit expressum praescriptum in Statutis Ordinis et Provinciae, nisi agatur de 
exercitio potestatis regiminis aut de poenis infligendis, casus dirimendus est attentis legibus et 
decretis generalibus latis in similibus, si adsint; aliter, ut habeatur temporaria norma substitutiva, ad 

347  Cf. Test 40-41.

Definitorium generale vel provinciale recurrendum est. Eorum decisiones in vigore manent usque 
ad proximum Capitulum generale vel provinciale348.

CAPUT II

De Spiritu orationis et devotionis
(Cf. Rb 5,2)

Articulus 7

 Fratres Eucharistiam, Liturgiam Horarum aliasque celebrationes in communi, et, in quantum 
fieri potest, cum christifidelibus peragant.

Articulus 8

 Capituli localis est, approbante Ministro provinciali cum consensu sui Definitorii, determinare 
tempus ceterasque circumstantias eucharisticae celebrationis et orationis in communi, sive agatur 
de Liturgia Horarum et de Verbo Dei, sive de aliis celebrationibus Ordinis indoli consentaneis, 
servatis tamen normis a competenti auctoritate datis.

Articulus 9

 §1 Annua exercitia spiritualia saltem per quinque dies protrahantur. 
§2 Tempus orationis mentalis aliarumque recollectionum necnon earundem modi in Statutis 

particularibus determinentur.

Articulus 10

 Curent Guardiani ut occasione recollectionis vel alio opportuno tempore Capitulum renovationis 
vitae habeatur, in quo fratres disceptent de iis quae ad vitam religiosam Domus colendam et fraternam 
caritatem augendam necessaria et utilia videntur.

Articulus 11

 §1 Curent Ministri et Guardiani ut lectioni spirituali, praesertim ex S. Scriptura, etiam in 
communi congruus locus detur.

§2 Oratio scriptis et exemplo S. Francisci necnon doctrinae magistrorum franciscalium innitatur.

Articulus 12 

 Modis in Statutis particularibus determinandis peculiare momentum habeant:
a.  devotiones propriae Ordinis de mysteriis Verbi Incarnati temporibus congruis ut Adventus, 

Quadragesima, etc.;
b.  praecipuae festivitates B. M. Virginis et devotiones Mariales Ordinis;
c.  commemorationes S. Francisci, sive Transitus sive impressionis SS. Stigmatum; et festum 

Patroni Provinciae;
d.  communis celebratio renovationis professionis religiosae.

Articulus 13

 Loca sacra et solitaria memoriae S. Francisci et Sanctorum consecrata, auram silentii recollectionis 
servent, ut maneant tum ipsis fratribus tum S. Francisci et Ordinis amicis, intimae orationis refugia. 
Peregrinorum tamen affluxus in iisdem locis occasio sit media salutis suppeditandi et testimonium 
vitae franciscanae reddendi349.

Articulus 14. 

Benedictio locorum sacrorum in ambitu Provinciae pertinet ad Ministrum provincialem, nisi 
Episcopo dioecesano reservetur (cf. can. 1207). Minister Viam Crucis etiam in locis diversis a 

348  Cf. CIC 19.
349  Cf. CIC 1234 §1.

domibus Provinciae benedicere potest. Si licentiam erigendi oratorium concessit, ipsemet permittere 
potest ut illud ad usus profanos destinetur (cf. can. 1224, § 2).

Articulus  15.

 §1 Ministri studeant ut in territorio propriae Provinciae vel Conferentiarum Ministrorum 
provincialium unum saltem eremitorium vel orationis Domus erigatur.

§2 Fratres ibi commorantes curent ut, sine propriae recollectionis detrimento, libenter coetus 
christifidelium excipiant, ad eos in orationem franciscalem initiandos.

Articulus 16.

 §1 Fratres qui a proprio Ministro facultatem ad confessiones fratrum audiendas habent, possunt 
ubique confessiones omnium fratrum Ordinis audire350.

 §2 Fratres ubicumque fuerint cuilibet sacerdoti a proprio Ordinario approbato confiteri valent.

Articulus 17.

 Ad normam art. 34 §§2-3 Constitutionum generalium, formae paenitentiae, temporum et locorum 
adiunctis accommodatae, in Capitulo locali statuantur.

Articulus 18. 

 Pro unoquoque fratre defuncto Statuta particularia determinent suffragia communiter peragenda, 
et a singulis sacerdotibus Provinciae una saltem Missa pro eodem celebretur.

Articulus 19. 

 §1 Parentes et benefactores, tam vivi quam defuncti, participes sunt precum et suffragiorum 
quae in Ordinis fraternitatibus peraguntur.

 §2 Pro defunctis patre et matre fratris et pro benefactoribus suffragia peragantur iuxta Statuta 
particularia.

CAPUT III

«Omnes vos fratres estis»
(Rnb 22,33)

Articulus 20. 

 In fraternitatibus Ministri et Guardiani diligenter inquirant et curent ut singulis fratribus res 
necessariae provideantur, pro locorum, temporum et personarum condicionibus, ita ut neque 
superflua permittantur neque necessaria denegentur.

Articulus 21. 

Condicio iuridica Episcoporum emeritorum qui ad Provinciam vel Custodiam redeunt in Statutis 
particularibus definiatur, sed animadvertendo ipsos voce activa et passiva in Ordine gaudere non 
posse. 

Articulus 22. 

§1 Fratres maiores aetate et fratres infirmi gaudeant de bono vitae communis in fraternitate et de 
consortio ecclesiali et sociali, ita ut de sua experientia et fidelitate vitae consecratae testimonium 
praebeant et servitia quibus idonei sunt praestent.

§2 Omnes et singuli fratres specialem reverentiam et grati animi sensum fratribus senioribus 
exhibeant.

§3 Ministri et Guardiani fraternam assistentiam et subsidia adaequata cuiusvis generis fratribus 
infirmis procurent.

350  Cf. CIC 968 §2, 969 §2.

Articulus 23.  

 §1 Intra fines Provinciae relationes mutuae inter fratres ipsos et Domus foveantur. Relationes 
interprovinciales insuper promovendae sunt iuxta opportunas normas in Statutis particularibus 
definitas.

§2 Debita fraternitatis et caritatis officia ab omnibus fratribus, praesertim a Ministris et Guardianis, 
exhibenda sunt fratribus et Provinciis quae ob adversa rerum adiuncta in gravi discrimine versantur.

 §3 Ministri, servatis servandis, necessitatibus personalibus et materialibus aliarum Provinciarum 
pauperiorum subvenire satagant.

 
Articulus 24. 

 Ministri provinciales cum Definitorio, conscii Ordinem esse veram fraternitatem, libenter et 
pro viribus cooperentur ad subveniendum Ordinis inceptis et operibus necnon Domibus Ministro 
generali immediate subiectis, suppeditando fratres et media materialia.

Articulus 25. 

 §1 Guardiani est cum Capitulo locali vel Discretorio, approbante Ministro provinciali, clausurae 
limites definire ad normam Statutorum particularium.

§2 Guardianus potest limites clausurae mutare vel etiam tollere per modum actus tantum et iusta 
de causa.

Articulus 26. 

 In adiunctis peculiaribus fratribus uti licet aliis vestibus quam ut in art. 48 §1 Constitutionum 
generalium, in Statutis particularibus vel a Definitorio provinciali determinatis.

Articulus 27. 

§1 Si urgens necessitas, christiana caritas vel evidens utilitas postulent ut Guardianus vel Minister 
provincialis quandoque diutius absit, hae causae a respectivo Ministro superiore probandae sunt. 
Discessuri vero meminerint ita providendum esse, ut fratres ex tali absentia nullum damnum vel 
incommodum patiantur351.

§2 Guardianus vel Minister provincialis discessurus e finibus sui territorii, quamvis ad breve 
tempus, eum qui eius vicem de iure agere debet, moneat.

Articulus 28. 

 §1 Iuxta normas Statutorum particularium in unaquaque Domo et Provincia designentur fratres, 
qui chronicam redigant et archivi curam habeant necnon alia munera necessaria pro vita fraternitatis 
expleant.

§2 Magna cura serventur, tueantur et iuxta temporis nostri necessitates provideantur bibliothecae, 
praesertim insigniores ac praestantiores. Eadem quoque valent de archivis, museis et artis operibus.

Articulus 29. 

§1 Assistens spiritualis generalis Ordinis Franciscani Saecularis (OFS) et Iuventutis Franciscanae 
IUFRA, pro toto Ordine nominetur a Ministro generali iuxta Constitutiones generales OFS et Statuta 
pro assistentia spirituali OFS.

§2 Assistens pro Fraternitatibus nationalibus et regionalibus nominetur a propriis Superioribus 
Maioribus , pro Fraternitatibus localibus a Ministro provinciali vel Custode in ambitu propriae 
iurisdictionis.

Articulus 30. 

§1 Assistens generalis animat et coordinat modo peculiari assistentes Ordinis Fratrum Minorum 
in eorumdem cura spirituali et pastorali Fraternitatibus OFS deque IUFRA, quae auxilium a nostro 
Ordine recipiunt.

351  Cf. CIC 629.

§2 Assistens generalis servitium suum praestat cum aliis Assistentibus generalibus Primi Ordinis 
et TOR, coniunctim providendo curae spirituali et pastorali OFS et IUFRA insimul consideratis, 
necnon iuxta normas Statuti pro assistentia atque propriam Ordinationem cooperando.

CAPUT IV

Peregrini et advenae
in hoc mundo

(Cf. 1Pt 2,11; Rb 6,2)

TITULUS I
De modo laborandi et itinerandi

Articulus 31. 

 Fratres semper in humilitate et hilaritate cordis viventes, ab omni superbia et avaritia caveant, 
labori cotidiano strenue incumbant et servitia sua omnibus hominibus praestare parati sint.

Articulus 32.

 §1 Guardiani est promovere et moderari omnes labores pro respectiva Domo. Meminerit tamen 
suum esse praecipuum officium fratres ad varios labores destinatos in fraternitate unire atque 
custodire.

 §2 Capitulo locali competit non tantum quaestiones de profectu laboris, evangelizationis et curae 
pastoralis pertractare, sed etiam relationes uniuscuiusque laboris sollicite exquirere, ad fraternam 
communionem constituendam et fovendam.

Articulus 33.

 §1 Fratribus licet eosque decet legibus subsidiorum et provisionum socialium atque pensionum 
sese subicere ad normas Statutorum particularium, salvo art. 79 §2 Constitutionum generalium.

§2 Fratres libenter acceptent servitium assistentiae sanitariae a societatibus ad hoc institutis.

Articulus 34.

 §1 Quando pro sustentatione fraternitatis, fructus laboris et alia subsidia non sufficiunt, 
fratres secundum locorum adiuncta et sub dependentia Ministri provincialis et Guardianorum ad 
benefactores recurrere possunt prout res melius suaserit.

§2 Ubi Ministro provinciali adhuc necessarium et opportunum atque ad praebendum testimonium 
aptum visum fuerit, fratres eleemosynas ostiatim petant352, intra tamen fines propriae Provinciae.

§3 Licentia itinerandi ad colligendas eleemosynas in territorio alienae Provinciae nonnisi de 
consensu Ministri istius Provinciae concedatur.

Articulus 35.

 Fratribus non licet recipere legata perpetua neque perpetuas oblationes neque tales reditus stabiles 
qui eos a necessitate laborandi eximerent. Legata autem quae unica praestatione solvuntur, quaeque 
reditus perpetui rationem non habent, licet recipere, iuxta normas Statutorum particularium.

Articulus 36. 

 Fratres abstineant a petendis licentiis itinerandi quas Ministri et Guardiani convenienter 
concedere non possunt. Licentiae itinerandi ne concedantur nisi iter peragatur rationibus quae cum 
paupertate componuntur.

Articulus 37.

 Fratres itinerantes ad nostras Domos accedere debent et semper benigne hospitio recipiantur.

352  Cf. Test 22.

Articulus 38.

 §1 Pro toto Ordine, Minister generalis omnibus fratribus itinerandi licentiam concedere valet.
§2 Ministri provinciales facultatem habent concedendi fratribus suis licentiam itinerandi iuxta 

Statuta particularia. Ut autem licentiam itinerandi extra hos limites concedant, consensu sui 
Definitorii indigent.

§3 Si commoratio alicuius fratris in aliena Provincia ultra tres menses protrahatur, Minister 
provincialis Ministrum illius Provinciae certiorem reddat. Et si frater in aliqua Domo illius Provinciae 
commoretur, ipse Minister praevium beneplacitum a Ministro competenti obtineat.

§4 Competentia Guardiani quoad itinera in Statutis particularibus definiatur.

Articulus 39.

 Ministri et Guardiani, quoties licentiam itinerandi in scriptis dant, in ipsis litteris oboedientialibus 
tempus et loca itineris praefiniant.

Articulus 40.

 Feriae, fratribus opportuno tempore iuxta Statuta particularia concedendae, ita ordinentur ut 
provideatur officiis fraternitatis, et simul respondeant finibus et spiritui nostrae paupertatis.

Articulus 41.

Ad inchoandum processum in foro civili, sive nomine alicuius domus vel provinciae, sive nomine 
proprio, unusquisque frater indiget licentia in scriptis a Ministro provinciali data. 

TITULUS II
De munere Officii generalis Iustitiae, 
Pacis et Integritatis Creati ordinando

Articulus 42.

 Munus praecipuum Officii generalis IPIC, sub dependentia Ministri generalis, est:
§1 Adlaborando una cum Secretariatu pro Formatione et Studiis, necnon cum Secretariatu pro 

Missionibus et Evangelizatione, cooperantibus animatoribus et commissionibus IPIC cuiusvis 
gradus, curam habere ut IPIC pars vitae et servitii Ordinis evadat.

§2 Fratres circa quaestiones IPIC attinentes educare.

Articulus 43. 

§1 Officium generale Iustitiae, Pacis et Integritatis Creati adiuvetur a Consilio Internationali 
Iustitiae, Pacis et Integritatis Creati constituto iuxta normas Statutorum peculiarium, a Definitorio 
Generali approbatorum.

§2 Quaeque Conferentia et Provincia conficiat Statuta, quibus provideatur integrationi IPIC in 
vita et servitio Ordinis, tum formatione initiali cum permanenti perdurantibus, et etiam pro iis qui 
peculiari modo IPIC addicti sunt.

Articulus 44. 

§1 In unaquaque Conferentia instituatur Commissio pro IPIC, constituta ex membris 
uniuscuiusque entitatis Conferentiae. Munus et officium Commissionis, atque normae electionis 
sui Praesidis determinantur aptis cum Statutis, quae approbatione Conferentiae indigent.

§2 Dictae commissiones, in omnibus quae IPIC respiciunt, aequam cooperationem praestare 
tenentur cum Familia franciscana “Franciscans International”, Commissionibus dioecesanis et 
Institutorum religiosorum, necnon organizationibus Societatis civilis quae bona existimatione 
gaudent.

Articulus 45.

§1 Unaquaeque Provincia et aliae Entitates Ordinis animatorem IPIC habeant.
§2 Ubi possibile est nominetur consilium seu commissio quae Ministro Provinciali et animatori 

IPIC auxilium praestet ad promovendam formationem et laborem IPIC intra fines Provinciae.

§3 Munera animatoris IPIC, qui semper agit sub dependentia Ministri provincialis vel Custodis 
definiantur in Statutis peculiaribus. Ipse favebit integrationi IPIC, eamque ordinabit intra vitam et 
officia Provinciae vel Custodiae; in primis autem incepta IPIC cuiuscumque gradus substinebit.

CAPUT V

In hoc misit vos Deus  
in universo mundo

(Cf. EpO 9)

TITULUS I
Normae generales de evangelizatione

Articulus 46. 

§1 Congruenter cum art. 84 Constitutionum generalium fratres sese dedicent muneri 
evangelizationis, ubicumque inveniantur et quodcumque opus exerceant, ita ut adventum Regni 
Dei simplici franciscana praesentia, testimonio vitae, verbis et operibus annuntient.

§2 Capitulis tum generalibus tum provincialibus competit ministerium evangelizationis fratrum 
examinare et perpendere, instructiones, idoneas vias et media ad evangelizationem franciscanam 
fovendam proponere353.

Articulus 47. 

 §1 Ministro generali cum suo Definitorio competit Ordinis evangelizationem animare, de ea 
curam gerere et discernere, evangelizationem missionalem regere et pro ea invigilare354.

 §2 In hoc munere exercendo Minister generalis utitur Secretariatu generali pro Missionibus et 
Evangelizatione.

§3 Ad officium Secretarii generalis pro Missionibus et Evangelizatione pertinet Ministrum 
generalem, consilio et opere, adiuvare in omnibus quae evangelizationem respiciunt.

Articulus 48. 

 Officium est Secretariatus generalis pro Missionibus et Evangelizatione, sub dependentia 
Ministri generalis:

 1.  testimonium praesentiae franciscanae sustinere et opera evangelizationis animare;
 2.  curam habere et aptis mediis et inceptis evangelizationem in Ordine promovere;
 3.  opera missionalia Ordinis et Provinciarum coordinare et sequi;
 4.  omnia incepta evangelizationis, sub luce charismatis franciscanae et exigentiarum huius 

temporis, discernere;
 5.  cooperationem inter Provincias et inter Conferentias Ministrorum provincialium magis 

magisque promovere.

Articulus 49. 

 §1 Secretariatus generalis pro Missionibus et Evangelizatione ex duabus sectionibus constituitur: 
altera pro Evangelizatione et altera pro Missionibus.

 §2 Secretariatus generalis pro Missionibus et Evangelizatione regitur Statutis peculiaribus a 
Ministro generali de consensu Definitorii approbatis.

Articulus 50. 

§1 Secretariatui generalis pro Missionibus et Evangelizatione auxilium praestat Consilium 
Internationale pro Missionibus et Evangelizatione, ex Delegatis omnium Conferentiarum 
Ministrorum provincialium et ex aliis fratribus, ad normam Statutorum peculiarium, compositum.

§2 Quaeque Conferentia Ministrorum provincialium Delegatum eligat iuxta normas propriae 
Conferentiae et Statutorum peculiarium Consilii Internationalis pro Missionibus et Evangelizatione.

353  Cf. CCGG 112 §1.
354  Cf. CCGG 119 §1.

Articulus 51.

§1 Ad Ministrum provincialem cum suo Definitorio pertinet actuositatem evangelizationis, ad 
normam iuris Ordinis, in Provincia moderari, ratione habita decisionum et instructionum Capituli 
generalis et Capituli provincialis.

§2 Quaeque Provincia suum Secretariatum pro Missionibus et Evangelizatione habeat cui 
respectivus Secretarius praesidet. Secretariatus componitur Animatore pro Missionibus, Animatore 
pro Evangelizatione et aliis fratribus, ad normam Statutorum particularium et peculiarium.

Articulus 52. 

§1 Officium Secretarii provincialis pro Missionibus et Evangelizatione est promovere et 
coordinare, sub dependentia Ministri provincialis, universam evangelizationem in Provincia. Munus 
eius pressius determinetur in Statutis particularibus et peculiaribus.

§2 Officium Animatoris pro Missionibus, praeter ea quae in Statutis particularibus vel peculiaribus 
praescribuntur, est: spiritum et incepta actionis missionalis intra Provinciae fines excitare et 
promovere, communicationem Provinciae cum fratribus in missionibus sustinere et eleemosynas 
colligere, quae, sub dependentia Ministri provincialis, in bonum operum missionalium expendantur.

§3 Animatoris pro Evangelizatione est, ad normam Statutorum particularium et peculiarium, 
universam activitatem quae varios modos evangelizationis respicit, coordinare.

§4 Secretarius provincialis pro Missionibus et Evangelizatione eligitur in Congressu capitulari; 
extra Capitulum vero a Definitorio provinciali. Si necessarium sit, Secretarius provincialis pro 
Missionibus et Evangelizatione eodem tempore assumere potest etiam officium Animatoris pro 
Missionibus , aut officium Animatoris pro Evangelizatione.

 §5 Animator pro Missionibus  et Animator pro Evangelizatione eliguntur in Congressu capitulari, 
extra Capitulum vero a Definitorio provinciali.

Articulus 53. 

 §1 Pro singulis Conferentiae Ministrorum provincialium instituatur, si fieri potest, Secretariatus 
interprovincialis pro Missionibus et Evangelizatione. Huius Secretariatus munus praecipuum est 
cooperationem, formationem et mutuas experientias in area evangelizationis excitare et fovere, et 
relationes inter diversos Secretariatus provinciales, et inter illos ac Secretariatum generalem pro 
Missionibus et Evangelizatione constituere.

 §2 In singulis Conferentiis Ministrorum provincialium instituatur, si opportunum videtur, 
etiam Consilium interprovinciale pro Missionibus, compositum ex Delegato pro Missionibus et 
Evangelizatione et ex Animatoribus pro Missionibus, ad promovendum spiritum et actuositatem 
missionalem intra Conferentiae Ministrorum provincialium fines, participationem in inceptis 
missionalibus Ordinis; ad excitandam cooperationem interprovincialem in area evangelizationis 
missionalis et, iuxta normas Statutorum peculiarium Secretariatus generalis pro Missionibus 
et Evangelizatione, ad constituendas relationes cum Secretariatu generali pro Missionibus et 
Evangelizatione. 

 §3 Secretariatus interprovincialis pro Missionibus et Evangelizatione et Consilium 
interprovinciale pro Missionibus  reguntur propriis Statutis, iuxta normas Statutorum respectivae 
Conferentiae Ministrorum provincialium et Statutorum peculiarium Secretariatus generalis pro 
Missionibus et Evangelizatione.

TITULUS II
De munere evangelizationis ordinando

Articulus 54. 

 §1 Ad normam art. 112 §1 Constitutionum generalium, et habita ratione decisionum Capituli 
generalis, vel Ministri generalis cum suo Definitorio, propensionis uniuscuiusque fratris, Capitulo 
provinciali competit decernere de operibus evangelizationis; in paroeciali ministerio pastorali, 
in praedicatione exsequenda, in scholis, in assistentia sociali, in professionali labore, et in aliis 
actuositatibus sive traditione probatis sive etiam novis exigentiis respondentibus.

§2 In deliberationibus de quibus in §1, ratio habenda est operum quae Provincia in cooperatione 
cum Ecclesia particulari et aliis Provinciis melius perficere potest, et quae totius Ordinis utilitati 
magis inserviunt.

Articulus 55. 

 §1 Provinciae itemque Conferentiae Ministrorum provincialium opportunas normas pro 
actuositate evangelizationis regenda habeant. Quae autem normae lineamentis Ordinis et decretis a 
Conferentiis Episcopalibus latis accommodentur oportet.

§2 Ministri provinciales, prae oculis habentes etiam exigentias suarum Conferentiarum et totius 
Ordinis, agnoscant atque definiant munera et servitia pro quibus peritorum formatio requiritur, et 
maximam habeant curam ut eorundem formationi provideatur.

Articulus 56. 

 Acceptatio paroeciarum vel aliorum operum, quae ab Episcopo dioecesano Provinciae 
committuntur355, competit Ministro provinciali de consensu sui Definitorii. Minister provincialis 
cum Episcopo hac de re conventionem scriptam inire debet ad normam can. 681 §2.

Articulus 57. 

 §1 In acceptandis paroeciis, de quibus Minister generalis certior reddatur, Minister provincialis 
praeferat eas in quibus testimonium minoritatis et fraternitatis melius eluceat.

§2 Si paroecia erigitur in ecclesia Ordinis, in conventione accurate definiantur relationes inter 
fraternitatem et paroeciam, praesertim quoad usum ecclesiae356.

 §3 Dictae conventiones conficiantur etiam pro paroeciis quae jamdiu commissae fuerint alicui 
Provinciae vel Custodiae et compleantur mutuo consensu Ordinarii loci.

Articulus 58. 

 §1 Ministri provincialis est fratres, de quorum idoneitate sufficienter constet, admittere vel 
praesentare Episcopo, ad munera pastoralia exercenda357.

 §2 Fratres, qui ratione conventionis quibusdam muneribus adstringuntur, qua religiosi subiciuntur 
visitationi et correctioni Ministri provincialis necnon vigilantiae Guardiani; in his autem quae ad 
ipsum servitium pertinent, auctoritati subiciuntur eorum quibus inserviunt358.

 §3 Qui in dioecesibus quodcumque ministerium pastorale exercent, iurisdictioni Ordinariorum 
locorum subiciuntur, ad normam iuris, in iis quae ad munus pastorale fideliter exercendum et ad 
curam animarum rite ordinandam respiciunt359.

Articulus 59. 

 §1 Nitantur Ministri, Guardiani et fratres ministerio pastorali addicti, ut opportune cooperentur 
cum Institutis dioecesanis et regionalibus in iis quae ad rationem et methodum evangelizationis 
attinent.

§2 Fraternitates eiusdem dioecesis vel regionis mutuas relationes et arctiorem cooperationem 
foveant inter se necnon cum sodalibus Institutorum vitae consecratae, qui in eodem territorio 
commorantur et laborant.

Articulus 60. 

Apostolatus educationis iuventutis, etiam in scholis, opportune promoveatur, ita ut laici rite 
efformentur ad servitium Ecclesiae et societatis humanae, necnon vocationes ecclesiasticae et 
religiosae foveantur.

355  Cf. CIC 520 §1.
356  Cf. CIC 520 §2.
357  Cf. CIC 682 §1.
358  Cf. CIC 678 §2.
359  Cf. CIC 678 §1.

Articulus 61.  

 Congruenter cum art. 97 Constitutionum generalium in unaquaque Provincia Minister et fratres 
sollicitam curam habeant erga nostri temporis a vita sociali exclusos.

Articulus 62. 

Fratres, ut edere possint libros tractantes quaestiones religionis morumque respicientes licentia 
egent Ministri provincialis, qui eam concedet postquam opportunum iudicium censorum obtinuerit 
cf. can. 832). Licentia haec necessaria est etiam pro quavis translatione (cf. can. 829, CG 109, §2).

 
TITULUS III

De evangelizatione missionali ordinanda

Articulus 63.  

 §1 Minister generalis, de consensu sui Definitorii, incepta missionalia singulis Provinciis vel 
coetibus Provinciarum assignare potest, consultis Ministris et Definitoriis provincialibus quorum 
interest. Idem Minister eadem incepta nomine totius Ordinis acceptare potest, ea distribuendo 
coetibus fratrum ex variis Provinciis provenientibus, auditis respectivis Ministris provincialibus.

§2 Evangelizatio missionalis totius Ordinis ordinanda est per Statuta peculiaria, quae a Ministro 
generali, cum Definitorii consensu, approbantur.

Articulus 64.

§1 Ad Capitulum provinciale et, si casus urget, extra Capitulum, ad Definitorium Provinciae 
spectat inceptum missionale in regionibus ubi Provincia Ordinis adhuc non sit constituta a Ministro 
generali petere et acceptare aut, expositis gravibus rationibus, dimittere; quae tamen resignatio 
Ministri generalis approbatione indiget.

§2 Ministro provinciali competit, praehabito consensu sui Definitorii, aliquam actuositatem 
specialem suscipere in regione, ubi Provincia opus missionale habet.

§3 Provinciae est incepta missionalia sibi concredita sufficientibus et idoneis fratribus necnon 
subsidiis instruere.

Articulus 65. 

§1 Provinciae, quae fratres evangelizationis missionalis causa incorporatos in aliena Provincia 
habent, curent ut bonum illius Provinciae continuo foveatur.

§2 Entitates evangelizationis missionalis, quae sese sustentare adaequate adhuc non possunt, 
omnimode adiuvandae sunt a Secretariatu generali pro Missionibus et Evangelizatione, de mandato 
Ministri generalis cum suo Definitorio, ad normam Statutorum peculiarium.
Articulus 66. 

Spiritus missionarius excitetur in tota Provincia omnibusque fraternitatibus, praesertim in 
Domibus formationis, et etiam inter sodales totius Familiae franciscanae, necnon inter alios 
christifideles.

Articulus 67. 

§1 Spiritus missionalis cooperationis, participationis et communionis per Unionem Missionalem 
Franciscanam in unaquaque Provincia foveatur.

§2 Animator provincialis pro Missionibus est etiam promotor Unionis Missionalis Franciscanae, 
nisi in Statutis particularibus aliter provisum fuerit.

Articulus 68. 

 §1 Ministri, de consensu Definitorii, ad normam iuris accipere et mittere possunt christifideles 
laicos, qui libere se praestent operi evangelizationis missionalis360.

 §2 Iura et obligationes christifidelium laicorum in opere evangelizationis missionalis admissorum 
statuendae sunt contractu etiam in foro civili valido, si possibile est.

360  Cf. CIC 784, 785.

Articulus 69. 

 Minister provincialis, audito consilio sui Definitorii, benigne accedat postulationi fratris idonei361 
qui exprimit desiderium laborandi in aliquo Ordinis opere evangelizationis missionalis.

Articulus 70. 

 §1 Si Provincia inceptum missionale proprium non habet, Minister provincialis, ope Secretariatus 
generalis pro Missionibus et Evangelizatione, procuret fratribus possibilitatem sese includendi in 
inceptis missionalibus Ordinis vel alienae Provinciae.

§2 In hoc casu Ministro provinciali competit conventionem inire, in qua tempus operis praestandi, 
iura et obligationes fratris, de quo agitur, designentur.

Articulus 71. 

Ministri provinciales oboedientiam Ministri generalis petant per Secretariatum generalem pro 
Missionibus et Evangelizatione pro fratribus suis qui ad missiones extra suam Provinciam ire velint, 
eundemque Secretariatum certiorem faciant de eorum definitivo reditu in Provinciam. 

Articulus 72.

§1 Eleemosynae intra fines Provinciae vel Conferentiae Ministrorum provincialium in bonum 
operum missionalium collectae, pro inceptis missionalibus expendantur sub dependentia eorumdem 
Ministrorum provincialium, iuxta Statuta particularia et peculiaria. 

 §2 Secretariatus generalis pro Missionibus et Evangelizatione subsidiis omnium Entitatum 
Ordinis sustentetur. Capitulo Generali spectat modum et rationes huiusmodi auxilii determinare.

TITULUS IV
De Custodia et Commissariatibus

Terrae Sanctae

Articulus 73. 

Unaquaeque Provincia aliquem idoneum fratrem in Terrae Sanctae Custodia semper habere 
studeat, ad servitium per quattuor saltem annos praestandum, salvo iure Ministri generalis eo 
mittendi fratres cuiuslibet Provinciae, auditis tamen Ministro provinciali et Custode Terrae Sanctae.

Articulus 74. 

§1 In unaquaque Provincia vel saltem in unaquaque regione aut natione, attentis particularibus 
rerum adiunctis, Minister generalis, de consilio sui Definitorii, auditis Terrae Sanctae Custode et 
Ministris provincialibus quorum interest, Commissariatum Terrae Sanctae erigendum curet, cui 
Commissarius praeficiatur.

§2 Commissariorum Terrae Sanctae est in sua dicione locorum sanctorum cognitionem, studium 
et devotionem provehere, necnon peregrinationes ad ea instituere. Ipsorum quoque est subsidia 
in sua dicione ad normam iuris particularis sollicitare ad fovendam actuositatem apostolicam pro 
operibus Terrae Sanctae promovendis.

§3 Munus Commissariorum Terrae Sanctae, necnon regimen Commissariatuum, ad normam 
Constitutionum generalium et Statutorum ordinantur.

Articulus 75. 

Commissariatus Terrae Sanctae sunt duplicis speciei, prout erecti sunt: 
 1.  In Domo directe a Custodia Terrae Sanctae dependente vel ab eadem in territorio alicuius 

Provinciae erecta. 
2.  In parte Domus alicuius Provinciae: in hoc casu Commissariatus subiciuntur visitationi 

Ministri provincialis Domus in qua sedem habent, et Capitulo provinciali relationem 
triennalem praesentare debent.

361  Cf. Rb 12, 2.

Articulus 76. 

Terrae Sanctae Commissarii, et, si utilitas suggerat, etiam Vice-Commissarii, ad triennium 
eliguntur in Congressu capitulari Custodiae si agitur de Commissariatibus primae speciei, in 
Congressu capitulari vero Provinciae si agitur de Commissariatibus alterius speciei.

Articulus 77. 

Commissarii et fratres Commissariatui addicti actuositatem ne exerceant extra fines regionis sibi 
adsignatae, nonnisi de licentia competentium Ministrorum ad normam Statutorum.

CAPUT VI
«Desiderare debent habere

Spiritum domini  
et sanctam eius operationem»

(Rb 10,8)

TITULUS I
Normae generales de institutione

Articulus 78. 

 §1 Ad normam art. 134 Constitutionum generalium, competit Ministro generali cum suo 
Definitorio institutionem in toto Ordine moderari eique invigilare.

§2 In hoc munere exercendo Minister generalis utitur Secretariatu generali pro Formatione et 
Studiis. Huiusmodi officii Secretarii erit consilio et opere Ministrum generalem adiuvare in negotiis 
quae ad institutionem spectant.

§3 Formatio franciscana totius Ordinis ordinanda est secundum Rationem formationis et 
Rationem studiorum quae a Ministro generali, cum Definitorii consensu, approbantur.

Articulus 79.

 §1 Secretariatus generalis pro Formatione et Studiis, sub dependentia Ministri generalis officium 
est: 

1.  universum institutionis negotium in Ordine moderare; 
2.  formationem et studia, aptis mediis opportunisque inceptis, promovere et coordinare362;
3.  curare ut impleantur omnia quae ab Ordinis auctoritatibus quoad formationem et studia 

expressa ac statuta sunt eorumque observantiae invigilare363;
4.  cooperationem et dialogum formatorum inter se magis magisque augere364.
§2 Secretariatus generalis pro Formatione et Studiis regitur Statutis peculiaribus a Ministro 

generali de consensu Definitorii approbatis.
 §3 Cuique Entitati Ordinis est Secretariatus generalis pro Formatione et studiis subsidiis 

sustentare. Capitulo generali pertinet modos et rationes huiusmodi auxilii statuere.

Articulus 80. 

 §1 Secretariatui generali pro Formatione et Studiis auxilium praestat Consilium Internationale 
pro Formatione et Studiis ex Delegatis omnium Conferentiarum Ministrorum provincialium aliisque 
fratribus, ad normam Statutorum peculiarium, compositum.

§2 Omnis Conferentia Ministrorum Provincialium Delegatum eligat iuxta normas propriae 
Conferentiae et Statutorum peculiarium Consilii Internationalis pro Formatione et Studiis.

Articulus 81. 

 §1 Iuxta art. 138 Constitutionum generalium, Ministro provinciali cum Definitorio institutionem 
in sua Provincia moderari eique invigilare competit, ad normam iuris communis et proprii.

362  Cf. CPO 81, 74.
363  Cf. CPO 81, 89.
364  Cf. CPO 81, 89.

§2 Ad Provincias aliasque entitates competentes spectat normas Constitutionum generalium 
et Statutorum generalium necnon alia Ordinis documenta ad peculiaria personarum et locorum 
adiuncta applicare.

§3 Singulae Conferentiae Ministrorum provincialium, Provinciae aliaeque entitates competentes 
proprias Rationes formationis et studiorum pro omnibus fratribus redigant, servatis de iure servandis 
atque in tuto posita unitate inter formationem initialem et continuam. Hae Rationes formationis et 
studiorum, ad normam Statutorum particularium approbata, a Ministro generali recognoscantur.

§4 Ad maiorem fovendam cooperationem inter formatores eiusdem territorii vel Conferentiae, 
Provinciae et Custodiae autonomae eiusdem territorii vel Conferentiae unicam “Ratio Formationis” 
et eandem “Ratio Studiorum” conficere possunt, quae a Ministro generali denique approbari debent.

Articulus 82. 

 §1 Unaquaeque Provincia Secretariatum pro Formatione et Studiis habeat cui respectivus 
Secretarius praesidet, et hic Secretariatus componitur: Moderatore pro formatione continua, singulis 
Magistris seu Rectoribus Domorum formationis, Animatore curae pastoralis vocationum necnon, 
quatenus opus erit, aliis fratribus ad normam Statutorum particularium vel peculiarium.

§2 Officium Secretarii est promovere ac coordinare, sub dependentia Ministri provincialis, 
universum institutionis negotium in Provincia. Munus eius pressius determinetur in Statutis 
particularibus et peculiaribus.

§3 Secretarius provincialis pro Formatione et Studiis eligitur in Congressu capitulari, extra 
Congressum vero a Ministro provinciali cum Definitorio vel a Custode cum Consilio Custodiae 
autonomae.

Articulus 83. 

 §1 Pro singulis Conferentiis Ministrorum provincialium instituatur, si fieri potest, Secretariatus 
Conferentiae pro Formatione et Studiis cuius munus erit: dialogum et cooperationem circa 
formationem et studia promovere ac frequenter sive cum Secretariatu generali sive cum Secretariis 
provincialibus pro Formatione et Studiis convenire.

 §2 Secretariatus Conferentiae pro Formatione et Studiis regitur Statutis respectivae Conferentiae 
Ministrorum provincialium.

§3 Secretarius Conferentiae pro Formatione et Studiis eligitur ad normam Statutorum Conferentiae 
Ministrorum provincialium.

Articulus 84. 

 Praeter Secretariatum pro Formatione et Studiis cuiuscumque Conferentiae, plures simul 
Provinciae habere possunt Secretariatum interprovincialem pro Formatione et Studiis, qui Statutis 
peculiaribus regitur.

TITULUS II
De continua formatione

Articulus 85. 

§1 Ministri curent ut in Capitulis programmata formationis continuae conficiantur.
§2 Iuxta art. 139 §2 Constitutionum generalium, in singulis Provinciis Moderator pro formatione 

continua habeatur ad normam Statutorum particularium.

Articulus 86. 

 §1 In Statutis particularibus provideantur omnia quae ad formationem continuam perficiendam 
pertinent365 peculiari cum diligentia saltem pro primis quinque annis post professionem sollemnem.

 §2 Ad franciscanam formationem continuam quod attinet, ubi rerum adiuncta id suadent, Domus 
inter-provinciales vel interoboedientiales constituantur.

TITULUS III

365  Cf. CPO 81, 59b.

De formatoribus

Articulus 87.  

 In Domo formationis formatores candidatos et fratres adhuc in formatione initiali constitutos 
comitantur et cum illis laborant ut Dei voluntatem in horum vita patefaciant, rationes propositi 
vitam franciscanam amplectendi profundius scrutentur, proprias experientias vitae fraternae ac 
minoriticae aestiment, et rationem vitae franciscanae indoli uniuscuiusque aptam quaerant366.

Articulus 88. 

 §1 Iuxta art. 139 §2 Constitutionum generalium, in unaquaque Domo formationis Magister seu 
Rector eligitur in Congressu capitulari, extra Congressum a Ministro provinciali cum Definitorio vel 
a Custode Custodiae autonomae cum Consilio ad normam Statutorum particularium et peculiarium.

 §2 In unaquaque Domo formationis, Coetus formatorum iis constituitur fratribus, qui a Ministro 
provinciali, audito Definitorio, expresse designantur. Hic Coetus tali unitate et varietate componatur 
ut pro alumnorum aetate, maturitate, studiorum gradu ceterisque adiunctis, melius necessitatibus 
singulorum obvenire possit.

 §3 Formatores pro fratribus extra Domum formationis, diversas ob rationes versantibus, in 
Statutis particularibus determinentur.

TITULUS IV
De cura pastorali vocationum

Articulus 89. 

 §1 In quacumque Provincia nominetur a Ministro provinciali, ad normam Statutorum 
particularium et peculiarium, frater animator et coordinator curae pastoralis vocationum.

§2 Huius fratris est actionem ad vocationes franciscanas promovere et moderari, sive in Provincia 
et cum aliis Provinciis, sive cum Familia franciscana universa, iuxta normas Constitutionum 
generalium et Statutorum particularium.

TITULUS V
De formatione initiali

Articulus 90. 

 §1 Ministro provinciali vel Custodi Custodiae autonomae competit candidatum in Postulatum 
admittere, servatis Statutis particularibus.

§2 Postulatus peragendus est sub moderamine Magistri, iuxta praescripta Statutorum particularium 
vel peculiarium.

§3 Temporis spatium postulatus, in Statutis particularibus determinetur, ita ut ne brevius unius 
anni, neque longius duorum annorum sit.

Articulus 91. 

 Requisita admittendorum ad novitiatum, praeter ea quae in Statutis particularibus determinari 
possunt, et servatis aliis de iure universali servandis, haec sunt: 

1.  recta intentio, libera voluntas, idoneitas spiritualis, intellectualis et socialis; 
2. congrua valetudo physica et psychica, consideratis quoque dispositionibus a familia forsan 

transmissis; 
3. debita maturitas personalis; 
4. debita formatio intellectualis vel professionalis367.

Articulus 92. 

 §1 Quilibet ad novitiatum admittendus in scriptis declaret: 

366  Cf. CPO 81, 59b.
367  Cf. CIC 642.

1.  se nulla gravi et habituali infirmitate laborare, seque scire, si hoc dolose celaverit, receptionem 
proindeque professionem suam nullam haberi; 

2.  se libera voluntate Ordinem ingredi;
3. se ad omnia servitia, iuxta dispositiones Ministrorum et Guardianorum gratuito praestanda 

paratum esse, ita ut nullam retributionem pecuniariam ab Ordine exigere valeat, si 
quandocumque Ordinem deserat vel a Ministro dimittatur.

§2 Declarationes de quibus in §1, a Guardiano et duobus testibus necnon ab ipso candidato 
subscriptae, in archivo Provinciae asservandae sunt. Quodsi agatur de alumno minoris aetatis, 
declarationes huiusmodi a parentibus vel a tutore subscribendae sunt.

Articulus 93.

 Ut valide admittatur in novitiatum candidatus liber esse debet ab impedimentis iure universali 
statutis, et qui decimum saltem septimum aetatis annum compleverit. Documenta baptismatis, 
confirmationis et status liberi exhibere debet una cum aliis documentis a Statutis particularibus 
requisitis368.

Articulus 94. 

 §1 Minister generalis potestate ordinaria in toto Ordine candidatos ad postulatum, ad novitiatum 
et ad professionem, servatis de iure servandis, recipere potest, et in Custodiis ac Fundationibus ab 
ipso dependentibus eos etiam admittere potest369.

 §2 Ministro provinciali et Custodi Custodiae autonomae competit candidatos pro sua Provincia 
vel Custodia in novitiatum admittere, servatis normis Statutorum particularium; Custos vero 
Custodiae dependentis delegatione sui Ministri indiget370.

Articulus 95. 

§1 Quoad actum seu ritum initii novitiatus observentur determinationes Statutorum particularium 
et Ritualis Ordinis.

§2 Minister qui candidatum in novitiatum recipit vel frater ab ipso delegatus ritui praesidet. In 
extraordinariis autem adiunctis, ut in casu impeditae communicationis cum respectivo Ministro vel 
eius vices gerente, hac facultate pollet is qui regimen Domus novitiatus gerit, dummodo constet de 
iam peracta admissione ad normam §2 praecedentis articuli.

§3 De initio novitiatus documentum exarandum est, a Praeside ritus, a duobus testibus et ab ipso 
candidato subsignatum.

Articulus 96. 

§1 Novitiatus ut validus sit, peragi debet in Domo Ordinis ad hoc rite designata et duodecim 
menses complecti debet371.

§2 Domus novitiatus erectio, translatio et suppressio fiant per decretum scripto datum a Ministro 
generali de consensu sui Definitorii372.

§3 In casu exceptionali Minister generalis, de consensu sui Definitorii, potest permittere 
singulo candidato ut novitiatum valide peragat extra Domum novitiatus in alia Ordinis Domo, sub 
moderamine alicuius probati fratris, qui munere magistri fungi valeat373.

§4 Minister provincialis permittere potest ut novitiorum coetus, per certa temporis spatia, in alia 
Ordinis Domo, a se designata, commoretur374.

Articulus 97. 

 §1 Sine licentia Ministri generalis non incipiatur Novitiatus, nisi adsint saltem tres candidati.

368  Cf. CIC 643, 645.
369  Cf. CIC 641.
370  Cf. CIC 641.
371  Cf. CIC 647 §2, 648 §1.
372  Cf. CIC 647 §1.
373  Cf. CIC 647 §2.
374  Cf. CIC 647 §3.

§2 In Provinciis vel Custodiis, domum novitiatus canonice erectam etiam habentibus, cum per 
quinque annos continuos nullus exstiterit novitius, novus annus novitiatus absque consensu Ministri 
generalis fieri nequit.

Articulus 98.

§1 Magister novitiorum sub cuius moderamine novitiatus peragitur, sit frater sollemniter 
professus. Eligitur in Congressu capitulari vel extra Congressum ad normam articuli 88 §1 horum 
Statutorum375.

§2 Regimen novitiorum, sub auctoritate Ministri provincialis, uni Magistro reservatur, qui 
cooperante Coetu formatorum, vitam fraternam et activitatem formatricem novitiorum ordinat, 
observatis Statutis particularibus et peculiaribus, et salvo art. 140 §3 Constitutionum generalium376.

§3 Iudicium de singulorum novitiorum idoneitate, servatis praescriptis Statutorum particularium 
et peculiarium, bis in anno a Magistro, cooperante Coetu formatorum, in scriptis conficiatur; ab ipso 
Magistro subsignatum ad Ministrum provincialem transmittatur. 

Articulus 99. 

 Tempore novitiatus studiorum curriculum ordinarium suspendatur. Permitti vel etiam praecipi 
possunt quaedam studia exercenda, quae meliori novitiorum institutioni utilia sunt ad normam art. 
152-153 Constitutionum generalium. Studia vero, novitiatui consona, ad Dei cognitionem cum 
amore coniunctam dirigi debent et ad vitam e fide haustam provehendam377. 

Ideoque: 
 1. In theologiam vitae religiosae, praesertim theologiam Regulae, historiam et spiritualitatem 

Ordinis, specialiter scriptis S. Francisci innixam, novitii introducantur, simul vitam 
evangelicam practice addiscentes, in fraterna communione ac participatione actuositatis 
fratrum.

2. Per cotidianam lectionem et meditationem S. Scripturae et maxime S. Evangelii, in quo 
radicatur Regula nostra, Christi Iesu vitae novitii sese conforment.

3. Novitii methodo orationis personalis cum Deo colloqui, per Liturgiae actuosam celebrationem 
Mysterium Paschale profundius vivere, et cum Ecclesiae mysteriis impensius communicare 
doceantur, ducente B. V. Maria, Ecclesiae Matre. 

4. Exercitia pietatis sana traditione Ordinis commendata et sacrae Liturgiae normis conformia, 
novitii ita percolant, ut per ea in spiritu orationis roborentur. 

Articulus 100. 

§1 Iuxta art. 154 §2 Constitutionum generalium, Statuta particularia determinare possunt unum 
vel plura temporis spatia exercitationis apostolicae extra Domum novitiatus, salva tamen specifica 
formatione novitiatus.

§2 Huiusmodi exercitatio apostolica vera actuositas formativa378 esse debet et ita disponi, ut non 
incipiatur nisi post primos tres menses novitiatus, ut novitius sex menses continuos in novitiatu 
maneat, et ad eum revertatur saltem uno mense antequam professionem temporariam emittat. 

Articulus 101. 

§1 Novitiatus interrumpitur ita ut denuo incipiendus ac perficiendus sit, si novitius plus quam 
tres menses, sive continuos sive intermissos, absit a Domo novitiatus, excepto casu absentiae quae 
evenit experientiae apostolicae gratia; itemque si a Ministro dimissus e Domo exierit, aut Domum 
sine illius licentia non reversurus deseruerit379.

§2 Si expleto tempore novitiatus dubium supersit de idoneitate novitii, Minister provincialis 
audito suo Definitorio, potest novitiatus tempus prorogare, non tamen ultra sex menses380.

375  Cf. CIC 651 §1.
376  Cf. CIC 650 §2, 651 §2.
377  Cf. CIC 652 §5.
378  Cf. CPO 81, 29.
379  Cf. CIC 649 §1.
380  Cf. CIC 653 §2.

§3 Novitius Ordinem libere deserere potest et Minister provincialis, audito Magistro, eum 
dimittere potest381.

Articulus 102. 

 Exacto novitiatu, si idoneus iudicetur, novitius ad primam professionem temporariam, annuatim 
renovandam, nisi in Statutis particularibus aliter praescribatur, admittatur.

Articulus 103. 

§1 Ministro provinciali vel Custodi Custodiae autonomae, servato art. 156 §2 Constitutionum 
generalium, auditis Magistro et Coetu formatorum Domus novitiatus, competit novitium ad primam 
professionem admittere, et ipsam recipere.

§2 Eidem Ministro et Custodi renovationem professionis temporariae admittere et recipere 
competit, ad normam Statutorum particularium382.

§3 Custos Custodiae dependentis delegatione sui Ministri indiget.

Articulus 104. 

 §1 Tempus professionis temporariae a Statutis particularibus definiatur, quod vero neque triennio 
brevius neque sexennio longius sit, salvo praescripto paragraphi tertii huius articuli383. 

 §2 Minister provincialis vel Custos Custodiae autonomae, cui competit fratrem ad professionem 
admittere, potest ob iustam causam permittere ut professio sollemnis anticipetur, sed non ultra tres 
menses384.

 §3 Idem Minister vel Custos Custodiae autonomae, audito Definitorio vel Consilio, in casibus 
particularibus et iuxta Statuta particularia tempus professionis temporariae prorogare potest, ita 
tamen ut totum hoc tempus non superet novennium385.

Articulus 105. 

§1 Tempus professionis temporariae peragi debet in Domo formationis vel, iuxta Statuta 
particularia, in alia Domo Ordinis, sed semper sub moderamine idonei fratris, qui munere Magistri 
fungitur.

 §2 Magistro fratrum professionis temporariae competit, Coetu formatorum cooperante, totam 
formationis actionem moderari ad normam Constitutionum generalium, horum Statutorum et 
Statutorum particularium et peculiarium. 

Articulus 106. 

§1 Omnes fratres, professione temporaria perdurante, integralem formationem proprie 
franciscanam prosequi debent, eo ut plenius vitam nostri Ordinis compleant atque modis magis 
congruis eiusdem missionem perficiant.

§2 Ut talis formatio franciscana verum etiam illa theologica et humanistica efficiatur, singulae 
Provinciae vel plures insimul Provinciae habeant programma proprium et pro omnibus fratribus 
commune, ratione habita directionum Rationis Formationis Franciscanae et Rationis Studiorum.

Articulus 107.  

§1 Relatio de idoneitate fratrum professionis temporariae semel saltem in anno, a Magistro et 
Coetu formatorum subsignata, ad Ministrum provincialem vel ad Custodem Custodiae autonomae 
transmittatur.

§2 Professioni sollemni praeponatur per unum saltem mensem continuum spiritualis et franciscana 
praeparatio, quam candidati in sacro recessu et oratione peragere debent, in memoriam revocantes et 
meditantes momentum huius actus unici et praecipui quo religiosus Deo in perpetuum consecratur.

381  Cf. CIC 653 §1.
382  Cf. CIC 656.
383  Cf. CIC 655.
384  Cf. CIC 657 §3.
385  Cf. CIC 657 §2.

§3 Ministro provinciali vel Custodi Custodiae autonomae, servato art. 159 §2 Constitutionum 
generalium, auditis Magistro, Coetu formatorum, fratribus sollemniter professis Domus in qua 
professurus ultimo perdurante anno mansit et aliis fratribus, ad normam Statutorum particularium, 
fratres ad professionem sollemnem admittere eamque recipere, competit; Custos vero Custodiae 
dependentis delegatione Ministri generalis vel provincialis indiget.

Articulus 108. 

 In iudicanda idoneitate candidatorum ad Ordinem, praeter ea quae in iure universali ad 
validitatem praescribuntur, respiciendum est etiam ad eorum debitam maturitatem humanam et 
gratiam laborandi, quae adaequatam in selectione severitatem iudicii exigunt386.

TITULUS VI
De formatione ad ministeria et sacros ordines

Articulus 109. 

§1 Unaquaeque Provincia vel simul plures Provinciae, si opportunum videatur, proprium 
studiorum Centrum pro formatione fratrum ad ministeria et sacros ordines adspirantium habeant, 
quod propriis Statutis regitur, servatis de iure servandis. 

§2 Erectio ac suppressio Centri studiorum, consulto Ministro generali, ad Ministrum provincialem, 
vel ad Ministros provinciales, de consensu proprii Definitorii, spectant.

Articulus 110. 

§1 Studia in toto Ordine reguntur propria Ratione studiorum, a Ministro generali, cum Definitorii 
consensu, approbata.

§2 Uniuscuiusque Provinciae vel plurium Provinciarum Ratio studiorum, qua regitur institutio 
fratrum qui ad ministeria et sacros ordines contendunt, conficiatur, attentis praescriptis iuris 
communis, Conferentiae episcopalis et legibus ac instructionibus Ordinis387. 

§3 Haec Ratio studiorum a Ministro provinciali vel, si agatur de pluribus Provinciis, ab ipsarum 
Ministris, cum consensu Definitorii, approbetur et Ministro generali communicetur.

Articulus 111. 

 Cum fratres ad ministeria et sacros ordines praeparantur in Institutis ad Ordinem non pertinentibus 
vel in Institutionibus foederatis quae sub Provinciae moderamine immediato non inveniuntur, 
Minister provincialis curam gerere debet ut fratrum institutio compleatur, habitis prae oculis etiam 
Ordinis et Provinciae Rationibus studiorum. 

Articulus 112 

§1 Ministro provinciali pro sua Provincia competit, audito Magistro et, si adest, Coetu formatorum, 
fratres ad instituta ministeria admittere ac ea illis conferre. 

§2 Minister provincialis fratrem ad sacros ordines388 admittere potest, auditis fratribus sollemniter 
professis Domus et aliis qui curam et responsabilitatem formationis eiusdem habent, praehabito 
voto consultivo Definitorii, dummodo religiosus idoneus habeatur et ad dictum ministerium utilis 
pro Ecclesia et Ordine retineatur (cf. can. 1025, §2). 

§3 Nonnisi ex causa canonica, licet occulta, Minister provincialis competens diaconis ad 
presbyteratum destinatis ascensum ad ipsum interdicere potest (cf. can. 1030).

§4 Ad Ministrum provincialem pertinet irregularitates et impedimenta pro receptione et exercitio 
sacramenti Ordinis declarare, nisi forte eorumdem causa sit occulta, et ab iisdem dispensare in 
casibus Sedi Apostolicae non reservatis. 

386  Cf. CIC 658.
387  Cf. CIC 659.
388   Cf. CIC 1025, 1029, 1051.

TITULUS VII
De formatione ad alia servitia et munera

Articulus 113.  

§1 Fratres, qui designantur et contendunt ad aliquod servitium vel munus, formationem 
professionalem, technicam et scientificam, iuxta eorum capacitatem, acquirere debent. 

§2 Haec formatio talis esse debet ut vitae fraternitatis, missioni Ecclesiae et hominum 
necessitatibus utiliter servire possit. 

TITULUS VIII
De studiis promovendis in Ordine

Articulus 114. 

§1 Ministri studia academica diligenter promoveant et aptam praeparationem peritorum et 
docentium cordi habeant in Institutis Ordinis vel in aliis secundum necessitates Provinciarum atque 
totius Ordinis. 

§2 Ministri actuositatem intellectualem promoveant per studiorum Instituta et congressus sive in 
Provinciis sive in Conferentiis. 

Articulus 115.

 Curent Ministri ut Sedes studiorum, investigationis editionumque eruditarum ordinatae sint 
prout postulant nostra tempora et attentis necessitatibus Ordinis et Provinciarum. 

Articulus 116. 

§1 Inter Sedes studiorum Ordinis, praecipuum locum tenet Pontificia Universitas “Antonianum”, 
cuius Magnus Cancellarius et Moderator Minister generalis est.

§2 Pontificia Universitas “Antonianum”, qua sedes altae qualitatis scientificae, prioritaria 
franciscana specificatione, nota internationali necnon interfranciscana cooperatione innixa, hos 
fines sibi proprios proponit, nempe:

1. ut sit sedes investigationis et studii franciscalis;
2. ut sit sedes pro instituendis professoribus et formatoribus totius Ordinis;
3. ut proprias investigationes scientificas ad utilitatem et servitium diversorum institutorum 

Ordinis  ponat;
4. ut Ordini auxilio sit in fratrum mentis et spiritus unitate perficienda.389

Articulus 117. 

Ministri provinciales propriam cooperationem Ministro generali praestare debent ad fines 
Pontificiae Universitatis “Antonianum”  assequendos, professores, studentes et media providendo.

Articulus 118.  

Fratres Ordinis nostri servitio Pontificii Universitatis Antoniani operam suam praestare debent 
in spiritu cooperationis et oboedientiae Ministro generali ad normam Statutorum peculiarium et 
decisionum Ordinis.

CAPUT VII

«Fratres teneantur fratri francisco 
et eius successoribus oboedire»

(Rb 1,3)

De Ordinis constitutione et regimine 

et de administratione bonorum

389  Cf. CPO, 81 80-86

PARS I
DE ORDINIS CONSTITUTIONE
ET DE REGIMINE IN GENERE

TITULUS I
De Ordinis constitutione

Articulus 119. 

§ 1 In Ordine, praeter Provincias, quae praecipuae entitates sunt pro vita sua et missione (cfr. CG 
art. 169 §1), aliae adsunt etiam Entitates quae Custodiae nominantur et autonomae vel dependentes 
esse possunt, necnon Foederationes et Fundationes.

§2 Omnes et unusquisque frater faveant atque promoveant, mediis et inceptis idoneis, 
cooperationem inter Entitates.

Articulus  120. 

§1 Antequam nova Provincia erigatur Definitorio generali constare debet ut adsit possibilitas 
conducendi vitam et missionem Ordinis cum requisitis necessariis pro formatione, regimine, 
cooperatione et oeconomica sustentatione, servatis de iure servandis.

§2 Nova Ordinis Provincia ne erigatur nisi, consultis consulendis, ad eam constituendam adsint 
saltem 40 fratres sollemniter professi et 6 guardianatus cum fundata spe incrementi et implantationis 
Ordinis.

§3 Ad comprobandas dictas condiciones ceteraque omnia elementa idonea ut cognoscatur status 
certus Entitatum Ordinis, prae oculis in primis habeatur Visitatio canonica diligenter peracta.

Articulus 121.  

 §1 Si fratres unius vel plurium Provinciarum in regione degunt, ubi, de iudicio Definitorii 
generalis, numerus congruus fratrum adest, cum fundata spe pro futuro Ordinis incremento, habito 
consilio Ministrorum Conferentiae illius regionis, et consultis fratribus, Ministri provinciales quorum 
interest, sua sponte vel Ministro generali instante, conventionem ineant; qua inita, ad erectionem 
novae Provinciae, aut, si casus ferat, Custodiae autonomae vel non, procedi potest servatis de iure 
servandis.

 §2 Ad erigendam Custodiam autonomam, nisi particularia adiuncta aliter suadeant, et consultis 
consulendis, requiruntur saltem 25 fratres sollemniter professi et 4 Guardianatus necnon fundata 
spes incrementi Ordinis.

§3 Ob rationes et circumstantias peculiares, Minister generalis, de consensu sui Definitorii, erigere 
potest Custodiam a seipso vel ab aliqua Provincia dependentem, dummodo ad eam constituendam 
adsint saltem 15 fratres sollemniter professi et 3 Guardianatus.

Articulus 122. 

 Custodia autonoma, nisi aliud expresse indicetur, Provinciae aequiparatur et quae in 
Constitutionibus generalibus et in his Statutis de Provinciis et de earum regimine statuuntur, 
Custodiae autonomae eiusque regimini applicantur.

Articulus 123.  

 Cum fratres ex diversis Provinciis provenientes operam in aliqua regione praestant ubi Provincia 
vel Custodia erigi nondum potest, respectivi Ministri, sua sponte vel Ministro generali instante, 
consultis fratribus quorum interest, ineant consilia inter se, ut a Ministro generali petatur erectio 
Foederationis, quae suapte natura est ens transitorium ad futuram erectionem Provinciae vel 
Custodiae ordinatum. Structura et administratio Foederationis propriis Statutis, ab illis quorum 
interest confectis et a Ministro generali de consensu sui Definitorii approbatis, reguntur.

Articulus 124. 

§1 Cum nova Provincia vel Custodia autonoma erigitur, Minister provincialis, Vicarius 
provincialis et Definitores Provinciae necnon, pro se quisque, Custos, Vicarius et Consiliarii 

Custodiae autonomae, prima vice eliguntur ad triennium a Definitorio generali, praehabito voto 
consultivo fratrum a votis sollemnibus Provinciae vel Custodiae.

§2 Minister provincialis et Vicarius provincialis, electi iuxta §1, iterum eligi poterunt pro se 
quisque ad sexennium et ad aliud triennium, Custos et Vicarius custodialis nencon Definitores 
provinciales atque Consiliarii unius Custodiae pro tribus plane trienniis ad summum. 

§3 Attamen si de erectione in Provinciam unius Custodiae autonomae agitur, Minister, Vicarius 
et Definitores recte eliguntur in Capitulo. 

§4 Cum erigitur nova Provincia vel Custodia autonoma, si necessarium videtur ut normae 
transitoriae ad earundem vitam ordinandam et fovendam emanentur ad normam art. 3 §3 horum 
Statutorum, eaedem a Ministro generali de consensu sui Definitorii approbentur.
 

Articulus 125. 

§1 Visita canonica perdurante, pertinet ad Visitatorem generalem cognoscere utrum in Provincia 
vel Custodia autonoma recte ea omnia adsint elementa idonea ut apte adimpleri possint vita et 
missio Ordinis (cfr. SG art. 120 et 121 §2), id quod enim inter praecipua sua munera recensetur.

§2 Visita peracta, Visitator generalis ad Ministrum generale mittere debet accuratam relationem 
de statu Entitatis, praesertim relate ad praefata elementa. 

§3 Quod si relatio Visitatoris generalis non retineat apta praefata elementa in Provincia vel 
Custodia autonoma, Minister generalis, cognita veritate condicionis relatae, cum Definitorio 
generali et cum eiusdem consensu, decernet per decretum quod gubernium Provinciae vel Custodiae 
autonomae - opportunis praehabitis consultationibus atque de re edocta Conferentia Ministrorum 
Provincialium - pareat, intra triennium post Visitationem - rationem ad quaestionem solvendam, a 
Definitorio generali approbandam, circa naturam Entitatis constituendae. 

§4 Inutiliter transacto triennio, pertinet ad Ministrum generalem, auditis quatenus fieri potest 
fratres Provinciae vel Custodiae autonomae, cum consensu sui Definitorii providere.

Articulus 126. 

In particularibus adiunctis Minister generalis, cum consensu sui Definitorii, erigere potest Domum 
vel Entitatem etiam in territorio uniuscuiusque Provinciae vel Custodiae, auditis fratribus, ab ipso 
Ministro generali dependentes vel ab aliqua Provincia seu Custodia autonoma; ambae reguntur 
normis propriis a competenti auctoritate editis.

Articulus  127. 

§1 Cum presentia fratrum alicuius Provinciae in aliquo territorio suam requirat quandam 
autonomiam vitae et missionis unitatem, neque adsint condiciones ad constituendam Custodiam, 
Minister generalis cum consensu sui Definitorii, sua sponte vel Ministro provinciali cum consensu 
sui Definitorii petente, Fundationem erigere potest, cui normas vel Statuta propria tradere debet.

§2 Minister generalis, cum consensu sui Definitorii, aliquam Fundationem constituere potest a 
seipso dependentem.

§3 Fratres ad novitiatum et ad professionem admissi in aliqua Fundatione a Ministro generali 
dependente eidem Fundationi adscribantur.

§4 Unicuique Fundationi sua propria Statuta sint iuxta art. 3 § 3 SSGG.
 

Articulus 128. 

 §1 Pro erigenda Custodia vel Fundatione, dependenti ab aliqua Provincia, in territorio alius 
entitatis Ordinis, etiam votum Consilii huius entitatis in qua erectio facienda est exquiratur priusquam 
decretum erectionis feratur; si agatur de erectione in territorio plurium entitatum, idem exquiratur 
a Consiliis omnium entitatum. 

 §2 Ad erigendam Domum in territorio alius entitatis, audita respectiva Conferentia Ministrorum 
Provincialium, requiritur consensus sive Definitorii Generalis sive Definitorii Provinciae vel 
Provinciarum quarum interest atque praevia conventio de cooperatione inter partes.

Articulus 129. 

 Ad Domum vel aliam entitatem a pluribus Provinciis aut quibuslibet entitatibus Ordinis vel 
Familiae Franciscanae dependentem quod attinet, praeter normas art. 128 §2 observandas circa 

erectionem, conficienda sunt Statuta particularia quoad regimen, visitationem tam generalem quam 
localem et electiones, a respectivis auctoritatibus competentibus approbanda. 

Articulus 130.

Custodiae, Foederationis et Fundationis suppressio ad Ministrum generalem de consensu 
Definitorii pertinet. 

Articulus 131. 

Cum statuitur Superiorem ad agendum indigere consensu alicuius collegii vel plurium personarum, 
idem Superior nec potest suffragium ferre cum aliis, nec paritatem suffragiorum dirimere cum suo 
voto (cf. interpretationem authenticam can.127 §1 die 14 maii 1985, in AAS 77/1985/771)

TITULUS II
De auctoritatibus in Domibus Ordinis

Articulus 132. 

§1 In Domibus immediate subiectis Ministro generali, ipse, praeter auctoritatem supremam, 
eam quoque exercet, solus vel cum Definitorio, quae Constitutionibus et Statutis tribuitur Ministro 
provinciali, soli vel cum Definitorio, in Domibus propriae Provinciae390.

 §2 Guardianus harum Domorum, electus a Definitorio generali et a Ministro generali confirmatus, 
habet eandem potestatem, nisi aliud caveatur, quam alii Guardiani. 

TITULUS III
De collatione, exercitio et amissione officiorum

Articulus 133.  

§1 Per schedulas et vota secreta eligi debent: Minister et Vicarius generalis, Minister et Vicarius 
provincialis, Definitores generales et provinciales, Custodes et Consiliarii Custodiarum, Custos et 
Discreti Terrae Sanctae. 

§2 In electionibus per schedulas, nisi in his Statutis vel in Statutis particularibus aliud caveatur, 
rite electi habeantur qui, praesente maiore parte eorum qui convocari debent, partem absolute 
maiorem votorum praesentium in primo vel secundo scrutinio retulerint. 

§3 Schedulae subscribi possunt tantum in involucro exteriori vel in lingula quae ab ipso separanda 
est. Quaeque consuetudo huic normae contraria clare prohibita est quia subscriptio in schedulis est 
contra secretum suffragii ( cf. can.172).

§4 Post duo inefficacia scrutinia, suffragatio fiat super duobus candidatis qui maiorem 
suffragiorum numerum in secundo scrutinio obtinuerunt, vel si sunt plures, super duobus a prima 
professione senioribus, et in paritate professionis, super aetate senioribus; in hoc tertio scrutinio 
ille electus habeatur qui maiorem numerum votorum obtinuerit; si post tertium scrutinium paritas 
votorum maneat ille electus habeatur qui senior sit prima professione, et in paritate professionis, 
senior aetate391. 

Articulus 134.  

 §1 Per ballotationem et vota secreta eligi debent: Secretarius generalis, Procurator generalis, 
Secretarius generalis pro Missionibus et Evangelizatione, Secretarius generalis pro Formatione et 
Studiis, Oeconomus generalis, Visitatores et Delegati generales, Guardiani et Praesides Fundationum, 
atque, nisi aliter statuatur, Praesides Foederationum.

 §2 Officia Secretarii provincialis, Secretarii provincialis pro Missionibus et Evangelizatione, 
Secretarii provincialis pro Formatione et Studiis, Oeconomi provincialis, Magistri, Vicarii, 
Oeconomi et Discreti Domus omniaque alia munera conferuntur per beneplacitum orale vel, de 
iudicio Praesidis, per ballotationem, nisi aliter in Statutis particularibus provisum fuerit. 

390  Cf. CIC 596 §1.
391  Cf. CIC 119 §1.

§3 Nominatione a Ministro generali, respective a Ministro provinciali, conferuntur munera 
pro quorum collatione Statutis particularibus et peculiaribus haec forma praescribitur, praehabita 
opportuna consultatione392.

§4 Pertinet ad Definitorium provinciale vel ad Consilium Custodiae autonomae eligere ad officia 
quibus Congressus capitularis non consuluerit intra trimestrem a conclusione Capituli provincialis 
vel Custodialis (cf. CG 217)

Articulus 135. 

 Incompatibilitas officiorum, si a iure universali vel a iure proprio Ordinis statuta non fuerit, ab 
auctoritate competenti declarari potest. 

Articulus 136. 

 Omnia officia et munera, ea etiam extra Capitulum collata, semper vacant tempore Capituli, nisi 
aliud expresse statuatur, vel Minister provincialis, de consensu sui Definitorii per secreta suffragia 
manifestato, in casu particulari et gravi de causa, prorogationem a Ministro generali de consilio sui 
Definitorii probandam petierit et obtinuerit.

Articulus 137. 

§1 Normae de vacatione officiorum non urgent nisi spatium temporis praescriptum integre sit 
completum seu de Capitulo ad Capitulum. 

§2 In collatione officiorum, si temporis vacatio praescribitur, requiritur ut spatium temporis pro 
vacatione praescriptum completum sit, scilicet de Capitulo ad Capitulum. 

§3 Nisi aliud in Statutis particularibus statuatur, in accessu ab inferiore officio ad superius, 
itemque in recessu a superiore ad inferius, nulla vacatio temporis praescribitur.

§4 Collatio officii non servata requisita vacatione invalida est, nisi a vacatione dispensatio 
legitima concedatur.

§5 Minister generalis, de consensu Definitorii, ex iusta causa a vacationis integritate dispensare 
potest nisi agatur de officiis de quibus in art. 133 §1 horum Statutorum. 

Articulus 138. 

 §1 Renuntiationem officii collati in Capitulo eodemque durante factam acceptare potest Capituli 
Praeses, auditis vocalibus. 

§2 Renuntiatio, extra Capitulum, Ministri generalis effectum non habet, nisi Sanctae Sedi fiat et 
ab eadem acceptetur. 

§3 Renuntiationem extra Capitulum Vicarii generalis, alicuius Definitoris generalis et Ministri 
provincialis acceptare potest Minister generalis de consensu sui Definitorii. Idem valet etiam 
de renuntiatione officiorum quorum collatio, iuxta art. 189 horum Statutorum regitur. Si autem 
Minister provincialis officio suo renuntiet in Capitulo cui ipse praesidet, renuntiatio acceptari potest 
a Capitulo, praesidente Vicario. 

§4 Renuntiatio aliorum officiorum, quae collata fuerint electione per schedulas aut per 
ballotationem, acceptationi subiacet respectivi Ministri de consensu sui Definitorii.

§5 Renuntiationem officiorum quae collata sunt per beneplacitum vel per nominationem, 
acceptare potest Minister generalis, vel respectivus Minister provincialis.

Articulus 139. 

 §1 Amotionem ab officio sive Ministri provincialis sive totius gubernii Provinciae gravissima 
de causa decernere potest Minister generalis de consensu sui Definitorii per secreta suffragia 
manifestato, servatis de iure servandis. 

§2 Amotionem ab aliis officiis collatis per electionem, sive per schedulas sive per ballotationem, 
respectivi Ministri, de consensu Definitorii per secreta suffragia manifestato, gravem ob causam 
decernere possunt, servatis de iure servandis. 

§3 Contra amotionis decretum, latum in casibus de quibus in §1 et §2 huius articuli, datur recursus 
in suspensivo ad Ministrum generalem, respective ad Sanctam Sedem. Recursus hierarchicus, si 

392  Cf. CIC 625 §3.

interponatur, fieri debet coram Ministro a quo decretum amotionis latum est, intra quindecim dies 
utiles ab intimatione decreti computandos. Quo termino inutiliter elapso, officium de iure vacat393.

§4 Amotionem ab officio collato per beneplacitum, respectivus Minister, de consensu Definitorii, 
decernere valet. Amotionem a munere collato per nominationem decernere potest respectivus 
Minister.

PARS II
DE ORDINIS REGIMINE GENERALI

TITULUS IV
De capitulo generali

Articulus 140. 

§1 Indictio Capituli generalis a Ministro generali saltem sex mensibus ante eius celebrationem 
fiat per litteras ad Ordinem, in quibus vocales convocantur atque dies initii et argumenta praecipua 
exprimuntur. 

§2 Ratio agendi Capituli generalis in proprio Ordine statuitur. 

Articulus 141 

§1 Rerum maioris momenti in Capitulo generali tractandarum textus, vel saltem summarium, 
tempestive omnibus fratribus per Ministros provinciales et Custodes communicandi sunt.

§2 Fratres omnes, per Ministrum provincialem aut Custodem, vel directe ad Capitulum generale 
suas opiniones et proposita ad bonum Ordinis pertinentia mittere possunt. Hae quaestiones ut in 
Capitulo excutiantur, indigent approbatione Capituli, ad normam proprii Ordinis.

Articulus 142. 

§1 Ultimus ex-Minister generalis vocandus est ad Capitulum qua legitimus vocalis, etsi interesse 
non tenetur.

§2 Praeter vocales de quibus in art. 192 Constitutionum generalium, ad Capitulum generale qua 
legitimi vocales vocandi sunt: 

1.  Secretarius generalis pro Missionibus et Evangelizatione; Secretarius generalis pro Formatione 
et Studiis, necnon Procurator generalis;

2.  Custodes Custodiarum autonomarum et earum quae a Ministro generali dependent;
3.  Praesides Foederationum.
§3 Quaelibet Conferentia Ministrorum provincialium eligere debet, ad normam Statutorum ipsius 

Conferentiae, unum sollemniter professum ex fratribus laicis in territorio degentibus ut legitimum 
vocalem in Capitulo generali.

§4 Animator generalis pro Missionibus; Animator generalis pro Evangelizatione; Assistens 
generalis OFS/IUFRA; Director Officii generalis Iustitiae, Pacis et Integritatis Creati invitari 
possunt ad Capitulum generale. 

§5 Capitulum uti potest opera peritorum, quorum participatio in Ordine Capituli accurate 
determinetur.

Articulus 143.  

 Pro casu in quo vocales de quibus in §3 art. 142 adesse non possint, substituti eligantur.

TITULUS V
De Consilio plenario Ordinis

Articulus 144.  

 Consilium plenarium Ordinis a Ministro generali convocetur ubi et quando a Capitulo generali 
statutum fuerit vel ipsi Ministro de consensu sui Definitorii opportunum visum erit, et insuper 
quoties maior pars Conferentiarum id petiverit.

393  Cf. CIC 1737 §2.

Articulus 145. 

§1 Consiliarii ad Consilium plenarium Ordinis eliguntur a Conferentiis Ministrorum 
provincialium, ita ut ex unaquaque Conferentia duo Consiliarii adsint.

§2 Minister generalis, de consensu sui Definitorii, potest designare alios Consiliarios pro 
Consilio plenario, dummodo Consiliarii designati medietatem numeri Conferentiarum Ministrorum 
provincialium non excedant. 

§3 In Consiliarios eligi possunt fratres sive sint sive non sint Ministri. Electio Consiliariorum 
fit a Conferentiis prout ipsis opportunum videatur ita tamen ut Consiliarii electi fuerint saltem 
tres menses ante celebrationem Consilii plenarii. Nomina electorum Consiliariorum eorumque 
substitutorum ad Ministrum generalem tempestive transmittenda sunt. 

Articulus 146. 

§1 Minister generalis cum consensu sui Definitorii conficit elenchum quaestionum quae in 
Consilio plenario pertractandae sunt, eumque infra sex menses transmittendum curabit membris 
Conferentiarum Ministrorum provincialium, ita ut de rebus propositis inter se conferant.

§2 Ius est unicuique fratri quaestiones in Consilio plenario tractandas opportuno tempore Ministro 
generali proponere; itemque cuivis membro facultas est proponendi quaestiones quae in ipso coetu 
pertractandae sunt, si tertia pars Consilii easdem approbaverit.

TITULUS VI
De Conventu Praesidum Conferentiarum  

cum Ministro et Definitorio generali

Articulus 147. 

 §1 Ad agendum, cum voto consultivo, de negotiis, quaestionibus et rebus maioris momenti pro 
Ordine, saltem semel in unoquoque biennio convocandus est Conventum Praesidum Conferentiarum 
sive omnium sive alicuius territorii.

§2 Convocatio et praesidentia Conventus spectat ad Ministrum generalem, qui cum Definitorio 
generali eiusdem praeparationem curabit.

TITULUS VII
De Vicario generali

Articulus 148.  

 §1 Vicarius generalis, qui potestate ordinaria vicaria in Ordine gaudet, et nomine Ordinarii 
intelligitur394, absente vel impedito Ministro generali Ordinem regit. 

 §2 Ministro generali praesente, Vicarius generalis suam auctoritatem exercet ad normam 
Statutorum peculiarium Definitorii generalis395 et actus administrativos singulares: decreta, 
praecepta et rescripta efficere potest396; Minister generalis etiam alias facultates ei conferre valet. 

 §3 Vicarius generalis de praecipuis negotiis gerendis et gestis Ministro generali referre debet, 
nec umquam contra eius voluntatem et mentem agat397.

TITULUS VIII
De Definitoribus generalibus

Articulus 149.  

 §1 Numerus et modi electionis Definitorum generalium a Capitulo generali definiuntur.

394  Cf. CIC 134 §1, 620.
395  Cf. CCGG 205.
396  Cf. CIC 35, 48-49, 59.
397  Cf. CCGG 200 §1.

§2 Quisque Definitor generalis eligatur prae oculis habendo: praeparationem suam et qualitates 
quoad animationem vitae et missionis Ordinis, atque habilitatem suam in “conversatione” 
internationali et activitate communi, necnon circa linguarum et culturarum cognitionem.

§3 In electionibus Definitorum generalium magni facere oportet regiones et linguas, cum 
Definitorium generale Ordinis, quantum fieri potest, exprimere debeat eiusdem diversitatem 
ethnicam, culturalem et geographicam.

Articulus 150.  

 Salvo praescripto Art. 202-205 Constitutionum generalium, munus est Definitorum generalium 
pro universo Ordine electorum imprimis Ministro generali consilium praebere in iis quae vitam 
et missionem Ordinis respiciunt, munera pecularia ab ipso Ministro generali eisdem concredita 
adimplere, vitam evangelicam intra entitates et in regionibus Ordinis promovere.

TITULUS IX
De Officiis Curiae generalis

Articulus 151. 

§1 In Curia generali, praeter Secretariatum generalem pro negotiis generalibus Ordinis, habeantur: 
–  Procura generalis pro relationibus cum Sancta Sede;
–  Secretariatus generalis pro Missionibus et Evangelizatione
–  Secretariatus generalis pro Formatione et Studiis;
–  Postulatio generalis pro Causis beatificationis et canonizationis;
–  Oeconomatus generalis;
–  Officium pro Iustitia et Pace et Integritate Creati;
–  Officium pro Monialibus et Institutis franciscalibus;
–  Officium pro Ordine Franciscano Saeculari et pro Iuventute Franciscana;
–  Protocollum et Archivum generale;
–  Officium pro communicationibus.
§2 Praeter officia in praecedenti paragrapho enumerata, alia institui possunt a Definitorio generali. 

Articulus 152. 

 Secretarius generalis, Procurator generalis, Secretarius generalis pro Missionibus et 
Evangelizatione et Secretarius generalis pro Formatione et Studiis ad sexennium a Ministro generali 
cum suo Definitorio eliguntur. Alii omnes officiales, nisi aliter in his Statutis praescribatur, a Ministro 
generali et ad eiusdem nutum nominantur.

Articulus 153. 

§1 Secretario generali munus competit rite coordinare, aliis etiam pro officiis, omnes labores qui 
in Curia generali peraguntur. 

§2 Secretarius generalis sessionibus Definitorii generalis adest, quin tamen vocem deliberativam 
habeat. Acta in scriptis refert, sigillum Ordinis custodit et sub Ministri generalis auctoritate coordinat 
quae ad negotia administrativa tractanda attinent. Curet insuper ut acta Curiae generalis redigantur 
et in archivo custodiantur.

Articulus 154.

 §1 Secretarius pro Missionibus et Evangelizatione in coordinandis atque fovendis inceptis 
evangelizationis missionalis atque curae pastoralis totius Ordinis assistit.

 §2 Istius est etiam auxilium praebere Secretariis provincialibus et interprovincialibus pro 
Missionibus et Evangelizatione in eorum activitate animationis fratrum et christifidelium.

Articulus 155.

 §1 Secretarius pro Formatione et Studiis assistit in promovendis investigationibus de principiis 
formationis tam initialis quam continuae, atque in eis applicandis ad normam iuris universalis et 
proprii. 

 §2 Secretarius pro Formatione et Studiis, de mandato Ministri generalis, Centra investigationis 
Ordinis et Domus formationis visitet et relationes sive mutuas sive cum Curia generali foveat. 

Articulus 156.

§1 Procurator generalis eligi potest aliquis e gremio Definitorii generalis, vel alius frater. 
§2 Procuratoris generalis est tractare et sollicite expedire, nomine Ministri generalis, omnia 

Ordinis negotia, quae cum S. Sede tractanda sunt, exceptis iis quae ad causas beatificationis et 
canonizationis pertinent.

§3 Procuratore generali absente vel impedito, Secretarius Procurae negotia procurationis gerat 
sub Ministri generalis directione. 

§4 Ceteri fratres minime audeant apud Apostolicam Sedem, Procuratore generali praetermisso, 
negotia quae ei competunt, tractare vel expedire. 

Articulus 157. 

Pertinet ad Postulatorem generalem Ordinis nominare Vice-Postulatores provinciales a suis 
Ministris provincialibus, audito proprio Definitorio, designatos.

Articulus 158.  

§1 Oeconomatus generalis curam habet administrandi bona et contributa quae in utilitatem 
totius Ordinis destinantur pro expensis officiorum Curiae generalis et Domorum a Ministro generali 
dependentium, pro necessitatibus Provinciarum et Custodiarum indigentium sublevandis, et pro 
inceptis a Definitorio generali promovendis.

§2 Oeconomo et Oeconomatui generali operam praestat Consilium de rebus oeconomicis, cuius 
membra a Ministro generali, de consilio sui Definitorii, nominantur398.

§3 Pro negotiis respicientibus bona temporalia, quae iuxta ius civile eiusmodi munus requirant, 
ab Oeconomo generali separatus datur Repraesentans legalis, a Ministro generali, consulto suo 
Definitorio, nominatus. 

Articulus 159. 

 Oeconomus generalis, qui Consilio de rebus oeconomicis praeest, curam gerat de recta 
bonorum temporalium Ordinis administratione ad normam iuris universalis et proprii; quotannis 
insuper Definitorio generali rationem accipiendi et expendendi pro anno sequenti proponit, ac post 
approbationem de eius exsecutione curat; et semper Definitorio rationem accepti et expensi anni 
praecedentis praesentat399.

Articulus 160. 

 §1 A Definitorio generali Commissio internationalis de rebus oeconomicis ex peritis Conferentiis 
Ministrorum provincialium propositis constituta, institui potest. 

§2 Haec Commissio, rationibus oeconomicis examinatis, Definitorio generali relationem facit 
cum suo iudicio, necnon consilia praebet de rebus oeconomicis. 

Articulus 161.

 Officia Curiae generalis in art. 151 §1 horum Statutorum enumerata et alia forsitan instituenda, 
Statutis peculiaribus a Ministro generali de consensu sui Definitorii approbatis reguntur.

398  Cf. CIC 1280.
399  Cf. CIC 1287 §1.

TITULUS X
De Visitatoribus et Delegatis generalibus

Articulus 162.  

 Visitator et Delegatus generalis ordinario regimini Provinciarum ne se immisceant, nisi in casu 
particulari Minister generalis de consensu sui Definitorii, per secreta suffragia manifestato, aliud 
decreverit. 

Articulus 163.  

 Delegati est de rebus gravioribus singulis vicibus Ministrum generalem certiorem facere, 
eidemque relationem de actis et gestis in suo officio obeundo exhibere. 

Articulus 164.  

 Statutis peculiaribus, a Ministro generali de consensu sui Definitorii approbatis, praescribantur 
omnia quae ad Visitatorem et Delegatum generalem spectant.

PARS III
DE PROVINCIARUM REGIMINE

TITULUS XI
De Capitulo provinciali

Articulus 165. 

 Capitulum est institutum maximi momenti ad dirigendam vitam et missionem fratrum in 
Provincia vel Custodia. Statuta particularia determinent modum seu formam participationis 
fratrum in Capitulo, ita tamen ut observentur normae iuris canonici, Constitutionum et Statutorum 
generalium quoad requisita ad validitatem electionum et decisionum.

Articulus 166. 

 §1 Capitulum provinciale ordinarium tertio quoque anno celebretur. Praeses Capituli tamen, 
iusta de causa et audito Definitorio, Capitulum provinciale ad tres menses ultra triennium differre vel 
infra triennium anticipare potest. Ut Capitulum provinciale ultra tres menses differri vel anticipari 
possit, etiam licentia Ministri generalis requiritur.

 §2 Praeses Capituli in quo Minister provincialis eligitur est Minister generalis vel eius Delegatus. 
In aliis Capitulis Praeses est Minister provincialis, nisi adsit Minister generalis eiusve Delegatus. 
Definitorium provinciale per vota secreta a Ministro generali petere potest ut Delegatus nominetur. 

§3 Si contingat Ministrum provincialem deficere in Capitulo in quo ipse Praeses est, sive ob 
acceptatam renuntiationem, sive ob aliam causam, eius locum assumit Vicarius provincialis vel, 
eo deficiente, Definitor a prima professione senior, et in paritate professionis aetate senior, usque 
ad electionem novi Ministri provincialis, qui ab omnibus vocalibus Capituli eligitur. Ipse in officio 
permanet usque ad proximum Capitulum Provinciae. 

Articulus 167.  

 §1 Negotia maioris momenti in Capitulo provinciali tractanda a Ministro provinciali fratribus 
communicentur. Si quod negotium aestimetur studio dignum, a Capitulo locali opportuno tempore 
Definitorio Provinciae proponi potest. 

§2 Fratres etiam singuli ad Capitulum provinciale suas opiniones et proposita mittere possunt; 
quae res accipiendae et tractandae sunt ad normas Statutorum particularium et ordinis Capituli. 

§3 Si in Statutis particularibus statutum est ut ad Capitulum provinciale vel custodiale omnes 
Fratres Provinciae vel Custodia participent, qui vere adesse cupiunt sese inscribere debent iuxta 
rationes in Statutis particularibus contentas vel a Praeside Capituli datas. Participatio autem obligat 
toto perdurante Capitulo.

Articulus 168. 

§1 Si in Statutis particularibus non sit provisum ut Capitulo provinciali vel custodiali intersint 
omnes fratres Provinciae aut Custodiae, vocem activam in electionibus necnon vocem deliberativam 
et consultivam in sessionibus capitularibus usque ad absolutum Capitulum habent: Praeses Capituli, 
Minister provincialis, Vicarius provincialis, Definitores provinciales, ex-Minister provincialis 
iuxta Statuta particularia, Secretarius Provinciae, Custodes in Provinciis quae habent Custodias, 
Guardiani, Deputati provinciales de quibus in articulo sequenti, aliique in Statutis particularibus 
determinati.

§2 Statuta particularia numerum Guardianorum in Capitulo vocalium reducere possunt. 
§3 Ex-Minister generalis ad Capitula propriae Provinciae vocandus est qua legitimus vocalis, 

non tamen interesse tenetur. 
§4 Vocales Capituli a Praeside convocari debent et, salvo praescripto §3 huius articuli, interesse 

tenentur, nisi sint legitime impediti: de eorum absentia Praesidem tempestive certiorem faciant, ut 
substituti, si in iure praevideatur, vocari possint.

Articulus 169. 

 §1 In electione Deputatorum voce activa et passiva gaudent, nisi ea privati fuerint, omnes 
Provinciae fratres sollemniter professi. Qui ex iure voce in Capitulo gaudent, non habent vocem in 
hac electione. 

 §2 Numerus Deputatorum Statutis particularibus determinatur, ita tamen ut non sit minor numero 
aliorum vocalium qui Capitulo provinciali interesse debent. 

§3 Fratres qui a Ministro generali officium vel oboedientiam receperunt, in Capitulo propriae 
provinciae gaudent voce activa et, tantum cum licentia eiusdem Ministri, voce etiam passiva. 

Articulus 170.  

 §1 Electio Ministri provincialis et Vicarii provincialis, si tempus eorum officii elapsum fuerit, et 
electio Definitorum Provinciae, fiant in Capitulo provinciali ordinario, exceptis casibus de quibus 
in art. 124 §1 horum Statutorum et in paragrapho sequenti. 

§2 Minister generalis, de consensu Definitorii per secreta suffragia manifestato, si peculiaria 
adiuncta et gravissimae causae id exigere videantur, potest sibi et Definitorio generali electionem 
Ministri provincialis, vel etiam Definitorii Provinciae reservare, et etiam eligere in Ministrum 
fratrem alius Provinciae. Si reservata fuerit electio solius Ministri provincialis, Vicarius provincialis 
et Definitores a Capitulo eliguntur.

Articulus 171.  

 Capitulum provinciale ordinarium ob validas rationes statuere potest celebrationem Capituli 
provincialis extraordinarii, in quo tractari possunt negotia maioris momenti pro vita Provinciae, 
decisiones sumi, minime autem electiones, de quibus agitur in art. 133 §1, fieri possunt. Huiusmodi 
Capituli celebratio fiat ad modum Capituli provincialis ordinarii et convocabitur a Ministro 
provinciali qui huic Capitulo etiam praesidebit. 

Articulus 172.  

 §1 Acta electionum Capituli provincialis aut Capituli Custodiae autonomae redacta in forma 
authentica, pro ratihabitione, itemque Statuta particularia vel eorum mutationes si quae factae 
fuerint, pro approbatione ad Definitorium generale quam primum mittantur.

 §2 Res in Capitulo provinciali vel custodiali tractatae et decisiones factae sine mora fratribus 
Provinciae aut Custodiae communicentur.

TITULUS XII
De Congressu capitulari

Articulus 173. 

 §1 In Congressu capitulari ius suffragii praeter Ministrum generalem eiusve Delegatum, si adsit, 
habent: Minister provincialis, ex-Minister qui in hoc eodem Capitulo officium resignaverit, Vicarius 
provincialis et Definitores provinciales. 

§2 Si contingat Praesidem Congressus capitularis, nominatum ad normam art. 166 §2 horum 
Statutorum, impediri a munere suo exercendo, res deferatur ad Definitorium generale. Si, de iudicio 
Congressus capitularis, casus urgeat, praesideat Minister provincialis.

Articulus 174. 

 Acta Congressus capitularis Definitorio generali transmittantur pro ratihabitione, et quidem in 
forma authentica, scilicet rite subscripta et sigillo Provinciae munita. In his exprimi debent tempus 
et locus electionum, qui electores et quot fuerint, et qualis sit scrutiniorum exitus. 

Articulus 175. 

Omnia quae in articulis praecedentibus de Congressu capitulari praescribuntur, servatis servandis, 
vim habent etiam pro Congressu Consilii custodialis Custodiae autonomae.

TITULUS XIII
De Consilio plenario Provinciae

Articulus 176.  

 Si Capitulo provinciali placuerit ut Consilium plenarium Provinciae pro immediato triennio 
instituatur, statim post unumquodque Capitulum illud instituendum erit ad normam articuli sequentis 
et Statutorum particularium. 

Articulus 177. 

 §1 Consilium plenarium constituunt Minister et Vicarius provincialis, Definitores et Secretarius 
Provinciae, necnon fratres, secundum varia munera, Statutis particularibus determinati, et alii 
quidam ad normam eorundem Statutorum electi. 

§2 Statutis particularibus praescribantur omnia quae spectant ad compositionem, convocationem 
et celebrationem Consilii plenarii. 

Articulus 178. 

 Consilium plenarium Provinciae, a Ministro provinciali convocatum, votum consultivum tantum 
habet nisi pro determinatis casibus in Statutis particularibus aliter expresse caveatur. 

Articulus 179. 

 Ii qui pro Consilio plenario electi sunt in officio proprio manent usque ad proximum Capitulum, 
nisi tempus proprii mandati in Statutis particularibus reducatur. 

TITULUS XIV
De Ministro provinciali  

et Custode Custodiae autonomae

Articulus 180. 

§1 Candidati ad officium Ministri provincialis proponuntur ab omnibus Provinciae fratribus 
sollemniter professis; et ex iis qui maiorem suffragiorum partem, etiam relativam, necnon praevium 
beneplacitum Definitorii generalis obtinuerint, Minister provincialis eligi debet, salvo casu 
postulationis. 

§2 In casu “Postulationis” alicuius fratris qui primum mandatum sex annorum compleverit, et 
immediate secundum mandatum trium annorum expleverit tamquam Minister provincialis, frater 
postulatus eligi potest tantum ad triennium, quo transacto iterum postulari non poterit. 

§3 Numerus candidatorum ad officium Ministri provincialis Statutis particularibus determinetur. 
Ad Definitorium autem generale exitus completus scrutinii pro candidatis transmittendus est. 

§4 In candidatorum ad officium Ministri provincialis aut Custodis designatione exitus priorum 
suffragationum statim fratribus Provinciae aut Custodiae communicandi sunt. Exitus autem ultimi 
vel unici scrutinii, si una tantum suffragatio facta sit, non publicetur.

Articulus 181.  

 §1 Minister provincialis et Custos Custodiae autonomae eliguntur a Capitulo provinciali aut 
custodiali ordinario legitime congregato.

 §2 Firmo praescripto art. 180 horum Statutorum, Statuta particularia providere possunt ut 
Minister provincialis vel Custos Custodiae autonomae ab omnibus fratribus sollemniter professis 
Provinciae vel Custodiae eligi possint.

§3 Modus electionis in eisdem Statutis determinetur, ita tamen ut omnes fratres quibus ius 
eligendi est vel ad Capitulum convocentur et in eo, die et loco in eadem convocatione determinatis, 
electionem perficiant, vel suffragia per epistolam ad Capitulum mittant: in hoc altero casu 
solummodo in ipso Capitulo provinciali vel custodiali scrutentur suffragia. De cetero procedatur ad 
normam Statutorum particularium.

§4 In casu peculiari, gravi et iusta de causa, et de Ministri generalis praevia licentia, per Praesidem 
petenda, Capitulum provinciale vel custodiale potest in Ministrum provincialem vel Custodem 
eligere fratrem alienae Provinciae vel Custodiae, qui requisitis et qualitatibus necessariis praeditus 
sit nulloque impedimento laboret.

Articulus 182.  

Salvo praescripto art. 124 §1 horum Statutorum Minister provincialis ad sexennium eligitur; quo 
expleto iterum immediate eligi potest ad triennium tantum. Postea autem eligi nequit nisi ab officio 
saltem per tres annos vacaverit. 

Articulus 183.

§1 Custos Custodiae autonomae, salvo praescripto art. 124 §1 horum Statutorum, ad triennium 
eligitur. Eligi potest ad secundum et tertium triennium, sed non ultra, nisi vacatio trium annorum 
intercesserit.

§2 Quod in his Statutis de Ministro provinciali et de eius auctoritate statuitur, nisi aliud expresse 
caveatur, etiam ad Custodem Custodiae autonomae applicatur.

Articulus 184 

 §1 Minister provincialis in una Provinciae Domo sedem habeat, quae sine Capituli provincialis 
consensu mutari nequit; mutatio vero quamprimum communicetur Ministro generali. 

§2 Minister provincialis frequenter visitare debet Domos et fratres. Saltem semel in triennio 
Provinciam et Custodiam a Provincia dependentem canonice visitet iuxta normas Statutorum 
peculiarium. Visitatione canonica peracta summariam relationem de statu Provinciae deque 
Custodiae dependentis ad Ministrum generalem transmittat.

Articulus 185 

 Minister provincialis, audito Definitorio, fratres libenter in Congressum convocet quoties eorum 
coadunatio opportuna vel utilis videatur, ad fovendam religiosam vitam et actuositatem, et ad 
tractanda vel examinanda communi consilio negotia maioris momenti.

Articulus 186  

 §1 Quotiescumque Minister provincialis in exercendo officio suo impeditur, vel e Provinciae 
finibus ultra loca proximiora exit, Vicarius provincialis eius vicem cum potestate ordinaria de iure 
gerit. 

 §2 Vicario provinciali etiam impedito, Definitor prima professione senior officio et nomine Pro-
Vicarii provincialis fungitur. 

§3 Vicarius provincialis innovationes in Provincia ne faciat et caveat ne suis facultatibus utatur 
contra mentem et voluntatem Ministri provincialis. 

Articulus 187 

 Admissio ad novitiatum, ad professionem et sacros ordines, itemque processus dimissionis ab 
Ordine et erectio Domus, Ministro provinciali, respective Custodi Custodiae autonomae, reservantur.

Articulus 188  

§1 Vacante extra capitulum officio Ministri provincialis aut Custodis Custodiae autonomae, 
regimen Provinciae vel Custodiae interim assumit Vicarius provincialis aut Vicarius custodialis, qui 
statim certiorem facere debet Ministrum generalem de officii vacatione.

 §2 Nisi aliter in Statutis particularibus provisum fuerit, et firmis praescriptis art. 170 et 189 horum 
Statutorum, Vicarius provincialis et Vicarius custodialis obligatione tenentur, in casu vacationis 
officii Ministri provincialis aut Custodis, intra triginta dies a vacatione officii computandos, 
Definitorium provinciale, respective Consilium custodiale convocare ad Ministrum provincialem 
vel Custodem Custodiae autonomae eligendum.

§3 A Definitorio provinciali vel a Consilio custodiali novus Minister provincialis vel novus 
Custos eligendi sunt per schedulas, peracta consultatione cum fratribus Provinciae vel Custodiae 
si in Statutis particularibus praescripta fuerit, et ipsi in officio permanent usque ad proximum 
Capitulum provinciale vel custodiale. Electio novi Ministri provincialis vel Custodis, confirmata a 
Praeside electionis, ratihabitione indiget Ministri generalis, audito Definitorio400.

Articulus 189  

 Si casus ferat quod extra Capitulum provinciale vel custodiale simul vacent officia Ministri et 
Vicarii provincialis, Custodis et Vicarii custodialis, Definitorum Provinciae et membrorum Consilii 
Custodiae, aut etiam haec insimul officia, collatio subsequens usque ad proximum Capitulum 
provinciale vel custodiale ad Ministrum generalem cum suo Definitorio pertinet. Item si vacatio 
ultra dimidiam partem officiorum de quibus supra intra triennium successive contigerit, collationes 
subsequentes Ministro generali cum suo Definitorio reservantur.

Articulus 190  

 Cum necessarium videatur ut Minister provincialis vel Custos sit eodem tempore et Guardianus, 
licentia a Ministro generali petenda est.

Articulus 191. 

Pertinet ad Ministrum provincialem vel ad suum delegatum unoquoque anno tabellas 
eleemosynarum pro celebratione S. Missarum recognoscere in omnibus Provinciae domibus (cf. 
can. 958).

Articulus 192. 

Officium est Ministri provincialis rationes definiendi pro quibus destinandae sunt eleemosynae 
de pluribus Missis celebratis ( v.d. binazioni vel trinazioni), iis exceptis quas fratres parochi et 
vicarii paroeciales iuxta fines Ordinarii loci destinare debent (Interpretatio authentica can. 951 §1 
die 20 febr. 1987, in AAS 79/1987/,1132).

TITULUS XV
De Definitorio provinciali et Consilio Custodiae

Articulus 193. 

§1 Congressus Definitorii provincialis saltem bis in anno habeatur, et insuper quoties Ministro 
provinciali vel maiori parti Definitorum utile visum fuerit. 

§2 Ad Congressum vocari atque, nisi legitime impediti sint, convenire tenentur: Vicarius 
provincialis et Definitores provinciales; Secretarius Provinciae sessionibus Definitorii adest, quin 
tamen vocem deliberativam habeat. 

§3 Ad Congressum definitorialem vocari possunt periti, quoties id Definitorio ob negotia 
tractanda utile videatur. 

400  Cf. CIC 625 §3.

Articulus 194. 

§1 In Congressibus Definitorii de omnibus, quae ad bonum tam spirituale quam temporale 
Provinciae vel singulorum Domorum, praesertim vero institutionem eorum qui in formatione initiali 
sunt, necnon vitam religiosam et actuositatem evangelizationis spectant, tractetur et, prout visum 
fuerit iustum, decisio feratur. 

§2 Negotia in Congressu tractanda, quantum fieri potest, cum Definitoribus praevie 
communicentur. 

§3 Definitores ea quae bono Provinciae expedire viderint, praemonito Ministro provinciali, 
proponere valent. 

§4 Quae in Congressu definitoriali pro bono Provinciae definita sunt cum fratribus prudenter 
communicentur. 

Articulus 195. 

§1 Ad validitatem tam electionum quam decretorum necnon actuum pro quibus consensus 
Definitorii requiritur, praeter Praesidem, quattuor saltem Definitorii membra adesse debent.

§2 Absentibus autem aliquibus Definitorii membris, ad complendum numerum quinarium assumi 
debent Secretarius Provinciae et alii idonei fratres, prout necessitas postulaverit, de consensu 
membrorum Definitorii praesentium.

Articulus 196. 

§1 Semel in anno Minister provincialis in Congressu definitoriali statum Provinciae fideliter 
exponat. 

§2 Pariter in eodem Congressu relationes annuales Oeconomi Provinciae et singulorum 
Guardianorum, ad normam Statutorum particularium confectae, a Definitorio examinari et 
recognosci debent. 

Articulus 197.  

§1 Omnes in Congressu suam sententiam aperiant, etiam cum de arduis et difficilibus rebus 
agatur, et si votum requiritur, jus huiusmodi habentes, id exprimere debent. 

§2 Negotia graviora in eadem Congressus definitorialis sessione ne proponantur simul et 
decernantur, sed, peracta opportuna disceptatione, decisio ad aliam sessionem differatur nisi iudicio 
ipsius Definitorii aliter visum fuerit.

Articulus 198. 

 Acta cuiuslibet Congressus definitorialis fideliter et ordinatim a Secretario describantur, et a 
cunctis Definitorii membris subscripta in archivo Provinciae asserventur. Et, si in Congressu 
factae fuerint electiones per schedulas vel per ballotationem, cum Definitorio generali pro 
ratihabitione communicentur, acta modo ab art. 174 horum Statutorum determinato. In electionibus 
extracapitularibus, ratio vacationis officii exprimi debet.

Articulus 199.  

 Omnia quae in articulis praecedentibus de Congressu definitoriali praescribuntur, servatis 
servandis, etiam pro Congressu Consilii custodialis vim habent.

TITULUS XVI
De Conferentiis Ministrorum provincialium et Custodum

Articulus 200. 

 §1 Conferentia Ministrorum provincialium, Custodum et Praesidum aliarum entitatum est magni 
momenti ad promovendam unitatem, coordinationem et cooperationem in vita et missione Ordinis.

 §2 Consultis Ministris, Custodibus et Praesidibus quorum interest, et exsistentibus condicionibus 
ad suam efficacitatem, Conferentia erigitur decreto Ministri generalis de consensu sui Definitorii.

§3 Conferentiam obligatorie constituunt omnes Ministri provinciales, Custodes et Praesides 
aliarum entitatum alicuius territorii aut regionis.

 §4 In erigenda vel restructuranda Conferentia Ministrorum provincialium et Custodum necesse 
est prae oculis habere geographicam propinquitatem, numerum Provinciarum et aliarum entitatum 
earumque linguam et culturam, ita tamen ut eam saltem quinque membra constituant.

Articulus 201. 

 Conferentiarum munera et facultates praecipuae sunt:
a.  Entitates quae Conferentiam constituunt inter se coniungere ut insimul in bono communi 

fratrum et respective partium Ordinis se incumbant.
b. Ministro generali et suo Definitorio in regimine et animatione totius Ordinis auxilium praebere. 

Hac mente, Praesidum Conferentiarum cum Definitorio Generali convenientium opportune 
exquiratur de rebus maioris momenti, quae Ordinis intersint, consilium

c. Una cum Ministro generali et suo Definitorio discernere circa erectionem, unionem et 
suppressionem Provinciarum, Custodiarum aliarumque entitatum in proprio territorio, et in 
exsecutione decisionum cooperari.

d. Formationem initialem et continuam atque vitam et missionem fratrum in proprio territorio 
adiuvare; cum Ministro et suo Definitorio generali operam apostolatus et evangelizationis 
missionalis promovere, simulque Ordinis diffusionem et implantationem sustinere.

e.  De progressu deque maioribus difficultatibus et quaestionibus exsistentibus in ambitu 
Conferentiae disceptare et de remediis susceptis Ministrum generalem certiorem facere.

f. Singulis Provinciis, Custodiis, Foederationibus et Fundationibus Conferentiae, quae in 
difficultate versantur ob defectum vel provectam aetatem fratrum, aut ob inhabilitatem ad 
agendum in determinato ministerio, vel causa egestatis, subsidium tum in personis cum in 
rebus materialibus praebere.

g.  De quaestionibus tractandis in Capitulo generali vel Consilio plenario Ordinis disceptare et 
proprias conclusiones vel propositiones ad Ministrum generalem tempestive transmittere.

h. Statuta peculiaria Conferentiae et, si opportunum videatur, Statuta communia pro Provinciis, 
Custodiis, Foederationibus et Fundationibus sui territorii condere.

i.  Relationes et cooperationem cum Hierarchia ecclesiastica locali et cum aliis institutis religiosis 
fovere et colere.

Articulus 202.

 Ut promotio condivisionis in regimine Ordinis et consultatio efficaciores evadant, Minister 
generalis et Definitores in consilium saltem semel in sexennio conveniant cum singulis Conferentiis 
ad:

a.  communicandas quaestiones maioris momenti de regimine et directione totius Ordinis et ad 
dialogum de iis instituendum;

b. tractandas res quae respiciunt vitam fratrum, relationes inter entitates, solidam inter fratres 
coniunctionem et promovendam elargitionem bonorum in ambitu universae fraternitatis;

c.  consulendum modo convenienti de erectione, circumscriptione, unione vel suppressione 
entitatum Conferentiae;

d. proponendas consultationes et ad instituendam earumdem moderationem circa electiones in 
Capitulo generali perficiendas.

Articulus 203. 

 Definitorium generale conveniat cum Praesidibus omnium Conferentiarum saltem secundo 
quoque anno, ad earundem statum examinandum.

Articulus 204.

 §1 Conferentiae suum munus et auctoritatem exercent in congressu vel sessione plenaria, sub 
directione vel moderamine Praesidis.

 §2 Praeses Conferentiae eligitur ab omnibus Conferentiae membris votum deliberativum 
habentibus. Ad hoc officium eligi possunt tum Minister provincialis tum Custos Custodiae 
autonomae. Officii tempus ac munera Praesidis in Statutis peculiaribus Conferentiae determinantur.

Articulus 205. 

 Voto deliberativo in Conferentia gaudent Ministri provinciales et Custodes, dum Praesidibus 
Foederationum et Fundationum suffragium competit deliberativum aut consultivum, iuxta 
Statutorum Conferentiae praescriptum.

Articulus 206. 

 §1 In omnibus electionibus quae in Conferentia Ministrorum habentur, ut quis eligatur 
necessarium est ut partem absolute maiorem suffragiorum omnium qui voto deliberativo gaudent 
obtineat.

 §2 Erga singulas Provincias, Custodias, Foederationes et Fundationes Conferentia gaudet 
potestate regiminis tantum in casibus expresse in Statutis generalibus Ordinis vel in Statutis 
peculiaribus Conferentiae praevisis.

Articulus 207. 

 Ad reddendam Conferentiae actuositatem magis efficacem, institui potest Secretariatus 
permanens, cuius munus praecipuum erit praeparatio congressus vel sessionum plenariarum 
Conferentiae et exsecutio decisionum a Conferentia prolatarum. Secretariatus officiales eorumque 
electio vel nominatio et munera in Statutis peculiaribus Conferentiae determinentur.

Articulus 208. 

 Ad maius bonum commune promovendum ac tuendum, inter Conferentias, praesertim viciniores, 
foveantur mutuae relationes, communicationes notitiarum et communes exquisitiones et incepta.

Articulus 209. 

 §1 In unaquaque Provincia et Custodia vel in pluribus insimul entitatibus opportune commissiones 
peritorum commendantur et etiam congressus coadunentur, ad examinanda et studio subicienda 
problemata vitae et missionis fratrum, quae in sessionibus plenariis vel congressu Conferentiae 
tractari debent.

§2 Commendatur constitutio apparatus permanentis inter Conferentias eiusdem Continentis 
(e.g. Praesidentia, Secretariatus, una cum Definitoribus generalibus uniuscuiusque Continentis) pro 
animatione operationum communium, i.e. pro formatione, studiis, evangelizatione, iustitia, pace et 
integritate Creati. Tales entitates certis temporum intervallis convenire deberent.

Articulus 210. 

 §1 Conferentiae cum maiori numero entitatum, praesertim si multiculturales sint, instituere 
possunt Subconferentias pro determinata regione ad tractandas res peculiares easdem in particulari 
respicientes.

 §2 Conferentiae, una cum Ministro generali et suo Definitorio, promoveant intra Ordinem novas 
formas conventuum internationalium vel intercontinentalium401, pro meliore communicatione et 
communione bonorum cuiuscumque generis.

Articulus 211. 

 Unaquaeque Conferentia Ministrorum sua Statuta habeat, ab ipsa Conferentia confecta et a 
Ministro generali de consensu Definitorii approbata, in quibus praescribantur omnia quae spectant ad 
compositionem et auctoritatem vel competentiam Conferentiae ad convocationem et celebrationem 
congressus vel sessionem plenariam eiusdem Conferentiae.

401  Cf. CPO 01 39.

TITULUS XVII
De Vicario provinciali et custodiali

Articulus 212.  

§1 Firmo praescripto art. 229 Constitutionum generalium, Vicarius provincialis iterum immediate 
eligi potest semel tantum, non tamen ultra, nisi vacatio trium annorum intercesserit.

§2 Vicarius custodialis ad triennium eligitur, quo expleto, ad secundum et tertium triennium eligi 
potest, non tamen ultra, nisi vacatio saltem trium annorum intercesserit.

Articulus 213. 

 Vicarius provincialis vel Vicarius custodialis, praesente Ministro provinciali respective Custode, 
suam auctoritatem exercet ad normam Constitutionum generalium et Statutorum, atque iuxta 
facultates eidem a Ministro provinciali vel Custode collatas.

Articulus 214. 

 Vacante officio Vicarii provincialis vel custodialis extra Capitulum, salvo praescripto art. 189 
horum Statutorum, novus Vicarius provincialis a Definitorio Provinciae et novus Vicarius custodialis 
a Consilio Custodiae eligitur: uterque in officio permanent usque ad proximum Capitulum.

TITULUS XVIII
De Definitoribus provincialibus et Consiliariis  

Custodiae autonomae

Articulus 215. 

 §1 Numerus Definitorum provincialium et Consiliariorum Custodiae in Statutis particularibus 
determinatur, cauto tamen ne eorum numerus inferior quattuor sit.

 §2 Definitores Provinciae et Consiliarii Custodiae ad triennium in Capitulo eliguntur; quo 
expleto, ad secundum et tertium triennium eligi possunt. Post novem annos continuos denuo eligi 
nequeunt nisi ab officio saltem per tres annos vacaverint.

§3 Nisi Statuta particularia vel peculiaria aliter statuant, electiones pro unoquoque Definitore 
Provinciae vel Consiliario Custodiae eligendo fiant singillatim in scrutiniis distinctis. 

Articulus 216.  

Si quis Definitor provincialis, vel Consiliarius Custodiae, quavis de causa deficiat, eius loco, 
salvo praescripto art. 189 horum Statutorum, alius a Definitorio provinciali, respective a Consilio 
custodiali, eligi debet, qui in officio manebit usque ad proximum Capitulum. 

TITULUS XIX
De Secretario et Oeconomo Provinciae et Custodiae  

autonomae necnon de aliis Officiis

Articulus 217.  

§1 Secretarius et Oeconomus provincialis aut custodialis in Congressu capitulari, et extra 
Congressum, si necessarium videatur, a Ministro provinciali cum Definitorio, vel a Custode et 
Consilio custodiali, eliguntur.

§2 Munus Secretarii et Oeconomi triennium durat; quo elapso, denuo possunt sine ulla temporis 
vacatione, etiam ad plura triennia eligi. 

Articulus 218.

Secretarii est, praeter alia quae ipsi committuntur, de omnibus negotiis a Definitorio vel a solo 
Ministro provinciali respective a Consilio Custodiae vel a solo Custode tractatis regesta conficere, 
omniaque documenta et acta ad totam Provinciam vel Custodiam aut singulas Domos vel fratres 
spectantia recensere, et in archivo reponere. 

Articulus 219. 

In unaquaque Provincia et Custodia, praeter officia et munera iure Ordinis statuta, prout necessitas 
exigat, alia munera, consilia vel commissiones cum Statutis vel normis propriis instituentur.

Articulus 220. 

Entitates eiusdem territorii vel Conferentiae, cum licentia Ministri generalis et audito Definitorio 
generali, Secretariatus aliquot vel munera iuxta ius proprium coniungere poterunt, ad maiorem 
obtinendam cooperationem. Statuta quibus reguntur nominationes, labor et conformatio praefatorum 
Secretariatuum et munerum approbatione indigent Ministri generalis cum consensu sui Definitorii.

TITULUS XX
De Custodiis a Ministro generali  

et a Provincia dependentibus

Articulus 221. 

 Custodia dependens de qua in art. 126 horum Statutorum, a Custode cum suo Consilio gubernatur 
ad normam Statutorum generalium et particularium.

Articulus 222.

 Capitulum Custodiae dependentis tum a Ministro generali cum ab aliqua Provincia quolibet 
triennio celebretur: praeest Minister generalis vel eius Delegatus si agatur de Custodia dependenti 
a Ministro generali; Minister provincialis vel eius Delegatus si agatur de Custodia a Provincia 
dependenti.

Articulus 223.

Capituli custodialis est conficere propria Statuta, quae approbatione Ministri generalis vel 
provincialis, de consensu sui Definitorii, indigent. His in Statutis provideantur ea omnia quae ad 
bonum regiminis Custodiae, vitae et actuositatis fratrum apta videantur.

Articulus 224.

§1 Custos Custodiae dependentis in suo munere obeundo adiuvatur a quattuor saltem Consiliariis, 
qui intra limites Custodiae Definitoribus provincialibus aequiparantur.

§2 Custos et Consiliarii, iuxta normas in Statutis particularibus determinatas, ad triennium 
eliguntur sive a Definitorio respectivae Provinciae sive a Capitulo custodiali; et iterum immediate 
ad secundum et tertium triennium eligi possunt, non tamen ultra, nisi vacatio trium annorum 
intercesserit. Si tamen electio in Capitulo facta est, confirmatione Ministri generalis de consensu 
Definitorii generalis indiget si de Custodia a Ministro Generali dependenti agitur, vel Ministri 
provincialis de consensu Definitorii provincialis si Custodia dependet ab aliqua Provincia.

§3 Statuta particularia aut peculiaria in Capitulis Custodiarum dependentium elaborata et 
praecepta eorumque mutationes indigent approbatione: Ministri generalis vel Ministri provincialis, 
de consensu proprii de quo agitur Definitorii. Acta Capituli Custodiae dependentis pro ratihabitione 
ad respectivum Definitorium quamprimum mittantur.

Articulus 225.

§1 Custos opportuno tempore Domos et fratres Custodiae visitet: in singulos fratres et Domos 
eam habet auctoritatem quae ei a Ministro generali, vel a Ministro provinciali delegata est vel quae 
in Statutis propriis determinata fuerit.

§2 Ad Custodem cum suo Consilio pertinet electio Guardianorum aliorumque officialium 
Custodiae; electiones tamen indigent approbatione Ministri generalis vel Ministri provincialis, cum 
consensu respectivi Definitorii.

§3 Singulis annis Custos summariam relationem scriptam de statu Custodiae ad Ministrum 
generalem vel ad Ministrum provincialem mittere, et insuper singulis vicibus eum de rebus maioris 
momenti certiorem facere debet.

PARS IV
DE DOMORUM REGIMINE

TITULUS XXI
De Domibus

Articulus 226.  

§1 Pro unaquaque Domo fines territoriales accurate serventur. Ubi vero determinati non sunt, et 
necessarium apparet, a respectivis Ministris definiantur.

§2 Nisi aliter statutum fuerit inter partes quarum interest, magnae civitatis territorium est 
commune omnibus Domibus inibi fortasse exsistentibus.

§3 Domus a variis Provinciis vel Conferentiis dependentes, propriis Statutis, a competenti 
auctoritate approbatis, reguntur. 

Articulus 227.  

Cum ad normam Constitutionum generalium art. 234 supprimitur aliqua Domus, de eiusdem 
bonis, nisi a Ministro generali iam provisum fuerit, ad Ministrum provincialem cum suo Definitorio 
providere pertinet, servatis quidem in primis tum fundatorum ac oblatorum voluntate tum iuribus 
quaesitis402.

Articulus 228.

§1 Fratres, in oboedientia semper manentes et vitam fraternam servantes, a Domo ne discedant 
nisi de licentia proprii Guardiani. 

§2 Si agatur de diuturna a Domo absentia, Minister provincialis vel Custos, de consensu sui 
Definitorii vel Consilii, iusta de causa, fratribus concedere potest ut extra Domum Ordinis degere 
possint, non tamen ultra annum, nisi causa infirmitatis curandae, ratione studiorum aut apostolatus 
exercendi nomine Ordinis403.

§3 Fratres qui extra Domum versantur ad probandam suam vocationem, hoc perdurante tempore 
iure vocis activae et passivae non gaudent. 

§4 Nemini fratrum concedatur extra religiosam Domum vitam solitariam ducere, nisi gravi et 
peculiari de causa.

Articulus 229.  

 Domus sufficientem numerum fratrum habeat ad suam propriam exsistentiam et vitam vere 
communem ducendam, necnon capacitatem exsequendi propria proposita ad missionem Ordinis 
spectantia.

Articulus 230.  

 §1 Guardianatus saltem tres fratres sollemniter professos sibi legitime adscriptos et habitualiter 
conviventes habere debet.

 §2 Si propter particularia adiuncta Guardianatus canonice erigi non potest: ob numerum exiguum 
fratrum vel ob naturam temporaneam servitii aut aliis de causis, erigatur Domus filialis, quovis sub 
nomine (nempe loci, hospitii residentiae, etc.) sed a Guardianatu dependens ad normam horum 
Statutorum generalium.

 §3 Easdem ob rationes de quibus in paragrapho praecedenti aliquis Guardianatus reduci potest 
ad Domum filialem, personalitate iuridica sive retenta sive non.

§4 Guardianatus esse debent saltem Curia provincialis vel custodialis et omnes formationis 
Domus (Postulatus, Novitiatus et Postnovitiatus).

Articulus 231.

 §1 Domus filialis est pars Guardianatus, ab eodem separata vel non, quae propria personalitate 
iuridica gaudet vel non, in qua saltem duo fratres sollemniter professi Guardianatui legitime adscripti 

402  Cf. CIC 616 §1.
403  Cf. CIC 665 §1.

habitualiter convivere debent; ab ipsomet Guardiano, vel ab eo qui in domo filiali eius vice fungitur, 
regitur iuxta Statuta particularia circa vitam et missionem Ordinis, in communione cum Provinciae 
Fraternitate.

§2 Ad erectionem vel suppressionem Domus filialis personalitate iuridica gaudentis, serventur 
normae art. 233-235 Constitutionum generalium. 

§3 Domus filialis quae personalitate iuridica non gaudet a Ministro provinciali, de consensu sui 
Definitorii, erigi et supprimi potest. 

 §4 Reductio Guardianatus ad statum Domus filialis personalitate iuridica gaudentis a Ministro 
provinciali, de consensu Definitorii, fieri potest, certiore facto Ministro generali.

Articulus 232.

 §1 Fratres in Domibus filialibus degentes, iuxta possibilitates et adiuncta, regulariter participent 
capitulum locale Guardianatus et frequenter conveniant inter se et cum fratribus Guardianatus ut 
simul orent, gaudeant de fraternitate et colloquia instituant de propria vita ac labore ad normam 
Statutorum particularium.

§2 Guardianus Domos filiales frequenter visitet et fratres, in quantum fieri potest, ad mutuam 
caritatem fovendam congreget. 

Articulus 233. 

 Definitorium provinciale, ad subveniendum peculiaribus exigentiis evangelizationis vel 
necessitatibus coetuum socialium mobilium, fraternitates mobiles ad instar Domorum filialium 
constituere potest.

TITULUS XXII
De Guardianis et Vicariis

Articulus 234. 

 In Guardianum eligitur frater saltem tribus annis sollemniter professus atque Provinciae 
incorporatus, salvo praescripto art. 246 horum Statutorum. 

Articulus 235. 

 §1 Guardianus ad triennium eligitur in Congressu capitulari vel, intra triennium, si necessarium 
sit, a Definitorio Provinciae respective a Consilio custodiali. Potest idem ad aliud triennium eligi 
sine vacatione. 

 §2 Guardianus ne eligatur ad tertium triennium nisi necessitas fraternitatis, laboris aut Provinciae 
id exigat. 

§3 Post tertium triennium eligi nequit nisi vacatio trium annorum intercesserit. 

Articulus 236. 

 Guardiani nec ipsi sibi assumant nec Ministri ipsis imponant munera quae eos impediunt officium 
sibi commissum rite adimplere. 

Articulus 237. 

 §1 Ob exigentias boni communis Minister provincialis cum suo Definitorio, respective Custos 
cum suo Consilio, Guardianum, post eius praeviam consultationem, ab una in aliam Domum per 
canonicam electionem transferre potest. 

§2 Iusta et gravi de causa Minister provincialis cum suo Definitorio potest Guardianum ab officio 
amovere. Idem potest Custos Custodiae cum suo Consilio, approbante tamen Ministro provinciali 
cum suo Definitorio. Contra amotionem semper ius est recurrendi ad normam art. 139 §3 horum 
Statutorum. 

Articulus 238. 

 Guardianus, etiamsi tempus officii elapsum fuerit et novus Guardianus sit electus, usque ad 
successoris adventum munus suum adhuc exercet, nisi Minister provincialis aliud statuerit. 

Articulus 239 

 Si vacatio officii Guardiani durante triennio contigerit Vicarius regimen Domus usque ad novi 
Guardiani electionem, intra trimestre faciendam, ipso iure assumit, nisi Minister provincialis pro 
casu aliter providerit. 

Articulus 240. 

§1 Vicarius auxilium praebet Guardiano in eius officio explendo, ea tantum agens quae eidem 
commissa fuerint. 

§2 Absente vel impedito Guardiano, Vicarius eius vicem gerit. Nullam autem innovationem 
faciat, quam sciat a voluntate Guardiani alienam esse. 

§3 Absente vel deficiente Vicario, alius frater ad normam Statutorum particularium eius munus 
assumit. 

Articulus 241. 

 §1 Vicarius eligitur ad triennium et pro aliis trienniis successivis reeligi potest. Si vacatio officii 
Vicarii durante triennio contigerit, novus Vicarius eligitur. 

§2 Ob iustam causam Minister provincialis, de consensu sui Definitorii, Vicarium ab officio 
amovere potest, firmo praescripto art. 139 §3 horum Statutorum.

TITULUS XXIII
De Capitulo et Discretorio locali

Articulus 242. 

§1 Capitulum locale frequenter, saltem sexies in anno celebretur. 
§2 In Statutis particularibus vel Ordinibus accurate determinentur omnia quae spectant 

ad competentiam, frequentiam celebrationis, modum negotia tractandi, decisiones ferendi ac 
exsequendi, aliaque adiuncta, tam Capituli quam Discretorii, si adsit. 

Articulus 243. 

§1 Negotia in Capitulo vel Discretorio agenda a Guardiano vel a fratribus, respective a Discretis, 
praemonito Guardiano, proponuntur. Quantum fieri potest, ab ipso Guardiano fraternitati prius 
communicentur. In negotiis collegialiter statuendis sententia seu votum maioris partis praevalere 
et exsecutioni mandari debent.

§2 Acta cuiusque Capituli vel Discretorii a Secretario, in prima sessione deputato, in speciali 
libro describantur et postquam approbata fuerint ab eo subsignentur. Liber actorum Visitatori tam 
provinciali quam generali occasione visitationis exhibeatur. 

Articulus 244. 

Discretorii, si adest, est Guardiano in exercitium sui officii et animationis fraternitatis, praesertim 
in praeparatione et celebratione Capituli localis, validum praestare adiutorium; et insuper in 
quibusdam negotiis, a Statutis particularibus vel ab ipso Capitulo locali determinatis, facilius 
celeriusque expediendis consilium vel consensum praebere, ad normam iuris universalis et proprii.

Articulus 245. 

§1 Discretorium, cuius membra ex officio sunt Vicarius et Oeconomus, agit tamquam Consilium 
Guardiani. 

§2 Discreti, quorum numerus determinetur in Statutis particularibus, a Definitorio provinciali 
respective a Consilio custodiali, proponente Capitulo locali, eliguntur ad triennium, et immediate 
pro aliis trienniis eligi possunt. 

§3 Ob exigentias boni communis Minister provincialis vel Custos, servato art. 139 §4 horum 
Statutorum, Discretos ab officio amovere, vel ob iustam causam eorum renuntiationem accipere 
potest. 

§4 Si vacatio officii Discreti durante triennio contigerit, novus Discretus a Capitulo locali 
proponatur eligendus a Definitorio provinciali, respective a Consilio custodiali. 

TITULUS XXIV
De commoratione et transitu fratrum  

in alienam Provinciam

Articulus 246. 

Fratres in aliena Provincia ob legitimam causam degentes, post biennium commorationis 
participes habeantur iurium et obligationum quae fratribus eiusdem Provinciae competunt, nisi 
aliter, consultis fratribus quorum interest, inter respectivos Ministros provinciales provisum fuerit, 
suspenso interea exercitio iurium in propria Provincia. Quae participatio iurium ab ipso initio 
commorationis fit, si intentio saltem per biennium degendi adest.

Articulus 247. 

§1 Fratres in aliena Provincia degentes subiciuntur auctoritati Guardiani Domus in quo degunt 
vel, si extra Domum Ordinis degunt, Guardiani proximioris Domus. Pro rebus maioris momenti, 
prout in Statutis Provinciae in qua ut hospites degunt determinatum fuerit, licentiam obtinere debent 
a Ministro illius Provinciae, nisi aliter inter duas Provincias pactum fuerit.

§2 Ut fratribus in aliena Provincia degentibus officia et munera in eadem conferri possint, 
necessarius est consensus proprii Ministri provincialis et, si Guardiani electi fuerint, saltem per 
integrum triennium in eadem Provincia remanere debent. 

Articulus 248. 

Si per conventionem a respectivis Ministris cum consensu Definitorii Provinciarum initam et a 
Ministro generali confirmatam, aliquis districtus vel Domus cuiusdam Provinciae alteri committatur, 
fratres ex aliena Provincia, qui in eo districtu vel Domo degunt, sub auctoritate proprii Ministri 
provincialis manent tempore quo conventio valet. 

Articulus 249. 

 Ut frater in aliam Provinciam transire et adscribi possit, requiritur consensus Definitorii propriae 
et alterius Provinciae. Transitus et adscriptio in aliam Provinciam fratris sollemniter professi 
Ministro generali communicentur. 

PARS V
DE ADMINISTRATIONE BONORUM

Articulus 250. 

Caveant Ministri et Guardiani ne Ordinem, Provinciam vel Domum in debita onerosa vel in 
obligationes oeconomicas quocumque modo inducant aut induci sinant, nisi certe constet debiti 
foenus solvi et ipsum debitum intra tempus non nimis longum exstingui posse. 

Articulus 251. 

Capituli generalis est praefinire summam supra quam ad debita contrahenda, bona alienanda aut 
expensas extraordinarias faciendas Minister generalis indiget consensu sui Definitorii vel Consilii 
plenarii, secretis suffragiis manifestato. 

Articulus 252. 

§1 Capitulum provinciale determinet summam extraordinariam pro qua expendenda Minister 
provincialis consensum sui Definitorii exquirere debet. 

§2 Definitorium provinciale determinet expensarum extraordinariarum summam pro qua 
Guardianus consensu Discretorii Domus et aliam pro qua consensu Capituli localis indiget; itemque 
summam pro qua Guardianus, praehabito voto Discretorii vel Capituli localis, etiam licentiam 
Ministri provincialis habere debet. 

§3 In Domibus et ecclesiis construendis itemque in aedificiorum delineationibus mutandis, Statuta 
particularia determinent utrum consilium vel consensum, sive Capituli localis aut Discretorii, sive 
Definitorii provincialis, praevie exquirendum. 

Articulus 253. 

 Ad alienanda bona vel debita contrahenda, quorum valor excedit duas tertias partes summae 
ultra quam recurrendum est ad S. Sedem, requiritur licentia scripta Ministri generalis, praehabito 
consensu Definitorii tum provincialis tum generalis, per secreta suffragia manifestato. 

Articulus 254. 

Capitulum provinciale praefiniat, secundum diversitatem regionum seu nationum, quae bona, 
quorum valor continetur infra summam ad normam articuli praecedentis aestimatam, alienari possint 
de licentia Ministri provincialis praevio consensu sui Definitorii per secreta suffragia manifestato; 
vel praehabito semper voto deliberativo, item per secreta suffragia manifestato, solius Discretorii 
seu Capituli localis. Idem dicendum est de debitis contrahendis, salvo in utroque casu iure universali. 

Articulus 255. 

§1 Quivis Guardianus inventarium mobilium Domus et sacrae supellectilis ecclesiae, necnon 
accepti et expensi rationem suo tempore Capitulo provinciali et novo Guardiano exhibere tenetur; 
huiusmodi inventarium et ratio a Capitulo locali vel a Discretorio subscribantur. 

§2 In Capitulo locali et Discretorio rationes oeconomicae ne subscribantur nisi examinatae sint. 

CAPUT VIII

Ministri moneant et humiliter  
et caritative fratres corrigant

(Cf. Rb 10,1)

TITULUS I
De correctione et punitione fratrum

Articulus 256. 

§1 Frater qui etiam reticito vel ficto nomine scripserit vel scribere fecerit litteras quibus cuidam 
e fratribus factum calumniosum tribuitur, privatione officii vel muneris quod habet, necnon vocis 
activae et passivae ad tempus pro gravitate culpae puniatur. 

§2 Qui discordias seminaverit vel graves fratrum defectus, sive intra sive extra Ordinem 
divulgaverit, aut litteras iniuriosas vel diffamatorias contra quemquam scripserit, et de hoc convictus 
fuerit, omnibus officiis et muneribus Ordinis privetur atque inhabilis ad eadem declaretur, tempore 
a Ministro provinciali cum Definitorio statuto. 

Articulus 257. 

§1 Frater qui Visitatori vel Delegato generali non oboediverit aut graves falsas notitias ei 
praebuerit aut se rebellem exhibuerit aut eius mandata contempserit, privatione vocis activae et 
passivae ad sexennium vel aliis poenis puniri potest. 

§2 Qui proprio Ministro vel Guardiano graviter insultaverit vel eius mandata publice contempserit 
vel adversus eiusdem auctoritatem conspiraverit, congruis poenis pro gravitate culpae, non exclusa, 
si casus ferat, temporanea privatione omnium officiorum et munerum in Ordine, puniatur et 
condignam praestet satisfactionem. 

Articulus 258. 

§1 Guardianus, notabiliter neglegens obligationem providendi necessaria tum fraternitati tum 
fratribus, post alteram monitionem a Ministro provinciali eiusque Definitorio ab officio amoveatur. 

§2 Guardianus, qui neglexerit congressus Discretorii vel Capituli localis convocare, vel in 
iis rationem administrationis exhibere et examinare ad normas Constitutionum generalium et 
Statutorum, post alteram inutilem monitionem a Ministro provinciali eiusque Definitorio puniri 
potest, non exclusa officii privatione. 

Articulus 259. 

§1 Guardianus vel frater qui pecuniis et eleemosynis ad fraternitatis utilitatem destinatis etiam 
in eisdem illicite administrandis, quovis modo abusus fuerit, vel sibi appropriaverit, pro fraudis et 
culpae gravitate puniatur. 

§2 Frater qui habitualiter emolumenta pro labore vel quocumque alio titulo accepta in fraternitatis 
utilitatem non contulerit; itemque qui pertinaciter de acceptis et expensis rationem praescriptam non 
reddiderit; vel is qui, cum sit laborandi capax, labores recusat et suo otio fraternitati grave damnum 
infert, pro delicti gravitate puniatur, non exclusa dimissione ab Ordine. 

Articulus 260. 

§1 Minister vel Guardianus qui sine debita facultate destruxerit aut mutaverit fabricam a 
praedecessore inchoatam aut exstructam, vel culpabiliter conservationem aut necessarias ecclesiae 
vel aliorum immobilium restaurationes graviter neglexerit, officio privetur.

§2 Minister, Guardianus vel frater qui graviter negligentes inveniuntur in custodiendis rebus 
pretiosis artis vel historiae causa et qui eas illegitime sibi appropriant, alienant vel destruunt, pro 
gravitate culpae congruis poenis puniantur404. 

§3 Frater qui documenta in archivis servata occultaverit, subtraxerit vel destruxerit, pro gravitate 
culpae puniatur. 

Articulus 261. 

§1 Minister provincialis admonere potest fratrem qui sit in occasione proxima delinquendi, vel 
contra quem a peracta investigatione gravis pendet suspicio ipsum deliquisse.

§2 Corripere etiam potest iuxta can. 1339 §2 fratrem qui suo agendi modo pravum exemplum 
praestet vel graviter Ordinem perturbet.

§3 Pertinet ad Ministrum provincialem paenitentiam imponere in foro externo iuxta can. 1340 
omnibus fratribus a seipso ad normam Statutorum Generalium dependentibus. 

Articulus 262.

Ab inflictis poenis recursus in suspensivo conceditur, salvo iure universali et firmo art. 139 §3 
horum Statutorum. 

TITULUS II
De fratrum transitu et egressu ab Ordine

Articulus 263. 

§1 Frater sollemniter professus nequit ad aliud Institutum religiosum transire, nisi ex concessione 
Ministri generalis, de consensu sui Definitorii, et acceptatione ex parte novi Instituti, ad normam 
iuris peracta405. 

§2 Ut sodalis a votis perpetuis alterius Instituti ad Ordinem nostrum transire possit, ad normam 
iuris procedatur, et saltem per tres annos in Domo Ordinis, sub moderamine idonei fratris, ante 
admissionem professionis sollemnis manere debet, servatis de iure servandis. 

Articulus 264. 

§1 Minister generalis de consensu sui Definitorii fratri sollemniter professo gravi de causa 
concedere potest indultum exclaustrationis, non tamen ultra triennium, praevio consensu Ordinarii 
loci in quo commorari debet, si agatur de clerico. Indultum prorogare vel illud ultra triennium 
concedere S. Sedi reservatur406.

§2 Petente Ministro generali, de consensu sui Definitorii, exclaustratio ob graves causas, servata 
aequitate et caritate, a S. Sede fratri imponi potest407. 

404  Cf. CIC 638 §3.
405  Cf. CIC 684 §1.
406  Cf. CIC 686 §1.
407  Cf. CIC 686 §3.

Articulus 265. 

§1 Frater exclaustratus exoneratus habetur ab obligationibus quae cum nova suae vitae condicione 
componi nequeunt, itemque sub dependentia et cura sui Ministri et etiam Ordinarii loci manet, 
praesertim si de clerico agatur. Habitum religiosum deferre potest, nisi aliud in indulto statuatur; 
voce tamen activa et passiva caret408. 

§2 Si frater exclaustratus quaedam debita et obligationes contraxerit sine Ministri provincialis 
licentia, ipse respondere debet, non autem Provincia aut Domus. Idem valet de fratre e Domo 
illegitime absente409.

Articulus 266.

§1 Frater a votis temporariis, expleta professione, si iustae causae adfuerint, a Ministro provinciali, 
audito suo Definitorio, a subsequenti professione emittenda excludi potest410.

§2 Infirmitas physica vel psychica, etiam post professionem contracta, et quae de iudicio 
peritorum fratrem, de quo in paragrapho praecedenti, reddit ineptum ad vitam in Ordine ducendam, 
causam sufficientem constituit eum non admittendi ad professionem renovandam vel ad sollemnem 
emittendam, nisi ob neglegentiam Ordinis vel ob laborem in Ordine peractum infirmitas contracta 
fuerit411.

§3 Si vero frater perdurantibus votis temporariis amens evaserit, etsi novam professionem 
emittere non valeat, ab Ordine tamen dimitti non potest.412 

Articulus 267.

Qui, expleto novitiatu vel post professionem, legitime ab Ordine egressus fuerit, a Ministro 
generali, de consensu Definitorii, rursus admitti potest sine onere repetendi novitiatum; Ministri 
autem generalis erit determinare congruam probationem praeviam professioni temporariae et 
spatium temporis votorum ante professionem sollemnem praemittendum, ad normam art. 104 
horum Statutorum413.

TITULUS III
De fratrum dimissione ab Ordine

Articulus 268. 

 Minister provincialis, si dimissio ab iure non imponatur, fratrem qui peccaverit sollicite primum 
quaerat et etiam pluries caritative moneat, eumque adiuvare conetur et ad emendationem adducat 
ut in sua vocatione perseveret.

Articulus 269. 

§1 Frater dimitti debet, ad normam iuris universalis, si patraverit delicta de quibus in CIC cann. 
1397, 1398 et 1395. 

§2 Frater exclaustratus, si intra sex menses post expletum tempus exclaustrationis non redierit, 
ab Ordine dimitti potest. Frater dimitti potest etiam ob alias causas dummodo sint graves, externae, 
imputabiles et iuridice comprobatae, uti statutum est in can. 696, et iure universali servato. 

§3 Frater a votis temporaneis etiam ob causas minoris gravitatis quam in can. 696 §1 statutas 
dimitti potest. 

§4 Fratri firmum semper manet ius cum Ministro generali communicandi et illi directe suas 
defensiones exhibendi414.

408  Cf. CIC 687.
409  Cf. CIC 639 §3.
410  Cf. CIC 689 §1.
411  Cf. CIC 689 §2.
412  Cf. CIC 689 §3.
413  Cf. CIC 690 §1.
414  Cf. CIC 698.



120

Articulus 270.

§1 Ad decretum dimissionis fratrum ferendum, Minister generalis cum suo Definitorio, quod ad 
validitatem saltem quattuor membris constare debet, collegialiter procedat ad probationes, argumenta 
et defensiones accurate perpendenda, et si per secretam suffragationem id decisum fuerit, decretum 
dimissionis ferat, expressis ad validitatem saltem summarie rationibus in iure et in facto.415

§2 Decretum dimissionis vim non habet et exsecutioni mandari nequit, nisi a Sancta Sede 
confirmatum fuerit. Decretum vero, ut valeat, indicare debet ius, quo frater dimissus gaudet, 
recurrendi intra decem dies a recepta notificatione ad auctoritatem competentem. Recursus effectum 
habet suspensivum416. 

Articulus 271. 

§1 Ministri et fratres curam habeant de bono spirituali, morali et sociali eorum qui Ordinem 
derelinquunt vel ab eo dimittuntur, iisque subsidia suppeditent, ratione habita aequitatis eorumque 
necessitatis, temporis in religione peracti et beneficiorum ab Ordine receptorum417.
§2 In Statutis particularibus determinentur normae concretae de subsidio praestando.

[Curia generale OFM, Roma 2016]

415  Cf. CIC 699.
416  Cf. CIC 700.
417  Cf. CIC 702 §2.

